
ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 

ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

ⵜⵉⵙⴽⴰⵏⵉⵏ ⵏ ⵊⵕⴰⴷⴰ, ⴰⵎⴷⵢⴰ ⵏ ⵜⵎⵙⵍⴰⵢⵉⵏ ⵉⵣⴷⵉⵏ ⵙ ⵓⵙⵎⵀⵍ 

ⵏ ⵉⵣⵔⴼⴰⵏ ⵉⴷⵎⵙⴰⵏⵏ ⴷ ⵉⵏⴰⵎⵓⵏⵏ ⴷ ⵉⵡⵏⴹⴰⵏⵏ 

ⵙⵙⵓⴳⴳⴰⵏⵜ ⴷ ⵜⵙⴽⴰⵏⵉⵏ ⵏⵏⴰ ⵜⵙⵙⵏ ⵜⵖⵔⵎⵜ ⵏ ⵊⵕⴰⴷⴰ, ⵙ ⵜⵡⵉⵍⴰ ⵉⴱⴹⴰⵏ ⵉⵏⴳⵔ ⵉⵙⴳⴳⵯⴰⵙⵏ ⵏ 2017 

ⴷ 2019, ⵙ ⵜⴱⵖⵓⵔⵜ, ⵜⵉⵎⵙⵍⴰⵢⵉⵏ ⵉⵣⴷⵉⵏ ⵙ ⵓⵙⵎⵀⵍ ⵏ ⵉⵣⵔⴼⴰⵏ ⵉⴷⵎⵙⴰⵏⵏ ⴷ ⵉⵏⴰⵎⵓⵏⵏ ⴷ 

ⵉⵡⵏⴹⴰⵏⵏ ⴳ ⵢⴰⵏ ⵓⵙⴰⵢⵔⴰⵔ ⴳ ⵎⵔⵔⵜⵏ ⵉⵎⵣⴷⴰⵖⵏ ⵙⴳ ⵉⵏⵎⴰⵔⵏ ⵏ ⵓⵙⵉⴷⴼ ⵙ ⵜⵡⵓⵔⵉ ⴷ ⵜⴷⵓⵙⵉ ⴷ 

ⵓⵙⵡⵉⵔ ⵏ ⵜⵓⴷⵔⵜ ⵢⵓⴷⴰⵏ, ⵜⵜⵡⴰⵥⵍⴰⵢⵏⵜ ⵜⵙⴽⴰⵏⵉⵏ ⴰⴷ ⵙ ⵓⵊⵊⵀⴷ ⵏⵏⵙⵏⵜ ⴳ ⴽⵔⴰ ⵏ ⵜⵉⴽⴽⴰⵍ ⴷ 

ⵓⵣⵣⵉⴳⵣ ⵏⵏⵙⵏⵜ ⵙ ⵜⵡⵉⵍⴰⵡⵉⵏ ⵏⵏⵉⴹⵏ ⴳ ⵜⵉⴽⴽⴰⵍ ⵢⴰⴹⵏⵉⵏ, ⵅⴼ ⵉⴳⴳⵉ ⵏ ⵓⵣⵣⵓⵖⵔ ⵏⵏⵙⵏⵜ ⵉ ⵜⵓⴳⵜ ⵏ 

ⵜⴳⵔⵓⵎⵎⴰ ⵜⵉⵏⴰⵎⵓⵏⵉⵏ ⵏ ⵉⵡⴷⴰⵏ ⵉⵎⵣⴰⵔⴰⵢⵏ ⴳ ⵓⵡⵜⴰⵢ ⴰⴼⴰⴷ ⴰⴷ ⵙⵉⵡⵍⵏ ⵅⴼ ⵉⵙⵓⵜⵔⵏ ⵉⴷⵎⵙⴰⵏⵏ ⴷ 

ⵉⵏⴰⵎⵓⵏⵏ ⴷ  ⵉⵙⵓⵜⵔⵏ ⵏ ⵜⵏⵓⴼⴰ. 

ⵜⴽⴽⴰ ⵜⵖⵔⵎⵜ ⵏ ⵊⵕⴰⴷⴰ ⵜⵙⵙⵏ ⵙⴳ ⵜⵣⵡⵉⵔⵉ ⵏ ⵏⵓⵡⴰⵏⴱⵉⵔ 2017 ⴽⵔⴰ ⵏ ⵜⵙⴽⴰⵏⵉⵏ ⵙ ⵜⵡⵉⵍⴰ 

ⵉⴱⴹⴰⵏ ⵅⴼ ⵢⴰⵜ “ⵜⴷⴳⴰⵔⵜ” ⵜⵣⵎⵎⴻⵎⵜ ⵜⵎⴰⵡⴰⵙⵜ ⵏ ⵓⵥⵕⴼ (ⵜⴰⵙⴱⴰⵢⵏⵓⵜ ⵏ ⵕⵕⴱⴰⵟ) ⵅⴼ ⵜⵓⴳⵜ ⵏ 

ⵜⵣⴷⴷⵓⵖⵉⵏ ⵏⵏⴰ ⵉⵜⵜⵢⴰⵎⴰⵥⵏ ⵙ ⵜⴱⵔⵉⴷⵜ ⵏ ⵜⴻⵜⴳⴳⴰⵔⵉⵏ ⵏ ⴽⵔⴰ ⵏ ⵉⵎⵙⵡⵓⵔⵉⵢⵏ  ⵉⵎⵣⵡⴰⵔⵏ ⴳ 

“ⵜⵎⵙⵙⵓⵔⵜ ⵎⴰⴼⴰⵃⵉⵎ ⵍⵎⵖⵔⵉⴱ”. ⵊⵊⵀⴷⵏⵜ ⵜⵙⴽⴰⵏⵉⵏ ⴰⴷ ⴹⴰⵕⴰⵜ ⵎⴰⴷ ⵓⴳⵉⵏ ⵉⵏⵎⵓⵔⴰⵏ ⴰⴼⵔⵔⵓ ⵏ 

ⵜⴼⴰⴽⵜⵓⵔⵉⵏ ⵏ ⵓⵙⵉⴷⴷ ⵉⴷⴷⵖ ⴰⵏⵏⴰⵢⵏ ⵎⴰⵙ ⴰⵙⵏ ⵖⵍⴰⵏⵜ. ⵉⵍⵎⵎⴰ ⵜⴰⵜⵜⵓⵢ ⵜⵙⴽⵯⴼⵍⵜ ⵏⵏⵙⵏⵜ ⵍⵍⵉⴳ 

ⵎⵎⵓⵜⵏ ⴰⵢⵜⵎⴰⵜⵏ “ⵃⴰⵙⴰⵏ ⴷ ⵊⴷⵡⴰⵏ” ⴳ ⵢⴰⵏ ⵡⴰⵏⵓ ⴰⵔⵓⵍⴳⵉⵏ ⵏ ⵓⵙⵙⵓⴼⵖ ⵏ ⵜⵔⴳⵉⵏ. ⴳ ⵡⴰⵙⵙ ⵏ 14 

ⵎⴰⵕⵚ 2018, ⵜⵜⵓⵙⵏⴼⵍⵏⵜ ⵜⵙⴽⴰⵏⵉⵏ ⵙ ⵓⵙⴰⵜⵉ ⴰⵔⴰⵏⴳⵔⴰ, ⴹⴰⵕⴰⵜ ⵎⴰⴷ ⵜⵜⵓⵣⵎⵎⴰⵎⵏ ⴽⵔⴰ ⵏ 

ⵉⵎⵏⴰⵍⴰⵜⵏ ⵉⵏⴳⵔ ⵜⴳⴳⴰⵍⵉⵏ ⵜⵉⴳⴷⵓⴷⴰⵏⵉⵏ ⴷ ⵉⵎⵙⵎⵓⵙⵙⵓⵜⵏ ⵏⵏⴰ ⵉⵙⵢⴰⴼⴰⵏ ⵙ ⴽⵉⴳⴰⵏ ⵏ ⵉⵜⵡⴰⵖⵏ ⴳ 

ⵉⴷⵔⴰⵙⵏ ⵏ ⵜⴳⴳⴰⵍⵉⵏ ⵜⵉⴳⴷⵓⴷⴰⵏⵉⵏ ⴷ ⵉⴷⵔⴰⵙⵏ ⵏ ⵉⵎⵙⵎⵓⵙⵙⵓⵜⵏ (ⵢⵉⵍⵉ ⴳⵉⵙⵏ ⴰⵡⴷ ⵢⴰⵏ ⵓⵃⵏⵊⵉⵔ 

ⵜⵙⵙⴼⴰⵡ ⵜⵡⵊⴰ ⵏⵏⵙ ⵎⴰⵙ ⵉⵜⵜⵢⴰⴽⴰⵍ(ⵉⵜⵜⵓⴷⵔⵡⵙ)), ⵉⵜⵜⵓⵣⵎⵎⴻⵎ ⴰⵡⴷ ⵓⵊⴷⴰⵔ ⵏ ⴽⵔⴰ ⵏ 

ⵜⵀⵉⵔⵔⵉⵜⵉⵏ ⵏ ⵜⴳⴳⴰⵍⵉⵏ ⵜⵉⴳⴷⵓⴷⴰⵏⵉⵏ ⴷ ⵡⴰⵎⵎⴰⵥ ⵏ  ⴽⵔⴰ ⵏ ⵉⵎⵙⴽⴰⵏⵏ ⵏⵏⴰ ⵉⵜⵜⵓⵙⵡⴰⵍⴰⵏ ⴹⴰⵕⴰⵜ 

ⵎⴰⵢⴰ ⵏⵏ ⵙ ⵜⵙⵏⴱⴹⴰⵢⵜ ⵜⴰⵎⵏⵣⵓⵜ ⴷ ⵜⵙⵏⴱⴹⴰⵢⵜ ⵏ ⵡⴰⵍⴰⵙ ⴳ ⵡⵊⴷⴰ. 

“ⴰⵔ ⵙⴰⵇⵙⴰⵏⵜ /ⵜⵙⴽⴰⵏⵉⵏ ⵏ ⵊⵕⴰⴷⴰ/ ⵜⵉⵏⴱⴰⴹⵉⵏ ⵜⵉⴳⴷⵓⴷⴰⵏⵉⵏ ⵅⴼ ⵓⵙⵎⵀⵍ ⵏ ⵓⴼⴰⵙⵔ ⴰⵣⵔⴼⴰⵏ ⵏ 
ⵓⵣⵔⴼ ⴳ ⵜⵙⴽⴰⵏⵜ ⵜⴰⵏⴳⵔⴰⵢⵜ ⴱⵍⴰ ⴰⵙⵢⵉⵍⵉ ⵏ ⵜⵙⴳⵓⵔⵉ ⵏⵉⵖ ⵜⵓⵙⵎⵉⵔⵜ ⴷ ⵜⵏⴼⵔⵓⵜ ⵏ ⵓⵣⵔⴼ ⵏ 
ⵜⵙⴽⴰⵏⵜ ⵏⵏⴰ ⵉⴳⴰⵏ ⵓⵎⵎⵉⵥ ⵙⴳ ⵡⴰⵎⵎⴰⵥⵏ ⵏ ⵓⴱⵔⵉⴷ ⴰⵎⵖⵔⵉⴱⵉ ⴳ ⵉⵙⵜⴰⵢⵏ ⵏⵏⵙ ⵉⴷⵉⵎⵓⵇⵕⴰⵟⵉⵢⵏ” 

ⴰⵎⵉⵏⴰ ⴱⵓⵄⵢⵢⴰⵛ, ⵜⴰⵏⵙⵙⵉⵅⴼⵜ ⵏ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴷⴳⴰⵏ 

 

ⵜⵜⵓⵙⵎⴰⵢⵏⵓⵏⵜ ⵜⵙⴽⴰⵏⵉⵏ ⵏ ⵊⵕⴰⴷⴰ ⴹⴰⵕⴰⵜ ⴰⵙⴰⴽⵓⴷ ⴰⵏⵏ, ⵣⴷⵉⵏⵜ ⵙ ⵜⵡⵉⵍⴰ ⵉⴱⴹⴰⵏ ⴷ ⵜⵓⴳⵜ ⵏ ⵡⴰⵏⴰⵡⵏ 

ⵏ ⵓⵡⵏⵏⵉ, ⵍⵓⵎⴰⵕ ⵙⴳⵉⵙⵏ: ⴰⵖⵊⴷⵉⵎ ⴹⴰⵕⴰⵜ ⵜⴰⵡⴰⴷⴰ ⵙ ⵉⴹⴰⵕⵏ ⵖⵔ ⵜⵖⵔⵎⵜ ⵏ ⵍⵄⵢⵓⵏ ⵏ ⵓⴳⵎⵎⵓⴹ, 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

ⵓⵜⵛⵉ ⴰⵎⴳⵔⴰⵡ ⴳ ⵉⴷⵖⴰⵔⵏ ⵏ ⵜⵙⴽⴰⵏⵉⵏ ⴳ ⴽⵔⴰ ⵏ ⵜⵓⴷⴷⵓⵔⵉⵏ ⵏ ⵜⵖⵔⵎⵜ, ⴰⵙⵅⵙⵉ ⵏ ⵓⵙⵉⴷⴷ ⵏ 

ⵜⴳⵯⵎⵎⴰ, ⵉⵙⵍⴰⴳⵏ ⵉⵎⴰⵜⴰⵢⵏ ⵏⵏⴰ ⴷ ⵜⵎⵡⴰⵊⴰⴱⵏ ⵉⵏⵎⵓⵔⴰⵏ ⵖ ⵜⵓⴳⵜ ⵏ ⵜⵡⴰⵍ ⵙ ⵢⴰⵜ ⵜⵡⵉⵍⴰ ⵉⴽⴽⴰⵏ ⴷⴰ 

ⵜⵙⵎⵏⵜⴰⵍ ⴰⴽⵓⵛⵎ ⵉⴳⴰⵏ ⴰⵎ ⵓⵙⵎⵉⴷ ⵣⵓⵏⴷ ⵜⴰⵔⴳⵍⴰ ⵏ ⵜⵃⵓⵏⴰ ⵏ ⵜⵙⴱⴱⴰⴱⵜ ⴷ ⵍⵇⵀⴰⵡⵉ ⴷ 

ⵜⵙⴰⵙⴼⵔⵉⵏ ⴷ ⵉⴳⴰⴷⴰⵣⵏ ⴷ ⵉⴱⴷⴷⵉ ⵏ ⵉⵎⴰⵙⵙⵏ ⵏ ⵡⴰⵙⵙⴰⵢ..., ⵜⵉⵡⴰⴷⵉⵡⵉⵏ ⵜⵉⵏⴳⵔⴰⵢⵉⵏ ⵏⵏⴰ 

ⵉⴽⴽⴰⵏ ⵉⵙⵓⴽⴰ ⵏ ⵜⵖⵔⵎⵜ ⵙⵙⵓⵜⵔⵏⵜ ⵜⴰⵣⵔⴼⵜ ⵜⴰⵏⴰⵎⵓⵏⵜ ⴷ ⵜⴼⵔⴽⴰⵏⵜ ⴷ ⵉⴼⵉ ⵏ ⵉⵙⵏⴼⵍⵏ ⵉⴷⵎⵙⴰⵏⵏ 

ⴷ ⵓⵕⵥⵥⵓⵎ ⵏ ⵓⵙⴰⴳⴳⵯ ⵅⴼ ⵜⵎⵜⵜⴰⵏⵉⵏ  ⵏⵏⴰ ⵉⵊⵕⴰⵏ ⴳ ⵡⵓⵏⴰ ⴰⵔⵓⵍⴳⵉⵏⵏ ⵏ ⵓⵙⵙⵓⴼⵖ ⵏ ⵜⵔⴳⵉⵏ, ⴰⵇⵔⵇⴱ ⵏ 

ⵉⴼⵛⴽⴰ ⵏ ⵜⴳⵎⵎⵉ ⴳ ⴽⵔⴰ ⵏ ⵜⵓⴷⴷⵓⵔⵉⵏ ⴷ ⵙⴳ ⵉⵣⵓⵔⵏ ⴷ ⵉⴼⵍⵍⴰⵜⵏ ⵏ ⵜⴳⵯⵎⵎⴰ, ⵙ ⵓⵙⴰⴷⵎⵔ ⵉ 

ⵜⵖⵓⵔⵉⵡⵉⵏ ⵏⵏⴰ ⵉⵜⵜⵓⴼⵙⵔⵏ ⴳ ⵡⴰⵏⵙⴰⵜⵏ ⵏ ⵓⵎⵢⴰⵡⴰⴹ ⴰⵏⴰⵎⵓⵏ (ⴼⵉⵙⴱⵓⴽ ⴷ ⵡⴰⵜⵙⴰⴱ), ⴰⵙⵙⴳⵎⴹ ⵏ 

ⵜⵓⵍⴽⵉⵎⵉⵏ, ⵙⵓⵍ ⴷ ⵓⴳⴳⴰⵔ. 

ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵉⵙⴰⵇⵙⴰⵏ ⵅⴼ ⵜⵡⵓⵔⵉ ⵏ ⵜⵓⴳⵜ ⵏ ⵉⵎⴽⵛⴰⵎⵏ ⴳ 

ⵓⵙⵎⵓⵜⵜⴳ ⴷ ⵓⵣⵣⴳⵉⵔ ⵏ ⵜⵙⵔⵜⵉⵜ ⵜⴰⴳⴷⵓⴷⴰⵏⵜ ⴷ ⵜⵣⵓⵏⴰⵏⵜ ⴳ 

ⵜⵖⵔⵎⵜ ⵏ ⵊⵕⴰⴷⴰ  

ⵙ ⵓⵙⵎⵀⵍ ⵏ ⵜⵡⵓⵔⵉⵡⵉⵏ ⴷ ⵜⵙⵎⵉⴳⴰⵍ ⵏⵏⵉ ⵉⵜⵜⵡⴰⴼⴽⴰⵏ ⵉ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵙ 

ⵓⵎⵙⴰⵙⴰ ⴰⴽⴷ ⵉⵎⴰⴳⵔⴰⴷⵏ 4 ⴷ 5  ⵏ ⵓⵙⵍⴳⵏ ⵓⵟⵟⵓⵏ 76-15 ⵏⵏⴰ ⴷ ⵉⴼⴼⵓⵖⵏ ⵅⴼ ⵡⴰⵍⵍⴰⵙ ⵏ ⵓⵙⵏⵎⴰⵍⴰ 

ⵏ ⵓⵙⵇⵇⵉⵎ, ⵍⵓⵎⴰⵕ ⴳ ⵢⵉⴳⵔ ⵏ ⵓⵎⴷⴰⵢ ⴷ ⵓⵎⴰⵜⵔ ⴷ ⵓⴹⴼⴼⵓⵕ ⵏ ⵉⵙⵓⵔⵙⵏ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴳ 

ⵓⵙⵡⵉⵔ ⴰⵏⴰⵎⵓⵔ ⴷ ⵓⵙⵡⵉⵔ ⴰⴳⵔⴰⵖⵍⴰⵏ, ⵉⵖⵜⵙ ⵓⵙⵇⵇⵉⵎ ⴰⵎⴷⴰⵢ ⵏ ⵜⵙⴽⴰⵏⵉⵏ ⴷ ⵓⵙⵎⵓⵜⵜⴳ ⵏ ⵢⴰⵜ 

ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⴼⵍⵍⴰⵙⵏⵜ, ⴹⴰⵕⴰⵜ ⵎⴰⴷ ⵉⴹⴼⵓⵕ ⵙ ⵡⴰⴷⴰⵙ, ⵙ ⵜⵡⵉⵍⴰ ⵜⴰⵍⵓⴳⴰⵏⵜ, ⵙ 

ⵜⵙⵇⵇⵉⵎⵜ ⵏⵏⵙ ⵜⴰⵏⵎⵏⴰⴹⵜ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵏ ⵓⴳⵎⵎⵓⴹ, ⵜⵉⵙⴽⴰⵏⵉⵏ ⴷ ⵓⵙⵓⵔⵙ ⵏ ⵉⵏⴰⵎⵓⵥⵏ ⴳ ⵓⵣⵎⵣ 

ⵏⵏⵙⵏⵜ. ⵜⴻⵜⵜⵓⵙⴽⴰⵔ ⵜⴰⵏⴰⴹⵜ ⴰⴷ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ ⵉⵏⴳⵔ ⵡⴰⵢⵢⵓⵔ ⵏ ⴷⵓⵊⴰⵏⴱⵉⵔ 

2019 ⴷ ⴱⵕⴰⵢⵕ 2020, ⵙ ⵓⵙⵡⵓⵜⵜⵙ (1) ⵏ ⵓⵎⴷⴰⵢ ⴷ ⵓⵏⵜⴰⵎ ⵏ ⵜⵙⴽⴰⵏⵉⵏ ⵏⵏⴰ ⵜⵙⵙⵏ ⵜⵖⵔⵎⵜ 

ⴷ ⵓⵙⵡⵓⵜⵜⵓ ⵏ ⵜⵎⵏⵜⵉⵍⵉⵏ ⵏⵏⵙ ⴷ ⵓⵙⵎⵓⵏ ⵏ ⵜⵎⵓⵛⴰ ⵅⵉⴼⵙⵏⵜ ⴷ ⵉⴱⴷⴷⵉ ⵅⴼ ⵜⵎⵙⴽⵔⵜⵉⵏ ⵏ ⵓⵏⵓⴼ ⴷ 

ⵉⵎⵏⵣⴰⵢⵏ ⵏ ⵜⴷⵉⵎⵓⵇⵕⴰⵟⵉⵢⵜ ⴷ ⵉⵣⵔⴼⴰⵏ ⵏ ⵓⴼⴳⴰⵏ, ⵏⵏⵉ ⵉⵣⵎⵔ ⵓⵙⵇⵇⵉⵎ ⴰⴷ ⵜⵏⵜ ⵉⵣⵎⵎⴻⵎ ⵉⵖ 

ⵥⵍⵉⵏⵜ ⵙ ⵜⵏⴱⴰⴹⵉⵏ ⵏⵉⵖ ⵉⵏⵎⵓⵔⴰⵏ ⴷ (2) ⵓⵙⵏⴽⴷ ⵏ ⵜⵙⵓⵎⴰⵔ ⵉⵜⵜⵓⵚⴽⴰⵏ ⵅⴼ ⵢⴰⵜ ⵜⵎⵢⴰⴷⴰⵙⵜ 

ⵜⴰⵣⵔⴼⴰⵏⵜ ⵉⵣⵎⵔⵏ ⴰⴷ ⵜⴰⵡⵙ ⴳ ⵓⵙⵎⴽⵍ ⵏ ⵜⵎⵙⴰⵔⵉⵏ ⵉⵣⴷⵉⵏ ⵙ ⵉⵙⵓⵜⵔⵏ ⵏ ⵜⵙⴽⴰⵏⵉⵏ ⵏ ⵊⵕⴰⴷⴰ ⵙⴳ 

ⵢⴰⵜ ⵜⵙⴳⴰ, ⴷ ⵓⵙⵙⵓⴼⵖ ⵏ ⵜⵢⴰⴼⵓⵜⵉⵏ ⴰⴼⴰⴷ ⵓⵔ ⵜⵜⵡⴰⵍⵙⵏⵜ ⴳ ⵉⵎⵏⴰⴹⵏ ⵎⵎⵔⵡⴰⵙⵏⵉⵏ ⵙⴳ ⵜⵙⴳⴰ 

ⵢⴰⴹⵏⵉⵏ. 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

ⴰⵔ ⵜⵙⵎⵏⵉⴷ ⵜⴰⵏⴰⴹⵜ, ⵏⵏⴰ ⵉⴽⴽⴰ ⵓⴳⵔⴰⵡ ⴰⵎⴰⵜⴰⵢ ⵏ ⵓⵙⵇⵇⵉⵎ ⵉⵙⵖⵣⵏ ⵜⵜ ⴳ ⵜⵙⵓⵜⵍⵜ ⵏⵏⵙ ⵜⵉⵙⵙ 

ⵙⵏⴰⵜ ⴳ ⵎⴰⵕⵚ ⴰⵎⴳⴳⴰⵔⵓ, ⵜⴰⵡⵙ ⴳⵉⵙ ⴽⵉⴳⴰⵏ ⵜⵙⵇⵇⵉⵎⵜ ⵜⴰⵏⵎⵏⴰⴹⵜ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵏ ⵜⵎⵏⴰⴹⵜ 

ⵏ ⵓⴳⵎⵎⵓⴹ, ⵇⴰⵃ ⵜⵎⵓⵛⴰ ⵏⵏⴰ ⵉⵍⵍⴰⵏ ⴷⴰⵔ ⵓⵙⵇⵇⵉⵎ, ⴳ ⵎⴰⴷ ⵉⵥⵍⵉⵏ ⵙ ⵉⵏⵥⵉ ⵏ ⵉⵎⵚⵉⵕⵉⴹⵏ ⴷ 

ⵜⵡⵓⵔⵉⵡⵉⵏ ⵏ ⵓⵎⴷⴰⵢ ⴷ ⵓⴹⴼⴼⵓⵕ ⴷ ⵓⵎⵢⴰⵖ ⴰⴽⴷ ⵜⵏⴱⴰⴹⵉⵏ ⵜⵉⵎⵏⵜⴰⵢⵉⵏ ⴷ ⵡⴰⵎⵓⵏ ⵓⵖⵔⵉⵎ ⴷ 

ⵜⴳⵔⵓⵎⵎⴰ ⵜⵉⵎⵏⵀⴰⴱⴱⴰⵔⵉⵏ. 

ⴰⵔ ⵜⵙⴰⵇⵙⴰ ⵜⴰⵏⴰⴹⵜ ⴷⴰⵖ ⵉⴳⵉ ⵏ ⵜⵓⴳⵜ ⵏ ⵉⵎⴽⵛⴰⵎⵏ ⴳ ⵓⵙⵎⵓⵜⵜⴳ ⴷ ⵓⵣⵣⴳⵉⵔ ⵏ ⵜⵙⵔⵜⵉⵜ 

ⵜⴰⴳⴷⵓⴷⴰⵏⵜ ⴷ ⵜⵣⵓⵏⴰⵏⵜ ⴳ ⵜⵖⵔⵎⵜ ⵏ ⵊⵕⴰⴷⴰ ⴷ ⵜⵙⴳⴰ ⵏⵏⵙ, ⴳ ⵓⵎⵏⵉⴷ ⵏ ⵓⵙⴷⵓⵙ ⵏ ⵉⵣⵔⴼⴰⵏ ⵉⴷⵎⵙⴰⵏⵏ 

ⴷ ⵉⵏⴰⵎⵓⵏⵏ ⴷ ⵓⴼⵔⴰⴳ ⵏⵏⵙⵏ ⴷ ⵜⵏⴽⵔⴰ ⵙⵔⵙⵏ ⴷ ⵓⴼⵊⵊⵉⵊ ⵙⵔⵙⵏ, ⵉⴷⴷⵖ ⴳⴰⵏ ⴰⵙⴰⴷⴼ ⴷ ⵜⴼⴰⴷⴰ 

ⵜⴰⴷⵙⵍⴰⵏⵜ ⵏ ⵓⵚⴽⵓ ⵏ ⵢⴰⵏ ⵡⴰⵏⴰⵡ ⴰⵏⴳⵎⵓ ⴰⵎⵢⴰⵙⴰⵏ ⵉⴱⴷⴷⵏ ⵅⴼ ⵜⵣⵔⴼⵜ ⵜⴰⴼⵔⴽⴰⵏⵜ ⴷ ⵜⵎⵢⴰⴳⴰⵏⵜ ⵏ 

ⵉⵣⵔⴼⴰⵏ. ⵎⴽⴷⴰ ⵜⵙⵎⴽⴰⵍ ⵜⴰⵏⴰⴹⵜ ⵓⵖⵓⵍⵏ ⵏ ⵜⵔⴳⵍⴰ ⵏ “ⵜⵎⵙⵙⵓⵔⵜ ⵎⴰⴼⴰⵃⵉⵎ ⵍⵎⵖⵔⵉⴱ” ⴷ 

ⵓⵎⵍⵉⵡⵍ  ⵏ ⵓⵙⵎⵀⵍ ⵏ ⵜⵎⵔⵉⵙⵉⵏ ⵏ ⵜⵏⴱⴰⴹⵉⵏ ⵜⵉⴳⴷⵓⴷⴰⵏⵉⵏ ⴳ ⵎⴰⴷ ⵉⵥⵍⵉⵏ ⵙ ⵓⵙⵢⵉⵍⵉ ⵏ ⵓⵙⴰⴷⴼ ⵏ 

ⵉⵎⵣⴷⴰⵖⵏ ⵙ ⵉⵣⵔⴼⴰⵏ ⵏⵏⵙⵏ ⵉⴷⵎⵙⴰⵏⵏ ⴷ ⵉⵏⴰⵎⵓⵏⵏ ⴷ ⵉⵏⴼⴳⴰⵏⵏ. 

ⴳⴰⵏⵜ ⵜⵙⴽⴰⵏⵉⵏ ⵏ ⵊⵕⴰⴷⴰ ⵢⴰⵏ ⵙⴳ ⵉⵎⵥⵕⵉⵜⵏ ⵏ ⵜⵎⵙⵍⴰⵢⵜ ⵏ ⵓⵎⵓⵜⵜⵉ ⵙⴳ ⵜⴼⵔⴽⵜ ⵏ ⵓⵙⵖⵍⵍⴰ ⵏ 

ⵉⵣⵓⵖⴰⵣ ⴳ ⵜⵖⵔⵎⵉⵏ ⵏⵏⴰ ⵉⴱⴷⴷⵏ ⵅⴼ ⵓⵎⵓⵙⵙⵓ ⴰⵎⵣⴰⵖⵓⵣ ⴰⵔ ⴹⴰⵕⴰⵜ ⵎⴰⴷ ⴰⴼⵓⴹⵏ, ⵎⴰⵢⴰ ⵏⵏ ⴰ ⵅⴼ 

ⵉⴼⵓⴽ ⴰⴷ ⵜⵜⵡⴰⴳ ⵢⴰⵜ ⵜⵎⵍⴷⴰ ⵉ ⵓⵙⵡⵉⵏⴳⵎ ⴳ ⵓⵚⴽⵓ ⵏ ⵢⴰⵜ ⵜⵙⵜⵕⴰⵜⵉⵊⵉⵜ ⵜⴰⵏⴰⵎⵓⵔⵜ ⵜⴰⵎⵣⵡⴰⵔⵜ 

ⵏ ⵓⵙⵡⵓⴷⴷⵓ ⵏ ⵉⵙⵏⴼⵍⵏ ⵉⴷⵎⵙⴰⵏⵏ ⴷ ⵉⵏⴰⵎⵓⵏⵏ ⴷ ⵉⵡⵏⴹⴰⵏⵏ ⴳ ⵜⵖⵔⵎⵜ ⵏ ⵊⵕⴰⴷⴰ ⴷ ⵜⵙⴳⴳⵯⵉⵏ ⵏⵏⴰ ⵜⵜ 

ⵉⵔⵡⴰⵙⵏ ⵏⵏⵉ ⵉⵥⵕⵕⴰⵏ ⵎⴰⵙ ⵉⴳⴰ ⵓⵎⵓⵜⵜⵉ ⵙ ⴹⴰⵕⴰⵜ ⴰⵙⵖⵍⵍⴰ ⵏ ⵉⵣⵓⵖⴰⵣ ⵢⴰⵜ ⵜⵎⵙⵍⴰⵢⵜ ⵏⵏⴰ ⵔⴰⴷ 

ⴷ ⵢⴰⵡⴹ, ⵉⴷⴷⵖ ⴰⵙ ⵜⵍⵍⴰ ⵢⴰⵜ ⵜⵉⵣⵉ ⵜⴰⵎⵔⴷⵓⵜ ⵖ ⵔⴰⴷ ⵜⴱⴷⴷ ⵅⴼ ⵓⴼⴰⵔⵙ”  

ⴰⵎⵉⵏⴰ ⴱⵓⵄⵢⵢⴰⵛ, ⵜⴰⵏⵙⵙⵉⵅⴼⵜ ⵏ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴷⴳⴰⵏ 

 

28 ⵏ ⵉⵎⵙⴳⵔⴰ ⵉⵎⵇⵇⵔⴰⵏⵏ ⴷ 31 ⵏ ⵉⵙⵖⵍⴰⴼ ⵉⵎⴰⵜⴰⵢⵏ ⴰⴼⴰⴷ ⴰⴷ 

ⵢⵉⵍⵉ ⵓⵙⴷⵓⵙ ⵏ ⵜⵎⵢⴰⴳⴰⵏⵜ ⵏ ⵉⵣⵔⴼⴰⵏ ⴷ ⵓⴼⵔⴰⴳ ⵏ ⵜⴷⵔⴼⵉⵏ 

ⴹⴰⵕⴰⵜ ⵜⴰⵎⵀⵍⵜ ⵏ ⵓⵎⴷⴰⵢ ⵓⵙⵔⵉⴷ ⵏ ⵡⴰⵏⴰⵡⵏ ⵏ ⵓⵙⵎⵓⵙⵙⵓ ⴷ ⵜⵙⴽⴰⵏⵜ ⴳ ⵜⵖⵔⵎⵜ ⵏ ⵊⵕⴰⴷⴰ, ⵙ 

ⵓⵎⵙⴰⵙⴰ ⴰⴽⴷ ⵜⴱⵔⵉⴷⵜ ⵏⵏⴰ ⵜⵓⵙⵉ ⵜⴰⵏⴰⴹⵜ1 ⴷ ⵓⴹⴼⴼⵓⵕ ⵏ ⵜⵢⴰⴼⵓⵜⵉⵏ ⵏⵏⵙ ⴷ ⵉⵙⵓⵜⵔⵏ ⵏ ⵉⵎⵣⴷⴰⵖⵏ 

 
1 ⵜⴱⴷⴷ ⵜⴱⵔⵉⴷⵜ ⵏ ⵜⴰⵏⴰⴹⵜ ⵅⴼ ⵓⵎⴷⴰⵢ ⵓⵙⵔⵉⴷ ⵉ ⵜⵙⴽⴰⵏⵉⵏ ⴷ ⵓⵙⵏⵎⴰⵍⴰ ⵏ ⵢⴰⵏ ⵓⵙⴷⴷⵉ ⵏ ⵉⵏⵎⵓⵇⵇⴰⵔⵏ ⴰⴽⴷ ⵉⵎⴳⴳⴰⵢⵏ ⴷ 

ⵓⵙⵢⵉⵍⵉ ⵏ ⵓⵙⴷⴰⵡ ⵏ ⵉⵙⵓⵜⵔⵏ ⵏ ⵉⵎⵙⴽⴰⵏⵏ ⴷ ⵓⴹⴼⴼⵓⵕ ⵏ ⵉⵎⵊⵕⵉⵜⵏ ⵏ ⵓⵎⵙⴰⵡⴰⵍ ⴰⴽⴷ ⵜⵓⴳⵜ ⵏ ⵜⵏⴱⴰⴹⵉⵜ ⵜⵉⴳⴷⵓⴷⴰⵏⵉⵏ 

ⵜⵉⵏⴰⵎⵎⴰⵙⵉⵏ ⴷ ⵜⵏⵎⵏⴰⴹⵉⵏ ⴷ ⵜⵙⴳⴰⵡⴰⵏⵉⵏ, ⴷ ⵓⵙⵙⵓⵜⴳ ⴰⵎⵣⵡⴰⵔⵓ ⵉ ⵜⵉⴳⴳⵉ ⵙⴳ ⵜⵓⴳⵜ ⵏ ⵉⵖⴰⵡⴰⵙⵏ ⵏ ⵜⴳⵎⵉ ⵜⴰⴷⵖⵔⴰⵏⵜ ⴳ 

ⵜⵙⴳⴰ ⵏ ⵊⵕⴰⴷⴰ, ⵏⵏⵉ ⵜⵙⵔⵙ ⵜⵏⴱⴰⴹⵜ, ⴷ ⵓⵙⵎⵓⵏ ⵏ ⵜⵎⵓⵛⴰ ⴷ ⵓⵎⵍⴰⵏ ⴷ ⵉⴳⵔⴱⵔⵉⴷⵏ ⵏⵏⵙⵏⵜ ⵏⵏⴰ ⵉⵣⴷⵉⵏ ⵙ ⵜⵙⴽⴰⵏⵉⵏ ⵏ ⵜⵖⵔⵎⵜ ⵏ 

ⵊⵕⴰⴷⴰ ⵙⴳ ⵉⵙⴰⴳⵎⵏ ⵉⵎⵏⴰⵡⴰⵢⵏ, ⴷ ⵉⴳⵉ ⵏ ⵜⵓⴳⵜ ⵏ ⵉⵔⵣⴰⴼⵏ ⵙ ⵓⵖⵣⵓ ⴰⴷⵖⵔⴰⵏ ⵏ ⵡⵊⴷⴰ ⴷ ⵡⴰⵎⵎⴰⵙ ⵏ ⵓⴼⵔⴰⴳ ⵏ ⵜⵎⵥⵉ, ⵅⴼ 

ⵓⴹⴼⴼⵓⵕ ⵏ ⵓⵙⵓⵔⵙ ⵏ ⵓⴳⴳⵉⴷⵏ ⵉⵜⵜⵡⴰⴹⴼⴰⵕⵏ ⴳ ⵓⵣⵎⵣ ⵏ ⵜⵙⴽⴰⵏⵉⵏ ⵏ ⵊⵕⴰⴷⴰ ⵉⵜⵜⵡⴰⵙⵔⴰⵙⵏ ⴳ ⵜⵎⵔⵙⴰⵍ ⵜⵉⵎⵖⵣⵓⵜⵉⵏ ⴷ ⵉⵏⵥⵉ 

ⵏ ⵉⵙⴰⵕⴰⴹⵏ ⵏ ⵉⵎⴹⴼⵕⵏ ⴳ ⵓⵙⴷⴰⵡ ⵏ ⵜⵙⴽⴰⵏⵉⵏ ⴰⴷ ⴷⴰⵜ ⵜⵙⵏⴱⴹⴰⵢⵜ ⵜⴰⵎⵏⵣⵓⵜ ⴷ ⵜⵙⵏⴱⴹⴰⵢⵜ ⵏ ⵡⴰⵍⴰⵙ ⵏ ⵡⵊⴷⴰ.   



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

(ⴰⵎⵓⵏ ⴳ ⵓⵙⴷⴰⵡ ⴰⵎⵙⵓⵜⵔ ⵏ ⵉⵎⵙⴽⴰⵏⵏ 28 ⵏ ⵓⵙⵓⵜⵔ ⵉⵍⴰⵏ ⴰⵏⴰⵡ ⴰⴷⵎⵙⴰⵏ ⴷ ⵓⵏⴰⵎⵓ, ⵏⵖⵉⵢ ⴰⴷ ⵜⵏ ⵏⴱⴹⵓ 

ⵙ ⵜⵓⴳⵜ ⵏ ⵉⴳⵔⴰⵏ: ⴰⵣⵔⴼ ⴳ ⵜⴷⵓⵙⵉ, ⴰⵣⵔⴼ ⴳ ⵓⵍⵎⵎⵓⴷ, ⴰⵣⵔⴼ ⴳ ⵜⵡⵓⵔⵉ ⴷ ⵉⵣⵔⴼⴰⵏ ⵏ 

ⵉⵎⵙⵡⵓⵔⵉⵢⵏ, ⴰⵣⵔⴼ ⴳ ⵜⵡⵏⵏⴰⴹⵜ ⵉⵣⴷⴷⵉⴳⵏ, ⴷ ⵉⵙⵓⵜⵔⵏ ⵉⵣⴷⵉⵏ ⵙ ⵜⵓⵚⴽⵉⵡⵜ ⵜⴰⵏⴰⴷⴷⴰⵡⵜ ⴷ 

ⵡⵉⵢⵢⴰⴹ ⵉⵍⴰⵏ ⴰⵙⴰⵜⵉ ⴰⵎⴰⵜⴰⵢ), ⵜⴼⴼⵖ ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵏ ⵓⵙⵇⵇⵉⵎ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ ⵙ 

28 ⵏ ⵉⵎⵙⴳⵔⴰ ⵉⵣⴷⵉⵏ ⴳ ⵢⴰⵏ ⵓⴳⵣⵣⵓⵎ ⵙⴳⵉⵙⵏ ⵙ ⵜⵙⴽⴰⵏⵉⵏ ⴷ ⵜⵢⴰⴼⵓⵜⵉⵏ ⵏⵏⵙⵏⵜ ⴷ ⵢⴰⵏ ⵓⴳⵣⵣⵓⵎ 

ⵢⴰⴹⵏⵉⵏ ⵙ ⵉⵏⵥⵉ ⵏ ⵉⵎⵚⵉⵕⵉⴹⵏ ⵏ ⵉⵏⴹⴼⵕⵏ ⴳ ⵓⵣⵎⵣ ⵏ ⵜⵙⴽⴰⵏⵉⵏ. 

ⴽⴽⴰⵏⵜ ⵜⵙⴽⴰⵏⵉⵏ ⵏ ⵊⵕⴰⴷⴰ ⵙⵉⵏ ⵉⵙⴳⴳⵯⴰⵙⵏ ⵙ ⵢⴰⵜ ⵜⵡⵉⵍⴰ ⵉⴱⴹⴰⵏ ⵓⵔ ⵉⵎⵎⵣⴷⵉⵏ, ⵙⵎⵔⵙⵏ 

ⵉⵎⵙⵎⵓⵙⵙⵓⵜⵏ ⵏⵏⵙⵏⵜ ⴰⵏⴰⵡⵏ ⵉⵎⴰⵢⵏⵓⵜⵏ ⵏ ⵜⵙⴽⴰⵏⵜ ⴷ ⵉⵥⵟⵟⴰⵜⵏ ⵏ ⵓⵎⵢⴰⵡⴰⴹ ⴰⵏⴰⵎⵓⵏ ⴳ ⵓⵙⵎⵓⵙⵙⵓ ⴷ 

ⵓⴼⵙⵔ ⵏ ⵜⵎⵙⴰⵔⵉⵏ ⵏ ⵜⵙⴽⴰⵏⵜ. ⵜⵜⵡⴰⵙⴰⵢⵏ ⴳⵉⵙⵏⵜ ⵉⵙⵓⵜⵔⵏ ⵏⵏⴰ ⵉⴽⴽⴰⵏ ⴰⴽⴽⵯ ⴳⴰⵏ ⵉⵎⵔⵙⵉ ⵏ 

ⵓⵙⵖⵉⵡⵙ ⵏⵉⵖ ⵜⵉⵎⵔⵉⵙⵉⵏ ⵉⵣⵡⴰⵔⵏ, ⵏⵏⴰ ⴳ ⵍⵍⴰⵏⵜ ⴰⵡⴷ ⵜⵎⵢⴰⵇⵇⴰⵏⵉⵏ ⵜⵉⴳⵔⴰⵡⴰⵏⵉⵏ ⵉⵏⴳⵔ ⵉⵣⵓⵖⴰⵣ 

ⵏ ⵜⵔⴳⵉⵏ ⵏ ⵊⵕⴰⴷⴰ ⴷ ⵜⵏⴱⴰⴹⵉⵏ ⴷ ⵉⵏⵎⵓⵍⵍⴰ. ⵉⴽⴽⴰ ⴰⵡⴷ ⵙⴳ ⵜⵎⵏⵜⴰⵍ ⴷ ⵉⵎⵏⴰⴹⵏ ⵏ ⵢⵉⵍⵉ ⵏ ⵜⵙⴽⴰⵏⵉⵏ 

ⵡⴰⵔ ⴰⵙⵎⵀⵍ ⵏ ⵉⵙⴱⴷⴰⴷⵏ ⵏ ⵜⵎⵢⴰⵇⵇⴰⵏⵉⵏ ⵜⵉⴳⵔⴰⵡⴰⵏⵉⵏ ⴹⴰⵕⴰⵜ ⵜⴰⵖⵜⴰⵙⵜ ⵏ ⵜⵔⴳⵍⴰ ⵏ ⵉⵣⵓⵖⴰⵣ ⵏ 

ⵜⵔⴳⵉⵏ ⴷ ⵓⵎⵍⵉⵡⵍ  ⵏ ⵓⵣⵣⴳⵉⵔ ⵏ ⵉⵙⵖⵏⵓⵜⵏ ⵉⵏⴳⵎⵓⵜⵏ ⴳ ⵜⵙⴳⴰ ⴷ ⵜⵉⵏⵏⵓⴱⴹⴰ ⴳ ⵓⵙⵡⵓⴷⴷⵓ ⵏⵏⵙⵏⵜ. 

ⵜⵡⴰⵙⵙⴰⵏⵜ ⵜⵙⴽⴰⵏⵉⵏ ⴰⴷ, ⵙⴳ ⵍⵍⵉⴳ ⵙⵙⵏⵜⵉⵏⵜ, ⵙ ⵜⵏⴳⵔⴰⵢⵜ ⴰⵍⵍⵉⴳ ⵉⵜⵜⵓⵙⵏⴼⵍ ⵓⵙⴰⵜⵉ ⵏⵏⵙⵏⵜ ⵙ 

ⵢⴰⵏ ⵓⵙⴰⵜⵉ ⴰⵔⴰⵏⴳⵔⴰⵢ ⴳ ⵜⵎⵙⴰⵔⵉⵏ  ⵏ ⵜⴽⵕⴹⵉ ⵏⵏⴰ ⵉⵊⵕⴰⵏ ⴰⵙⵙ ⵏ 14 ⵎⴰⵕⵚ 2018, ⵉⴷⴷⵖ 

ⵜⵜⵓⵣⵎⵎⴰⵎⵏⵜ ⵜⵡⵓⵔⵉⵡⵉⵏ ⵏ ⵜⴽⵕⴹⵉ ⴷ ⵓⵙⵎⵔⵙ ⵏ ⵜⴳⴳⴰⵍⵜ ⴳ ⵓⴱⵟⵟⵓ ⵏ ⵜⵙⴽⴰⵏⵉⵏ ⴷ ⵓⵙⵙⵉⵖ ⵏ 

ⵡⴰⴼⴰ, ⵙⵢⴰⴼⴰⵏⵜ ⵙ ⴽⵔⴰ ⵏ ⵉⵜⵡⴰⵖⵏ ⴷ ⵜⵕⵥⵉ ⵏ ⵓⵣⵔⴼ ⴳ ⵜⵙⴽⴰⵏⵜ ⵜⴰⵏⴳⵔⴰⵢⵜ, ⵏⵏⴰ ⵉⴳⴰⵏ ⴰⵣⵔⴼ 

ⴰⵎⵇⵇⵔⴰⵏ. ⵉⴼⵓⴽ ⴰⴷ ⵉⵜⵜⵓⵙⵎⵍ ⴳ ⵓⵎⵏⴰⴹ ⴰⴷ ⵎⴰⵙ ⵉⵕⵕⵥⴰ ⵓⴳⴷⴷⵓⵍ ⵏ ⵜⵏⴱⴰⴹⵉⵏ ⵜⵉⴳⴷⵓⴷⴰⵏⵉⵏ ⵏ 

ⴽⵔⴰ ⵏ ⵜⵙⴽⴰⵏⵉⵏ ⵓⵔ ⵉⵜⵜⵓⵙⵓⵎⵔⵏ, ⵏⵉⵖ ⵜⵉⴷⴰ ⵓⵔ ⵜⵙⴼⵔⴽ ⴰⵡⴷ ⵢⴰⵜ ⵜⵙⴳⴰ ⵜⴰⵏⵎⴰⵍⴰⵢⵜ, ⴰⵣⵔⴼ ⴳ 

ⵜⵙⴽⴰⵏⵜ ⵜⴰⵏⴳⵔⴰⵢⵜ, ⵜⴳⴰ ⵜⴰⴷ ⵏⵉⵜ ⵢⴰⵏ ⵙⴳ ⵉⵎⵙⴳⵔⴰ ⵏⵏⴰ ⵜⵙⵎⵏⵉⴷ ⵜⴰⵏⴰⴹⵜ. 

ⵉⴷⴷⵖ ⵊⵕⴰⵏⵜ ⵜⵡⵓⵔⵉⵡⵉⵏ ⵏ ⵜⴽⵕⴹⵉ ⵉⵏⴳⵔ ⵜⴳⴳⴰⵍⵉⵏ ⵜⵉⴳⴷⵓⴷⴰⵏⵉⵏ ⴷ ⵉⵎⵙⵎⵓⵙⵙⵓⵜⵏ, ⵉⵜⵜⵓⴳⴰ 

ⵉⴱⴷⴷⵉ ⴷ ⵓⵎⵚⵉⵕⵉⴹ ⵉ ⵎⴰⴷ ⵢⴰⵥ ⵏⵏ ⵉ 93 ⵏ ⵓⴳⴳⵉⴷ, ⵙⴳⵉⵙⵏ ⵜⴰⵎ ⵏ ⵡⴰⵣⵣⴰⵏⵏ ⵓⵎⵥⵉⵢⵏ, 

ⵜⵜⵡⴰⴹⴼⴰⵕⵏ ⵙⴳⵉⵙⵏ 80% ⴳ ⵡⴰⴷⴷⴰⴷ ⵏ ⵡⴰⵎⵎⴰⵥ ⴷ 20% ⴳ ⵡⴰⴷⴷⴰⴷ ⵏ ⵜⴷⵔⴼⵉ, ⵉⴳ ⵓⵙⵇⵇⵉⵎ 

ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵉⵏⵥⵉ ⵉ ⵉⵎⵚⵉⵕⵉⴹⵏ ⵏⵏⵙⵏ ⴷ ⵉⵔⵣⴰⴼⵏ ⵉⵎⵢⴰⵏⴰⵡⵏ ⵉ ⵉⵏⴰⵎⵓⵥⵏ ⵙⴳⵉⵙⵏ, 

ⵉⵔⵣⴰⴼⵏ ⵖ ⵓⵔ ⵜⵣⵎⵎⴻⵎ ⵜⵙⵇⵇⵉⵎⵜ ⵏ ⵓⵙⵇⵇⵉⵎ ⴳ ⵜⵎⵏⴰⴹⵜ ⵏ ⵓⴳⵎⵎⵓⴹ ⴰⵡⴷ ⵢⴰⵜ ⵜⵙⴳⵓⵔⵉ ⴳ ⵎⴰⴷ 

 
 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

ⵉⵥⵍⵉⵏ ⵙ ⵉⴱⵔⵔⵉⵡⵏ ⵏ ⵓⵙⵔⴼⵓⴼⵏ, ⵎⴰⵛ ⵜⵣⵎⵎⴻⵎ ⵜⵉⵙⴳⵓⵔⵉⵡⵉⵏ ⵅⴼ ⵉⴳⵉ ⵏ ⵜⵎⵙⴽⵔⵉⵏ ⵏ ⵓⴷⵔⵡⵙ 

ⴷ ⵓⵣⴰⵡⴰⵔ.  

ⴳ ⵎⴰⴷ ⵉⵥⵍⵉⵏ ⵙ ⵉⵎⵚⵉⵕⵉⴹⵏ, ⵜⴳⴰ ⵜⵙⵇⵇⵉⵎⵜ ⵜⴰⵏⵎⵏⴰⴹⵜ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴳ ⵜⵎⵏⴰⴹⵜ ⵏ ⵓⴳⵎⵎⵓⴹ 

ⵉⵏⵥⵉ ⵏⵏⵙ ⴳ 20 ⵏ ⵜⴳⵉⵡⵔⵜ ⵏ ⵓⵎⵚⵉⵕⵉⴹ, ⵉⵏⴳⵔ 12 ⵎⴰⵕⵚ ⴷ 28 ⵎⴰⵢⵢⵓ 2019, ⵖ ⵎⵏⵉⴷ ⵏ 

ⵜⵙⵏⴱⴹⴰⵢⵜ ⵜⴰⵎⵏⵣⵓⵜ ⵓⵍⴰ ⵜⴰⵙⵏⴱⴹⴰⵢⵜ ⵏ ⵡⴰⵍⴰⵙ ⵏ ⵡⵊⴷⴰ, ⴰⴼⴰⴷ ⴰⴷ ⵜⵃⵇⵇⴰ ⴰⵡⵇⵇⵔ ⵏⵏⵙ ⵉ 

ⵉⵙⴱⴷⴰⴷⵏ ⵏ ⵓⵎⵚⵉⵕⵉⴹ ⵓⵖⴷⵉⵎ, ⵙ ⵓⵙⵏⴰⵢ ⵅⴼ ⵜⵙⴰⵖⵓⵍⵉⵏ ⵜⵉⴳⵔⴰⵖⵍⴰⵏⵉⵏ ⴷ ⵜⵏⴰⵎⵓⵔⵉⵏ. ⴳ ⵓⵙⴰⵜⵉ 

ⴰⴷ ⵉⵣⵎⵎⴻⵎ ⵓⵙⵇⵇⵉⵎ ⴳ ⵉⵎⵙⴳⵔⴰ ⵏⵏⵙ ⵉⵣⴷⵉⵏ ⵙ ⵉⵏⵥⵉ ⵏ ⵓⵎⵚⵉⵕⵉⴹ ⵜⵉⵍⵉⵜ ⵏ ⵜⴼⴰⴷⴰ ⵏ 

ⵜⵎⵓⵎⵎⴰⵏⵜ )ⵜⴳⴷⵓⴷⴰⵏⵜ( ⴳ ⵇⴰⵃ ⵜⴳⵉⵡⵉⵔⵉⵏ ⵏⵏⴰ ⵜⵣⵎⵔ ⵜⵔⴰⴱⴱⵓⵜ ⵏ ⵉⵏⵥⵉ ⴰⴷ ⵜⵏⵜ ⵜⴹⴼⵓⵕ (ⴰⵣⵔⴼ 

ⴳ ⵜⵎⵓⵎⵎⴰⵏⵜ), ⵙ ⵜⵔⵏⴰⵡⵜ ⵏ ⵓⵣⵔⴼ ⴳ ⵓⵏⵏⵖⵎⵙ ⵅⴼ ⵜⵎⵏⵜⴰⵍ ⵏ ⵡⴰⵎⵎⴰⵥ ⴷ ⵓⵣⵔⴼ ⴳ ⵓⵎⵢⴰⵡⴰⴹ ⴰⴽⴷ 

ⵓⵎⴰⴹⴰⵍ ⵏ ⴱⵕⵕⴰ ⴷ ⵓⵣⵔⴼ ⴳ ⵉⴱⴷⴷⵉ ⴷⴰⵜ ⵉⵏⴱⴹⵉ  ⵏ ⵓⵙⴰⴳⴳⵯ ⴷ ⵓⵣⵔⴼ ⴳ ⵜⵙⴰⵖⵓⵍⵜ ⴳ ⵜⵓⵍⴳⵉⵏⵜ 

ⵏ ⵡⴰⵎⵎⴰⵥ ⴷ ⵓⵣⵔⴼ ⴳ ⵓⵎⵚⵉⵕⵉⴹ ⴷⴰⵜ ⵜⵙⵏⴱⴹⴰⵢⵜ ⵜⴰⵙⵉⵎⴰⵏⵜ ⵜⴰⵔⴰⵡⵙⴰⵏⵜ ⵜⴰⵎⵥⵍⴰⵢⵜ 

ⵉⵜⵜⵡⴰⵙⵔⵙⵏ ⵙ ⵓⵣⵣⴳⵉⵔ ⵏ ⵓⵙⵍⴳⵏ ⴷ ⵓⵣⵔⴼ ⴳ ⵓⵏⵏⵖⵎⵙ ⴰⴷⵖⵢⴰⵏ ⵅⴼ ⵜⵓⵔⴷⴰⵢⵉⵏ ⴷ ⵓⵣⵔⴼ ⴳ 

ⵜⵉⵍⵉⵜ ⴳ ⵓⵎⵚⵉⵕⵉⴹ (ⴰⵣⵔⴼ ⴳ ⵓⵎⵣⴰⵖ, ⴰⵣⵔⴼ ⴳ ⵓⵎⴹⴰⴽⴰⵕ ⵏ ⵜⵎⵙⵍⴰⵢⵜ ⵙ ⵜⵎⵓⵎⵎⴰⵏⵜ, ⴰⵣⵔⴼ 

ⵏ ⵓⵎⵏⵣⴰⵢ ⵏ ⵜⴰⵖⴰⵍⵜ ⵏ ⵜⵣⵣⵉⴷⴳⴰ, ⴰⵙⵙⴼⵍⴷ ⵉ ⵉⵎⵔⴷⴰⵢⵏ...), ⴷ ⵓⵣⵔⴼ ⴳ ⵓⵎⵚⵉⵕⵉⴹ ⴱⵍⴰ ⴰⵎⴰⵟⵍ 

ⵉⵟⵟⴼⵏ ⵜⵉⵎⵛⵓⵛⵛⴰⴹ ⴷ ⵓⵣⵔⴼ ⵏ ⴰⴷ ⵢⵉⵍⵉ ⵉⴱⴹⵉ ⵙ ⵜⵎⵓⵎⵎⴰⵏⵜ ⵉⵟⵟⴼ ⵜⵉⵎⵛⵓⵛⵛⴰⴹ ⴷ ⵓⵣⵔⴼ 

ⴳ ⵡⴰⵍⴰⵙ... ⵉⴼⵓⴽ ⴰⴷ ⵏⵙⵎⵍ, ⴳ ⵓⵎⵏⴰⴹ ⴰⴷ ⵎⴰⵙ ⵓⵔ ⵜⵣⵎⵉⵔ ⵜⵔⴰⴱⴱⵓⵜ ⵏ ⵉⵏⵥⵉ ⵏⵏⴰ ⵉⴹⴼⵕⵏ ⵉ 

ⵜⵙⵇⵇⵉⵎⵜ ⵜⴰⵏⵎⵏⴰⴹⵜ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴰⴷ ⵜⵎⵎⴰⵜⵔ ⵜⵉⵎⴳⴳⵉⵜⵉⵏ ⵏ ⵓⵎⵚⵉⵕⵉⴹ ⵏ ⵓⵎⵥⵉⵢⵏ, ⵎⴽⴷⴰ 

ⵓⵔ ⵜⵣⵎⵉⵔ ⴰⴷ ⵜⵉⵍⵉ ⴳ ⵜⴳⵉⵡⵉⵔⵉⵏ ⵏ ⵓⵙⴰⴳⴳⵯ ⵏ ⵓⵙⵎⵓⵜⵜⴳ, ⵉⴷⴷⵖ ⴳⵉⵙ ⵜⵜⵓⴳⴰⵏⵜ ⵜⵎⴳⴳⵉⵜⵉⵏ ⵏ 

ⵜⵏⵜⵍⴰ ⵙ ⵓⵎⵙⴰⵙⴰ ⴷ ⵓⵙⵍⴳⵏ ⵏ ⵜⴱⵔⵉⴷⵜ ⵜⴰⵏⴱⴽⴰⴹⵜ. 

“ⴰⵔ ⵉⵜⵜⵙⴷⴷⵉⴷ ⵓⵙⵇⵇⵉⵎ ⵎⴰⵙ ⴷ ⵉⵇⵇⴰⵏ ⴰⴷ ⵉⴱⴷⴷ ⵡⴰⵏⴰⵡ ⴰⵏⴳⵎⵓ ⴰⵎⴰⵢⵏⵓ ⵅⴼ ⵜⵎⵢⴰⴷⴰⵙⵜ 
ⵉⵜⵜⵓⵚⴽⴰⵏ ⵅⴼ ⵉⵣⵔⴼⴰⵏ ⵏ ⵓⴼⴳⴰⵏ ⴷ ⴰⴷ ⵉⴷⴷⵓ ⴳ ⵓⴱⵔⵉⴷ ⵓⵍⴽⴰⵎ ⵏ ⵉⵙⵓⵖⴰⴷ ⵏ ⵜⴳⵎⵉ ⵜⴰⵙⵓⵍⴰⵏⵜ. 
ⵎⴽⴷⴰ ⵉⵜⵜⵙⴷⴷⵉⴷ ⵅⴼ ⵡⴰⵙⵙⴰⵔ ⵏ ⵢⴰⵏ ⵓⵎⵙⴰⵡⴰⵍ ⴰⵏⴰⵎⵓⵔ ⵅⴼ ⵜⵎⵙⵏⵜⴰⵢⵜ ⴷ ⵉⵣⵔⴼⴰⵏ ⵏ ⵓⴼⴳⴰⵏ 
ⴷ ⵡⴰⵣⵣⴰⵣ ⵏ ⵜⵙⵖⵣⵏⵜ ⵏ ⵢⴰⵏ ⵓⵙⵖⵉⵡⵙ ⴰⵏⴰⵎⵓⵔ ⴳ ⵢⵉⴳⵔ, ⵙ ⵓⵙⵎⵀⵍ ⵏ ⵉⵙⴱⴷⴰⴷⵏ ⵏ ⵓⵙⵖⵉⵡⵙ 
ⴰⵏⴰⵎⵓⵔ ⴳ ⵢⵉⴳⵔ ⵏ ⵜⴷⵉⵎⵓⵇⵕⴰⵟⵉⵜ ⴷ ⵉⵣⵔⴼⴰⵏ ⵏ ⵓⴼⴳⴰⵏ, ⵙ ⵓⵎⵙⴰⵙⴰ ⴰⴽⴷ ⵉⵙⴱⴷⴰⴷⵏ ⵉⴷⵙⵜⴰⵔⵏ 
ⵏⵏⴰ ⴷ ⴷⴰⵔ ⴰⵣⴷⴰⵢ ⴷ ⵉⵎⵏⵣⴰⵢⵏ ⵉⵏⵉⵍⴰⵏⵏ ⵏ ⵜⵎⵜⵜⴰ ⵉⵎⵓⵏⵏ ⵅⴼ ⵜⵡⵓⵔⵉⵡⵉⵏ ⵜⵉⵏⵙⴱⴰⴱⵉⵏ ⴷ ⵉⵣⵔⴼⴰⵏ ⵏ 
ⵓⴼⴳⴰⵏ.” 

ⴰⵎⵉⵏⴰ ⴱⵓⵄⵢⵢⴰⵛ, ⵜⴰⵏⵙⵙⵉⵅⴼⵜ ⵏ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴷⴳⴰⵏ 

 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

ⵙ ⵜⵓⵚⴽⴰ ⵅⴼ ⵓⵎⴷⴰⵢ ⵏ ⵓⵙⵇⵇⵉⵎ ⵉ ⵜⵙⴽⴰⵏⵉⵏ ⴷ ⵉⵏⵥⵉ ⵏⵏⵙ ⵉ ⵉⵎⵚⵉⵕⵉⴹⵏ ⴷ ⵉⵎⵙⴳⵔⴰ ⴷ 

ⵜⵢⴰⴼⵓⵜⵉⵏ ⵜⵉⵎⵇⵇⵔⴰⵏⵉⵏ ⵏⵏⴰ ⵙ ⵉⴼⴼⵖ, ⴰⵔ ⵜⵙⵎⵏⵉⴷ ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵏ ⵓⵙⵇⵇⵉⵎ ⴽⵉⴳⴰⵏ ⵏ 

ⵉⵙⵖⵍⴰⴼ ⵏⵏⴰ ⵉⴱⴷⴷⵏ ⴳ ⵜⵓⵚⴽⴰ ⵏⵏⵙⵏ ⵅⴼ ⵜⵎⵢⴰⴷⴰⵙⵜ ⵉⵜⵜⵓⵚⴽⴰⵏ ⵅⴼ ⵉⵣⵔⴼⴰⵏ ⵏ ⵓⴼⴳⴰⵏ, ⵙⴳⵉⵙⵏ 

ⵉⵙⵖⵍⴰⴼ ⵉⵎⴰⵜⴰⵢⵏ (ⵣⵓⵏⴷ ⵜⴰⵏⴼⵔⵓⵜ ⵏ ⵓⵣⵔⴼ ⴳ ⵜⵙⴽⴰⵏⵜ ⵜⴰⵏⴳⵔⴰⵢⵜ, ⴰⵣⵣⴳⵉⵔ ⵏ ⵉⵙⴱⴷⴰⴷⵏ ⵏ 

ⵜⵎⵢⴰⵇⵇⴰⵏⵜ ⵜⴰⴳⵔⴰⵡⴰⵏⵜ ⵏⵏⴰ ⵉⵜⵜⵓⵙⴳⵎⴹⵏ ⵉⵏⴳⵔ “ⵜⵎⵙⵙⵓⵔⵜ ⵎⴰⴼⴰⵃⵉⵎ ⵍⵎⵖⵔⵉⴱ” ⴷ ⴽⵉⴳⴰⵏ ⵏ 

ⵉⵏⵎⵓⵍⵍⴰ ⵉⴳⵏⵙⴻⵙⵏ ⵉⵎⵙⵡⵓⵔⵉⵢⵏ, ⴰⵣⴷⴰⵢ ⵏ ⵓⵎⵙⴰⵡⴰⵍ ⴰⴽⴷ ⵇⴰⵃ ⵉⴼⵔⴷⵉⵙⵏ ⴷ ⵉⵎⴽⵛⴰⵎⵏ ⴳ 

ⵓⵣⵣⴳⵉⵔ ⵏ ⵜⵎⵔⵉⵙⵉⵏ ⵏⵏⴰ ⵅⴼ ⵉⵍⵍⴰ ⵓⵎⵙⴰⵙⴰ, ⴰⵣⵣⴰⵣ ⴳ ⵓⵙⵎⵓⵜⵜⴳ ⴷ ⵓⵣⵣⴳⵉⵔ ⵏ ⵉⵖⴰⵡⴰⵙⵏ 

ⵉⴷⵎⵙⴰⵏⵏ ⴷ ⵉⵏⴰⵎⵓⵏⵏ ⵉⵣⵎⵔⵏ ⴰⴷ ⵣⵣⵓⴳⵣⵏⵜ ⵢⴰⵏ ⵡⴰⵏⴰⵡ ⴰⵏⴳⵎⵓ ⴳ ⵉⵍⵍⴰ ⵓⵎⵙⴰⵙⴰ ⴷ ⵓⵎⵢⴰⵙⴰ ⵉⵙⵏⴰⵍⵏ 

ⵅⴼ ⵜⵎⵢⴰⴷⴰⵙⵜ ⵜⴰⵣⵔⴼⴰⵏⵜ, ⵉⵙⴰⴷⵔⵎⵏ ⵉ ⵉⵙⵓⵜⵔⵏ ⴷ ⵡⴰⵙⵙⴰⵔⵏ ⵏ ⵜⵙⴳⴰ ⴷ ⵉⵎⵣⴷⴰⵖⵏ ⵏⵏⵙ, 

ⵍⵓⵎⴰⵕ ⵎⴰⴷ ⵉⵣⴷⵉⵏ ⵙ ⵓⵙⴱⴷⴷⵉ ⵏ ⵥⵥⵍⴹ ⴷ ⵓⵍⵎⴰⴹ ⴷ ⵓⵙⵉⵜⵜⵉ ⴰⵏⴰⵎⵓⵏ ⴷ ⵓⵙⵡⵓⵔⵉ ⵅⴼ ⵓⵙⵎⵥⵉ 

ⵏ ⵓⵎⵣⴰⵔⴰⵢ ⴰⴼⵔⴽⴰⵏ...) ⴷ ⵉⵙⵖⵍⴰⴼ ⵉⵜⵜⵓⵙⵡⴰⵍⴰⵏ ⵉ ⵜⵏⴱⴰⴹⵉⵏ ⵜⵉⴳⴷⵓⴷⴰⵏⵉⵏ ⵜⵉⵎⵥⵍⴰⵢⵉⵏ ⴷ 

ⵜⵉⵢⵢⴰⴹ ⵉ ⵜⵎⵔⵙⵍⵜ ⵜⵓⵣⵔⵉⴼⵜ ⴷ ⵉⵙⵖⵍⴰⴼ ⵏ ⵜⵙⵇⵇⵉⵎⵜ ⵏ ⵓⴳⵎⵎⵓⴹ ⴷ ⵉⵙⵖⵍⴰⴼ ⵉⵣⴷⵉⵏ ⵙ 

ⵉⵏⵥⵉ ⵏ ⵉⵎⵚⵉⵕⵉⴹⵏ. 

ⵉⴽⴽⴰ ⵓⴳⵔⴰⵡ ⴰⵎⴰⵜⴰⵢ ⵏ ⵓⵙⵇⵇⵉⵎ ⵉⵙⵙⵓⵜⴳ ⴰⵙⴰⵔⵓⴼ ⴰⴳⵍⴷⴰⵏ ⵅⴼ ⴽⴽⵓⵎⵔⴰⵡ ⴷ ⵙⴰ ⵏ ⵉⵏⴰⵎⵓⵥⵏ ⵏⵏⴰ 

ⵉⵜⵜⵢⴰⵎⴰⵥⵏ ⴳ ⵓⵣⵎⵣ ⵏ ⵜⵙⴽⴰⵏⵉⵏ ⵏ ⵊⵕⴰⴷⴰ, ⵉⵙⵖⵣⵏ ⴰⵙⵖⵍⴼ ⵏ ⵓⵙⵇⵇⵉⵎ ⵅⴼ ⵜⵏⴽⵔⴰ ⵙ ⵓⵙⴷⵓⵙ ⵏ 

ⵜⵣⵎⵎⴰⵔ ⵏⵏⵙⵏ ⴰⴼⴰⴷ ⴰⴷ ⵜⵜⵓⵙⵙⵉⴷⴼⵏ ⴳ ⵜⵓⴷⵔⵜ ⵜⴰⵣⵣⵓⵍⴰⵏⵜ ⴷ ⵜⵏⴰⵎⵓⵏⵜ. 

ⵢⴰⵡⵉ ⴷ ⵓⴳⵔⵉⵡ ⵏ ⵜⴰⵏⴰⴹⵜ, ⵏⵏⵉ ⴷ ⵉⴷⴷⴰⵏ ⴳ 41 ⵏ ⵜⴰⵙⵏⴰ, ⵜⴰⵎ ⵏ ⵉⵙⴳⵓⵎⵏ ⵉⴷⵙⵍⴰⵏⵏ, ⵉⵙⴰⵡⵍⵏ ⵅⴼ 

(1) ⵉⴱⵓⵔⵣⵏ ⵉⵙⴰⵖⵓⵍⵏ ⵏ ⵜⴰⵏⴰⴹⵜ (2) ⵉⵙⵓⵖⴰⴷ ⴷ ⵜⴱⵔⵉⴷⵜ ⵏ ⵜⴰⵏⴰⴹⵜ (3) ⴰⵎⵏⴰⴹ ⵏ ⵜⵙⴽⴰⵏⵉⵏ (4) 

ⵜⴰⵙⵏⴰⴽⵓⴷⵜ ⵏ ⵜⵙⴽⴰⵏⵉⵏ ⵏ ⵊⵕⴰⴷⴰ, (5) ⵉⵙⵓⵜⵔⵏ ⵏ ⵉⵎⵙⴽⴰⵏⵏ, (6) ⵉⵙⵡⵓⴷⴷⵓⵜⵏ ⵏⵏⴰ ⵓⵙⵉⵏⵜ ⵜⵏⴱⴰⴹⵉⵏ 

ⵜⵉⴳⴷⵓⴷⴰⵏⵉⵏ, (7) ⴰⴽⵛⵛⵓⵎ ⵏ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴷ ⵜⵙⵇⵇⵉⵎⵜ ⵏⵏⵙ ⵜⴰⵏⵎⵏⴰⴹⵜ ⵏ 

ⵓⴳⵎⵎⵓⴹ (ⵍⵓⵎⴰⵕ ⵎⴰⴷ ⵉⵣⴷⵉⵏ ⵙ ⵓⵔⵣⴰⴼ ⵏ ⵉⵏⴰⵎⵓⵥⵏ ⵉⵜⵜⵡⴰⴹⴼⴰⵕⵏ ⴳ ⵓⵣⵎⵣ ⵏ ⵜⵙⴽⴰⵏⵉⵏ ⴷ  ⵉⵏⵥⵉ 

ⵏ ⵉⵎⵚⵉⵕⵉⴹⵏ), ⵙ ⵜⵎⵔⵏⵉⵡⵜ ⵅⴼ (8) ⵓⵙⴳⵓⵎ ⵉⵥⵍⵉⵏ ⵙ ⵉⵎⵙⴳⵔⴰ ⵉⴷⵙⵍⵍⴰⵏⵏ ⵏ ⵓⵙⵇⵇⵉⵎ ⴷ 

ⵉⵙⵖⵍⴰⴼ ⵏⵏⵙ. 

ⵉⵥⵉⵕ ⴹⴰⵕⴰⵜ ⵏⵏⵙ ⵓⴹⴼⵉⵕ ⵉⴼⵔⵓⵔⵉⵏ ⵅⴼ ⵜⵙⵏⴰⴽⵓⴷⵜ ⵏ ⵜⵙⴽⴰⵏⵉⵏ ⵏ ⵊⵕⴰⴷⴰ ⴷ ⵢⴰⵏ ⵓⴹⴼⵉⵕ ⵏ 

ⵉⵎⵙⴳⵔⴰ ⵏ ⵜⴰⵏⴰⴹⵜ ⵏ ⵓⵙⵇⵇⵉⵎ ⴷ ⵓⴹⴼⵉⵕ ⴰⵎⵥⵍⴰⵢ ⵙ ⵉⵙⵖⵍⴰⴼ ⵏⵏⵙ ⵉⵎⴰⵜⴰⵢⵏ. 

 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

ⵜⴰⵙⵏⴰⴽⵓⴷⵜ ⵏ ⵜⵙⴽⴰⵏⵉⵏ (ⵉⵙⵔⴰⵙ ⵉⵎⵇⵇⵔⴰⵏⵏ) 
 

28 ⵏⵓⵡⴰⵏⴱⵉⵔ 2017: ⵉⵔⵉⵎ ⵏ ⵓⵙⵏⵎⴰⵍⴰ ⵏ ⵢⴰⵏ ⵓⵖⵊⴷⵉⵎ ⵜⴰⵎⴰ ⵏ ⵜⵎⵏⴱⴰⴹⵜ ⵏ ⵜⵙⴳⴰ ⵏ ⵊⵕⴰⴷⴰ ⴷ 

ⵜⵡⴰⴷⴰ ⵖⵔ ⵓⵙⵖⵉⵎ ⵏ ⵍⵡⵉⵍⴰⵢⴰ ⵏ ⵜⵎⵏⴰⴹⵜ ⵏ ⵓⴳⵎⵎⵓⴹ ⴳ ⵡⵊⴷⴰ, ⵙ ⵜⵙⴽⴰⵏⵜ ⵅⴼ ⵜⴰⵜⵜⵓⵢⵜ ⵏ 

ⵜⴼⴰⴽⵜⵓⵔⵉⵏ ⵏ ⵓⵙⵉⴷⴷ ⵏ ⵡⴰⵢⵢⵓⵔⵏ ⵉⵎⴳⴳⵓⵔⴰ ⴳ ⵓⵙⴳⴳⵯⴰⵙ ⵏ 2017, ⵉⴷⴷⵖ ⴷ ⵓⵡⴹⵏⵜ 

ⵜⵉⴼⴰⴽⵜⵓⵔⵉⵏ ⵏⵏⴰ ⵜⵜⴰⵏⵏⴰⵢⵏ ⵉⵎⵣⴷⴰⵖⵏ ⵏ ⵜⵖⵔⵎⵜ ⵎⴰⵙ ⴰⵙⵏ ⵖⵍⴰⵏⵜ, ⴰⴳⵯⵉⵏ ⴰⴼⵔⵔⵓ ⵏⵏⵙⵏⵜ. 

20 ⴷⵓⵊⴰⵏⴱⵉⵔ 2017: ⵎⵓⵏⵏ ⵏⵏ ⴽⵉⴳⴰⵏ ⵏ ⵉⵏⵎⵓⵔⴰⵏ ⴳ “ⵜⵓⴷⴷⵓⵔⵜ  ⵍⵎⴰⵙⵉⵔⴰ  ⴳ ⵊⵕⴰⴷⴰ” ⴰⴼⴰⴷ 

ⴰⴷ ⴱⴷⴷⵏ ⴰⴽⴷ ⵢⴰⵏ ⵙⴳ ⵉⵏⵎⵓⵔⴰⵏ, ⵙ ⵜⵙⴽⴰⵏⵜ ⵅⴼ ⵓⴽⵓⵙ ⵏⵏⴰ ⵉⴳⴰ ⵢⴰⵏ ⵓⵎⵙⵡⵓⵔⵉ ⵏ ⵓⵙⵉⵔⴰ ⴰⵏⴰⵎⵓⵔ 

ⵏ ⵡⴰⵎⴰⵏ ⴷ ⵓⵙⵉⴷⴷ ⵉ ⵓⵎⵙⵙⵉⴹⵏ ⵙⴳ ⵜⴰⴷⴷⴰⵔⵜ ⵏⵏⵙ ⴷ ⵡⴰⵎⵎⴰⵥ ⵏ ⴽⴽⵓⵥ (4) ⵏ ⵉⵄⵔⵔⵉⵎⵏ ⴳ 

ⵓⵙⴽⴽⴰ ⵏⵏⵙ ⴳ ⵜⴳⵯⵎⵎⴰ ⵏ ⵜⵡⵊⵉⵡⵉⵏ ⵏⵏⵙⵏ ⵉⴷⴷⵖ ⴷⵔⵓⵏ ⴳ ⵓⴳⵔⴰⵡ ⴰⴷ ⵉⵍⵎⵎⴰ ⵉⵜⵜⵡⴰⵕⵥⵎ ⴰⵙⵏ 

ⴹⴰⵕⴰⵜ ⵎⴰⵢⴰ ⵏⵏ ⵙ ⴽⵔⴰ ⵏ ⵜⵙⵔⴰⴳⵉⵏ.  

22 ⴷⵓⵊⴰⵏⴱⵉⵔ 2017: ⴰⵙⵏⵎⴰⵍⴰ ⵏ ⵜⵡⴰⴷⴰ ⵏ ⵜⵙⴽⴰⵏⵜ ⵖⵔ ⵜⵎⵏⴱⴰⴹⵜ ⵏ ⵜⵙⴳⴰ ⵏ ⵊⵕⴰⴷⴰ ⴹⴰⵕⴰⵜ 

ⴰⵙⵙⵓⴼⵖ ⵏ ⵜⵅⵛⴱⵉⵏ ⵏ ⴰⵢⵜⵎⴰⵜⵏ ⵙ ⵙⵉⵏ (ⵃⴰⵙⴰⵏ ⴷ ⵊⴷⵡⴰⵏ) ⴷ ⵜⵎⵜⵜⴰⵏⵜ ⵏⵏⵙⵏ ⴳ ⵓⵣⵎⵣ ⵏ ⵓⵙⵙⵓⴼⵖ ⵏ 

ⵜⵔⴳⵉⵏ ⵙⴳ ⵢⴰⵏ ⵡⴰⵏⵓ ⴰⵔⵓⵍⴳⵉⵏ, ⴷ ⵓⵖⵊⴷⵉⵎ ⴷⴰⵜ ⵜⵙⴳⵉⵜ ⵏ ⵉⵎⵜⵜⵉⵏⵏ ⴷ ⵓⵙⵓⵜⵔ ⵏ ⵜⵡⵊⴰ ⵏⵏⵙ 

ⴰⵙⴳⴳⴷ ⵏ ⵓⵎⴰⵍⴰⴷ ⴰⴷⵖⵢⴰⵏ ⴷ ⵓⵏⵙⵙⵓⵎⵓ.  

25 ⴷⵓⵊⴰⵏⴱⵉⵔ 2017: ⴰⵙⵏⵎⴰⵍⴰ ⵏ ⵜⵡⴰⴷⴰ ⵏ ⵜⵙⴽⴰⵏⵜ, ⴹⴰⵕⴰⵜ ⴰⵎⴹⴰⵍ ⵏ ⴰⵢⵜⵎⴰⵜⵏ ⵙ ⵙⵉⵏ, ⵙⴳ 

ⵍⵎⴷⵉⵏⵜ ⵙ ⵜⵎⵏⴱⴰⴹⵜ ⵏ ⵜⵙⴳⴰ ⴷ ⵓⴱⵔⵔⵃ ⵙ ⵓⵙⵏⴰⵢ ⵏ ⵢⴰⵜ ⵜⴰⵢⵎⵓⵏⵜ ⵏ ⵓⵜⵓⵢ ⵏ ⵜⵙⴽⴰⵏⵉⵏ. 

29 ⴷⵓⵊⴰⵏⴱⵉⵔ 2017:  ⵉⴳⵉ ⵏ ⵓⵙⵍⴰⴳ ⴰⵎⴰⵜⴰⵢ ⴷ ⵓⵙⵏⵎⴰⵍⴰ ⵏ ⵢⴰⵏ ⵉⴱⴷⴷⵉ ⵏ ⵜⵙⴽⴰⵏⵜ ⴳ ⵊⵕⴰⴷⴰ 

ⵙ ⵓⵙⴰⴷⵎⵔ ⵉ ⵓⵙⵎⵎⴰⵍ ⵏⵏⴰ ⵉⵜⵜⵓⴼⵙⵔⵏ ⴳ ⵉⵎⴰⵙⵙⵏ ⵏ ⵓⵎⵢⴰⵡⴰⴹ ⴰⵏⴰⵎⵓⵏ ⴷ ⵏⵏⴰ ⴷ ⵙⵙⵓⴼⵖⵏⵜ 

ⵜⵙⵎⴷⵢⴰⵜⵉⵏ ⵜⵉⵏⵎⴰⵍⵍⴰⵏⵉⵏ ⴳ ⵜⵖⵔⵎⵜ (FDT, UGTM, UMT, UMT, CDT, UNT), ⴷⵔⵓⵏ ⴳ 

ⵉⴱⴷⴷⵉ ⴰⴷ ⵏ ⵜⵙⴽⴰⵏⵜ ⵉⵏⵎⵓⵔⴰⵏ ⴷ ⵉⴷⴷⴰⵏ ⵙⴳ ⵜⴳⵔⴰⵡⵉⵏ ⴷ ⵉⵙⵓⵏⵏ ⵏ ⵜⵙⴳⴰ (ⵜⴰⴳⴼⴰⵢⵜ, ⵄⵉⵏ ⴱⵏⵉ 

ⵎⵟⵀⵕ, ⵍⵎⵔⵉⵊⴰ, ⵜⴰⵡⵉⵙⵉⵜ, ⴳⵏⴼⵓⴷⴰ). ⵜⵜⵢⴰⵙⴰⵢⵏⵜ ⵜⵎⵉⵜⴰⵔ ⵅⴼ ⵓⵙⵉⴳⴳⵍ ⵏ ⵉⵙⵏⴼⵍⵏ ⵉⴷⵎⵙⴰⵏⵏ 

ⴳ ⵜⵖⵔⵎⵜ ⵏ ⵊⵕⴰⴷⴰ ⴷ ⵜⵙⴳⴰ ⵏⵏⵙ, ⴷ ⵓⵙⵉⴹⵏ ⵏ ⵉⵎⵙⵜⴳⴳⴰⵔⵏ ⵏⵏⴰ ⵉⴷⵔⵓⵏ, ⵙⵙⵓⵜⵉⵢⵏ ⵉ ⵓⵙⵉⵣⴷⴳ ⵏ 

ⵡⴰⵢⴷⴰ ⵏ “ⵜⵎⵙⵙⵓⵔⵜ ⵎⴰⴼⴰⵃⵉⵎ ⵍⵎⵖⵔⵉⴱ”.   

01 ⵉⵏⵏⴰⵢⵔ 2018: ⴰⵙⵏⵎⴰⵍⴰ ⵏ ⵜⵙⴽⴰⵏⵜ ⵏ ⴽⵔⴰ ⵏ ⵉⵏⵎⵓⵔⴰⵏ ⴳ ⴽⵔⴰ ⵏ ⵜⵓⴷⴷⵓⵔⵉⵏ ⵜⵉⴳⴷⵓⴷⴰⵏⵉⵏ ⴳ 

ⵜⵖⵔⵎⵜ, ⴹⴰⵕⴰⵜ ⵜⴰⵥⴰⵍⵍⵉⵜ ⵏ ⵢⵉⴹⵚ, ⴷ ⵓⵖⵓⵍ ⵏⵏⵙⵏ ⵙ ⵓⵇⵔⵇⴱ ⵏ ⵉⴼⵛⴽⴰ, ⴷ ⵉⵇⵉⵎⵉ ⵏ ⵉⵜⵙⵏ ⴳⵉⵙⵏ 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

ⴳ ⵓⴳⵏⵙ ⵏ ⵜⴳⵯⵎⵎⴰ ⴰⵔ ⵜⵏ ⵙⵇⵉⴱⴱⵉⵏ ⵙⴳ ⵉⵣⵓⵔⵏ ⴷ ⵉⵙⵇⵇⵉⴼⵏ ⵏ ⵜⴳⵯⵎⵎⴰ ⴹⴰⵕⴰⵜ ⴰⵙⵅⵙⵉ ⵏ 

ⵜⵉⴼⴰⵡⵜ ⵏⵏⵙⵏⵜ, ⴰⴼⴰⴷ ⴰⴷ ⵙⵙⴽⵜⵉⵏ ⵉⵎⵙⵜⴳⴳⴰⵔⵏ ⵙ ⵓⵙⵓⵖⵏ ⵏ ⵉⴳⵉ ⵏ ⵉⵙⵓⵜⵔⵏ ⵏⵏⵙⵏ, ⴳ ⵜⵣⵡⴰⵔⵉⵜ 

ⵏⵏⵙⵏ ⴰⵙⴽⴰⵔ ⵏ ⵓⵙⵏⴼⵍ ⴰⴷⵎⵙⴰⵏ ⵉ ⵊⵕⴰⴷⴰ. ⵜⴻⵜⵜⵓⴼⵙⵔ ⵜⵖⵓⵔⵉ ⵙ ⵡⴰⵏⴰⵡ ⴰⴷ ⴰⵎⴰⵢⵏⵓ ⵏ ⵜⵙⴽⴰⵏⵜ ⴳ 

ⵉⵙⵉⵜⵏ ⵏ ⵓⵎⵢⴰⵡⴰⴹ ⴰⵏⴰⵎⵓⵏ. 

19 ⵉⵏⵏⴰⵢⵔ 2018: ⵉⴳⵉ ⵏ ⵓⵙⵍⴰⴳ ⴰⵎⴰⵜⴰⵢ ⴷ ⵓⵙⵏⵎⴰⵍⴰ ⵏ ⵜⵡⴰⴷⴰ ⵜⴰⵏⴳⵔⴰⵢⵜ ⵙ ⵜⵙⴽⴰⵏⵜ ⵅⴼ 

ⵜⵙⵓⵍⴰⵏⵜ ⵏ ⵜⵎⵜⵜⴰⵏⵉⵏ ⴳ “ⵙⵙⴰⵏⴷⵕⵉⵢⴰⵜ” ⴷ ⵓⵙⵓⵜⵔ ⵏ ⵓⵙⵏⴼⵍ ⴰⴷⵎⵙⴰⵏ ⵉ ⵊⵕⴰⴷⴰ ⴷ ⵓⵙⵉⴹⵏ ⵏ 

ⵉⵎⵙⵜⴳⴳⴰⵔⵏ ⵅⴼ ⵓⵙⵙⵉⵏⴼ ⵏⵏⵙ ⴷ ⵡⴰⵔ ⴰⵣⵣⴳⵉⵔ ⵏ ⵉⵙⵖⵏⵓⵜⵏ ⵏⵏⴰ ⵉⵜⵜⵓⵖⵜⴰⵙⵏ ⴳ ⵓⵖⴰⵡⴰⵙ ⴰⴷⵎⵙⴰⵏ 

ⵏⵏⴰ ⵉⵎⵓⵏⵏ ⴷ ⵜⵔⴳⵍⴰ ⵏ “ⵜⵎⵙⵙⵓⵔⵜ ⵎⴰⴼⴰⵃⵉⵎ ⵍⵎⵖⵔⵉⴱ”. 

06 ⴱⵕⴰⵢⵕ 2018: ⴰⵙⵏⵎⴰⵍⴰ ⵏ ⵢⴰⵜ ⵜⵡⴰⴷⴰ ⴳ ⵓⵙⵉⵏ ⵉⵎⵙⴽⴰⵏⵏ ⵜⵉⴽⴰⵕⴹⵉⵡⵉⵏ ⵜⵉⵡⵔⴰⵖⵉⵏ ⵙ 

ⵜⵙⴽⴰⵏⵜ ⵅⴼ ⵜⵙⵓⵍⴰⵏⵜ ⵏ ⵜⵎⵜⵜⴰⵏⵉⵏ ⴳ ⵓⴳⵏⵙ ⵏ ⵡⵓⵏⴰ ⵏ ⵜⵔⴳⵉⵏ ⴰⵔⵓⵍⴳⵉⵏⵏ. 

07 ⴱⵕⴰⵢⵕ 2018: ⴰⵙⵏⵎⴰⵍⴰ ⵏ ⵢⴰⵜ ⵜⵡⴰⴷⴰ ⵙ ⵜⴰⵛⵛⵓⵎⵄⵉⵏ ⵙⴳ ⵜⵙⵔⴰⴳⵜ ⵜⵉⵙⵙ ⵙⴰⵜ ⵏ 

ⵜⴷⴳⴳⵯⴰⵜ ⴷ ⵜⵖⵓⵔⵉ ⵙ ⵓⵙⵅⵙⵉ ⵏ ⵜⵉⴼⴰⵡⵜ ⵏ ⵜⴳⵯⵎⵎⴰ ⵉ ⵓⵡⵏⵏⵉ ⵅⴼ ⵜⵓⴳⵉⵜ ⵏ ⵜⵙⵓⵎⴰⵔ ⵏⵏⴰ ⵉⵙⵙⵏⴽⴷ 

ⵓⵎⴰⵡⴰⵙ ⵏ ⵜⵥⴹⴰⵕⵜ ⴷ ⵉⵇⴷⴷⵓⵃⵏ ⴷ ⵓⵎⴰⵡⴰⵙ ⵏ ⵜⵏⴼⵍⴰⵃⵜ ⴷ ⵜⴳⵯⵎⵔⵜ ⵜⴰⵢⵍⴰⵏⵜ... 

17 ⴱⵕⴰⵢⵕ 2018: ⵜⴰⵖⵓⵔⵉ ⵙ ⵢⴰⵏ ⵓⵣⵎⵣ ⵏ “ⵓⴼⵔⴰ ⴷ ⵓⵙⵙⵉⴳⵍ ⵏ ⵡⴰⵏⴰⵡⵏ ⵏ ⵜⵙⴽⴰⵏⵉⵏ” ⴰⴼⴰⴷ 

ⴰⴷ ⵜⴻⵜⵜⵓⴳⴰ ⵜⵖⵓⵔⵉ ⵉ ⵜⵙⵓⵎⴰⵔ ⵏ ⵜⵏⴱⴰⴹⵜ, ⵜⵜⵓⴼⴽⴰⵏ ⵉ ⵜⵏⴱⴰⴹⵉⵏ ⵜⵉⴳⴷⵓⴷⴰⵏⵉⵏ ⵜⵉⵣⵉ ⵢⵓⴷⴰⵏ ⴳ 

ⵓⵣⵣⴳⵉⵔ ⵏ ⵜⵎⵔⵉⵙⵉⵏ  ⴷ ⵜⴼⵍⴰⵙ ⵏⵏⴰ ⵙⵙⵏⴽⴷⵏⵜ ⵜⵏⴱⴰⴹⵉⵏ ⵜⵉⵎⵥⵍⴰⵢⵉⵏ. 

03 ⵎⴰⵕⵚ 2018: ⵉⴳⵉ ⵏ ⵓⵙⵍⴰⴳ ⴰⵎⴰⵜⴰⵢ ⴷ ⵓⵙⵏⵎⴰⵍⴰ ⵏ ⵜⵡⴰⴷⴰ ⵜⴰⵏⴳⵔⴰⵢⵜ ⵏⵏⴰ ⵉⴽⴽⴰⵏ ⵉⵙⵓⴽⴰ ⵏ 

ⵜⵖⵔⵎⵜ, ⵙ ⵜⵙⴽⴰⵏⵜ ⵅⴼ ⵜⵎⵜⵜⴰⵏⵜ ⵏ ⵢⴰⵏ ⵙⴳ ⵉⵏⵎⵓⵔⴰ  (ⴼ. ⵇ) ⵙ ⵢⴰⵜ ⵜⵉⵢⵢⵜⵉ ⵏ ⵓⵙⵉⴷⴷ ⴳ ⵢⴰⵏ 

ⵓⵣⴰⵖⵓⵣ ⴰⵔⵓⵍⴳⵉⵏ ⵏ ⵓⵙⵙⵓⴼⵖ ⵏ ⵡⴰⵍⴷⵓⵏ ⴳ ⵜⴳⵔⴰⵡⵜ ⵏ ⵜⵡⵉⵙⵉⵜ ⵉⴹⴼⵕⵏ ⵉ ⵜⵙⴳⴰ ⵏ ⵊⵕⴰⴷⴰ. ⵎⵓⵏⵏ 

ⵏⵏ ⵉⵎⵙⴽⴰⵏⵏ ⵏⵏⴰ ⴷ ⵉⴷⴷⴰⵏ ⵙⴳ ⵜⵓⴳⵜ ⵏ ⵜⴷⴷⵓⵔⵉⵏ ⵏ ⵜⵖⵔⵎⵜ ⴷ ⵜⴳⵔⴰⵡⵉⵏ ⵏ ⵜⵙⴳⴰ ⴳ ⵓⵙⴰⵔⴰⴳ ⵉⵍⵍⴰⵏ 

ⵜⴰⵎⴰ ⵏ ⵜⵎⵏⴱⴰⴹⵜ  ⵏ ⵜⵙⴳⴰ, ⴳⵏ “ⵜⵉⵎⵉⵜⴰⵔ ⵜⵉⵣⴳⴳⵯⴰⵖⵉⵏ ⴳ ⵉⴼⴰⵙⵙⵏ ⵏⵏⵙⵏ”, ⴰⴼⴰⴷ ⴰⴷ ⵙⵙⵉⵡⴹⵏ 

ⵜⴰⴳⵯⵉⵜ ⵏⵏⵙⵏ ⵉ ⵉⴼⵙⵙⴰⵢⵏ ⵏⵏⴰ ⵜⵙⵓⵎⵔ ⵜⵏⴱⴰⴹⵜ ⵉⴷⴷⵖ ⵜⵏ ⵜⵜⴰⵏⵏⴰⵢ ⵓⵔ ⵓⵡⴷⵉⵏ ⴳ ⵉⴳⵉ ⵏ ⵉⵙⵓⵜⵔⵏ 

ⵏⵏⵙⵏ. 

08 ⵎⴰⵕⵚ 2018: ⵙⵏⵎⴰⵍⴰⵏⵜ ⴽⵔⴰ ⵏ ⵜⵡⵜⵎⵉⵏ ⵏ ⵜⵖⵔⵎⵜ ⵏ ⵊⵕⴰⴷⴰ ⵢⴰⵜ ⵜⵡⴰⴷⴰ ⵜⴰⵏⴳⵔⴰⵢⵜ ⵙ 

ⵜⵎⵍⴷⴰ ⵏ ⵡⴰⵙⵙ ⴰⵎⴰⴹⵍⴰⵏ ⵏ ⵜⵎⵖⴰⵔⵜ, ⵜⴽⴽⴰ ⵉⵙⵓⴽⴰ ⵏ ⵜⵖⵎⵔⵜ ⴳ ⵓⵎⵏⵉⴷ ⵏ “ⵓⵙⴰⵔⴰⴳ ⵛⵛⵓⵀⴰⴷⴰ”. 

ⵜⵢⴰⵜⵜⴰⵢⵏⵜ ⴳⵉⵙ ⵜⵎⵉⵜⴰⵔ ⵉⵏⴽⴹⵏ ⴰⵙⵓⵔⵙ ⵉⵎⵔⵔⵜⵏ ⵏⵏⴰ ⵜⵜⴷⴷⵔⵏⵜ ⵜⵡⵜⵎⵉⵏ ⴳ ⵜⵖⵔⵎⵜ, ⴰⵔ 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

ⵜⵜⴻⵜⵜⵔ ⴰⵙⴳⴳⴷ ⵏ ⵜⵉⵣⵉ (ⴰⴷⴷⵓⵔ) ⵏⵏⵙⵏⵜ ⴷ ⵓⴼⵔⴰⴳ ⵏ ⵉⵣⵔⴼⴰⵏ ⵏⵏⵙⵏⵜ ⵉⴷⴷⵖ ⴳⴰⵏⵜ ⵜⵉⵏⵎⵓⵔⵉⵢⵉⵏ 

ⵉⵏⴳⴰⴷⴷⴰⵏ ⴰⴽⴷ ⵉⵔⴳⵣⵏ. 

09 ⵎⴰⵕⵚ 2018 : ⵉⵔⵉⵎ ⵏ ⵓⴳⴷⴷⵓⵍ ⵏ ⵡⴰⵎⵎⴰⵥ ⵏ (ⵎ. ⴷ) ⴳ ⵓⵣⵎⵣ ⵍⵍⵉ ⵖ ⵉⵍⵍⴰ ⴰⴽⴷ ⴽⵔⴰ ⵏ 

ⵉⵎⵙⵎⵓⵙⵙⵓⵜⵏ ⵢⴰⴹⵏⵉⵏ, ⴳ ⵢⴰⵏ ⵓⴳⵔⴰⵡ ⴰⵎⵎⴰⵙ ⵏ ⵢⴰⵏ ⵓⴳⴰⴷⴰⵣ ⴰⵏⵎⴰⵍⴰⵙⵙ ⴳ ⵜⵖⵔⵎⵜ ⵏ ⵊⵕⴰⴷⴰ, 

ⵅⴼ ⵓⵙⵎⵓⵙⵙⵓ ⵏ ⵉⵏⵎⵓⵔⴰⵏ ⵅⴼ ⵓⴼⵓⵖ ⵙ ⵓⵙⵓⴽ ⴷ ⵜⴷⵔⴰⵡⵜ ⴳ ⵜⵡⴰⴷⴰ ⵏ ⵜⵙⴽⴰⵏⵜ ⵉⵜⵜⵓⵖⴰⵡⵙⵏ ⵙ 

ⵡⴰⵙⵙ ⵏ 11 ⵎⴰⵕⵚ 2018. 

10 ⵎⴰⵕⵚ 2018: ⵜⵙⵙⴼⴰⵡ ⵜⵏⵎⵎⴰⵍⵜ ⵏⵏⴰ ⴷ ⵉⵙⵙⵓⴼⵖ ⵓⴳⵏⵙⴰⵙ ⴰⵎⴰⵜⴰⵢ ⵏ ⵓⴳⵍⵍⵉⴷ ⴳ ⴷⴰⵔ 

ⵜⵙⵏⴱⴹⴰⵢⵜ ⵏ ⵡⴰⵍⴰⵙ ⴳ ⵡⵊⴷⴰ ⵎⴰⵙ ⵓⵔ ⵜⵍⵍⵉ ⵜⵣⴷⴰⵢⵜ ⵉⵏⴳⵔ ⵡⴰⵎⵎⴰⵥ ⵏ (ⵎ. ⴷ) ⴷ ⵜⵙⴽⴰⵏⵉⵏ ⵏⵏⴰ 

ⵜⵙⵙⵏ ⵜⵖⵔⵎⵜ ⵏ ⵊⵕⴰⴷⴰ, ⴷ ⵎⴰⵙ “ⵓⵔ ⴳⵉⵏ ⵉⵏⵖⵎⵉⵙⵏ ⵏⵏⴰ ⵉⵜⵜⵡⴰⵏⵏⴰⵏ ⵉⵎⴷⴷⴰⴷⵏ ⴷ ⵉⴷ ⵡⴰⵔ ⵜⵉⴷⵜ, 

ⵉⴷⴷⵖ ⴷ ⵢⵓⴳⴳⴰ ⵙⴳ ⵉⵙⴰⴳⴳⵯⵏ ⵏ ⵜⵎⵙⵙⴰⵔⵜⵓⵜ ⵜⴰⵏⴱⴹⴰⵢⵜ ⵉⵜⵜⵓⴳⴰⵏ ⴳ ⵉⵎⵔⵙⵉ ⴰⴷ ⵎⴰⵙ ⵜⵣⴷⵉ 

ⵜⵎⵙⴰⵔⵜ ⴰⴷ ⴷ ⵢⴰⵏ ⵓⵏⴳⴰⵙ ⴰⴱⵔⴷⴰⵏ, ⵏⵏⴰ ⵉⴳⴰ ⵡⴰⴷ ⵉⴳⴰⵏ ⴰⵎⵏⵜⴰⵢ ⴳ ⵓⵙⴰⴽⵓⴷ ⵏ 8 ⵎⴰⵕⵚ ⴰⴷ ⴳ 

ⵜⵙⵔⴰⴳⵜ ⵜⴰⵎⵣⵡⴰⵔⵓⵜ ⵏ ⵣⵉⴽⴽ, ⴷ ⵎⴰⵙ ⵙⵓⵍⵏ ⵉⵔⵣⵣⵓⵜⵏ ⴷⴰ ⵣⵣⵉⴳⵉⵣⵏ ⴳ ⵉⵎⵔⵙⵉ ⴰⴷ”2. 

- ⵖⵍⵉⵏ ⴽⴽⵓⵥ (4) ⵏ ⵉⵎⵙⵎⵓⵙⵙⵓⵜⵏ ⵙⴳ ⵉⵄⵔⵔⵉⵎⵏ ⵏ ⵜⵖⵔⵎⵜ ⵢⴰⵏ ⵓⴳⵊⴷⵉ ⵏ ⵉⵎⵢⴰⵡⴰⴹⵏ, 

ⵙⴷⵉⴷⴷⵉⵢⵏ ⵙ ⵎⵏⵖⵉⵎⴰⵏ ⵉⵖ ⵓⵔ ⵏⵏⵓⵕⵥⵎⵏ ⴽⵕⴰⴹ (3) ⵓⴳⴳⵉⴷⵏ ⵜⵜⵡⴰⵎⴰⵥⵏⵉⵏ, ⵜⵏ ⵉⴳⴰⵏ ⴷ (ⵎ.ⴷ) 

ⴷ (ⴰ.ⵍ) ⴷ (ⴱ.ⵄ). 

11 ⵎⴰⵕⵚ 2018: ⴰⵙⵏⵎⴰⵍⴰ ⵏ ⵢⴰⵜ ⵜⵡⴰⴷⴰ ⵜⴰⵏⴳⵔⴰⵢⵜ ⵉⵙⵙⵏⵜⵉⵏ ⵙⴳ “ⵓⵙⴰⵔⴰⴳ ⵍⵎⴰⵏⴰⵕ” ⵜⵣⵔⵉ 

ⵙⴳ ⵜⵓⴷⴷⵓⵔⵉⵏ “ⵍⵎⴰⵙⵉⵔⴰ” ⴷ ⵡⵍⴰⴷ ⵄⵎⵕ” ⴷ “ⵃⴰⵙⵉ ⴱⵍⴰⵍ”, ⵜⴰⵎⵥ ⴰⴱⵔⵉⴷ ⵙ ⵜⵖⵔⵎⵜ ⵏ 

ⵍⵄⵢⵓⵏ ⵏ ⵓⴳⵎⵎⵓⴹ ⵏⵏⴰ ⵢⴰⴳⴳⵓⴳⵏ ⵅⴼ ⵊⵕⴰⴷⴰ ⵙ ⵎⴰⴷ ⵢⴰⵥ ⵏⵏ ⵉ ⵙⵎⵎⵓⵎⵔⴰⵡ (50) ⵏ ⵉⴷ ⴽⵉⵍⵓⵎⵉⵜⵕ. 

ⵜⵜⵡⴰⵙⴰⵢⵏⵜ ⴳⵉⵙ ⵜⵎⵉⵜⴰⵔ ⵉⵙⵙⵓⵜⵔⵏ ⴰⵙⴽⴰⵔ ⵏ ⵓⵙⵏⴼⵍ ⴰⴷⵎⵙⴰⵏ ⵉ ⵜⵖⵔⵎⵜ ⴷ ⵓⵙⵉⴹⵏ ⵏ 

ⵉⵎⵙⵜⴳⴳⴰⵔⵏ ⵅⴼ ⵓⵙⵓⵔⵙ ⵏⵏⴰ ⵉⵍⵍⴰⵏ ⴳ ⵜⵖⵔⵎⵜ ⴷ ⵉⴼⵉ ⵏ ⵓⴼⵙⵙⴰⵢ ⵉ ⵜⵎⵓⴽⵔⵉⵙⵜ ⵏ ⵡⴰⵎⴰⵏ ⴷ 

ⵓⵙⵉⴷⴷ ⵙ ⵜⵔⵏⴰⵡⵜ ⵅⴼ ⵓⵕⵥⵥⵓⵎ ⵉ ⵉⵏⴰⵎⵓⵥⵏ ⵙ ⴽⵕⴰⴹ. ⵢⴰⴼ ⵡⴰⵏⴰⵡ ⴰⴷ ⵏ ⵜⵙⴽⴰⵏⵜ ⴰⵎⵢⴰⵖ ⵣⵖ 

ⴷⴰⵔ ⵉⵎⵙⵎⵔⵙⵏ ⵏ ⵡⴰⵙⵉⵜⵏ ⵏ ⵓⵎⵢⴰⵡⴰⴹ ⴰⵏⴰⵎⵓⵏ, ⵏⵏⵉ ⵉⵙⵉⵡⵍⵏ ⵅⴼ ⵡⴰⵏⵏⴰⵍ ⵏⵏⵙ ⵉ ⵉⵙⵓⵜⵔⵏ ⵏ ⵉⵎⵙⴽⴰⵏⵏ. 

ⵣⵣⵔⵉⵏ ⵉⵎⵙⴽⴰⵏⵏ ⵉⴹ ⵏⵏⵙⵏ ⵙ ⵓⵖⵊⴷⵉⵎ ⴳ ⵓⵙⵓⴽ ⴰⵎⴰⵜⴰⵢ ⵏ ⵜⵖⵔⵎⵜ ⵏ ⵍⵄⵢⵓⵏ ⵏ ⵓⴳⵎⵎⵓⴹ. 

 
2 ⴰⵖⵎⵉⵙ ⵏ ⵀⵉⵙⴱⵔⵉⵙ ⴰⵍⵉⴽⵟⵕⵓⵏⵉ ⴳ ⵓⵙⴰⴽⵓⴷ ⵏ 10 ⵎⴰⵕⵚ 2018: ⴰⵙⴱⴷⴷⵉ ⵏ ⵢⴰⵏ ⵓⵎⵙⵎⵓⵙⵙⵓ ⵏⵏⴰ ⵉⵙⵙⵉⵖⵉⵏ 

ⵜⵉⵙⴽⴰⵏⵉⵏ ⴳ ⵊⵕⴰⴷⴰ ⴷ ⵜⵎⵓⵔⴰⵢⵜ ⵜⴰⵎⴰⵜⴰⵢⵜ ⴰⵔ ⵜⴼⴰⵙⴰⵔ ⴰⴽⵛⵛⵓⵎ ⵏⵏⵙ : / https://www.hespress.com 

societe/384106.html 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

12 ⵎⴰⵕⵚ 2018: ⵉⴳⵉ ⵏ ⵓⵙⵍⴰⴳ ⴰⵎⴰⵜⴰⵢ ⵙ ⵜⵎⵍⴷⴰ, ⵏ ⵎⴰ ⵎⵉ ⵙⵙⴰⵖⵏ ⵉⵎⵙⴽⴰⵏⵏ, “ⴰⴽⵜⵜⵓⵢ 

ⵡⵉⵙⵙ ⴽⴽⵓⵎⵔⴰⵡ ⵏ ⵄⴱⴷ ⵔⵔⵃⵎⴰⵏ ⵛⴰⵀⵉⴷ ⵍⵖⵉⵔⴰⵏ” ⵏⵏⴰ ⵉⵎⵎⵓⵜⵏ ⴳ 01 ⴱⵕⴰⵢⵕ 2018 ⴳ 

ⵓⴳⵏⵙ ⵏ ⵢⴰⵏ ⵡⴰⵏⵓ ⴰⵔⵓⵍⴳⵉⵏ ⵏ ⵓⵙⵙⵓⴼⵖ ⵏ ⵜⵔⴳⵉⵏ ⴳ “ⵃⴰⵙⵉ ⴱⵍⴰⵍ” ⵜⴰⵎⴰ ⵏ ⵜⵖⵔⵎⵜ ⵏ ⵊⵕⴰⴷⴰ. 

13 ⵎⴰⵕⵚ 2018: ⵓⴼⵓⵖ ⵏ ⵓⵙⵉⵡⴹ ⵏ ⵜⵎⴰⵡⴰⵙⵜ ⵏ ⵓⴳⵏⵙⵓ ⵏⵏⴰ ⵉⵙⴳⴷⵍⵏ ⵜⵉⵙⴽⴰⵏⵉⵏ ⵏⵏⵉ ⵓⵔ ⵉⵍⵉⵏ 

ⵜⵓⵔⴰⴳⵜ ⴳ ⵉⴱⵔⴷⴰⵏ ⵉⴳⴷⵓⴷⴰⵏ, ⵉⴷⴷⵖ ⵉⵙⵙⴼⴰⵡ: ⴰⴳⴷⴷⵓⵍ ⵏ ⵜⵙⴽⴰⵏⵜ ⵜⴰⵔⵓⵍⴳⵉⵏⵜ ⴳ ⵓⵙⵓⴽ 

ⴰⵎⴰⵜⴰⵢ ⴷ ⵓⵎⵔⴰⵔⴰ ⵙ ⴽⵉⴳⴰⵏ ⵏ ⵓⴱⴽⴽⵙ ⴰⴽⴷ ⵜⵎⵙⴽⵉⵔⵉⵏ ⵓⵔ ⵉⵍⵉⵏ ⵜⴰⵎⴰⵙⴰⵢⵜ, ⵅⴼ ⵓⵙⵕⵚⵓ ⵏ 

ⵜⵏⴼⵔⵓⵜ ⴷ ⵓⵙⵓⴳⵔ ⵏ ⵓⵣⵣⵉⴳⵣ ⵓⵏⵣⵉⵍ ⵏ ⵜⵓⴷⵔⵜ ⵜⴰⵎⴰⵜⴰⵢⵜ ⴷ ⵓⴼⵔⴰⴳ ⵏ ⵜⵏⵓⴼⴰ ⵏ ⵜⵏⵎⵓⵔⵉⵢⵉⵏ ⴷ 

ⵉⵏⵎⵓⵔⴰⵏ”. ⵎⴽⴷⴰ ⵖⵜⵙⵏ ⴽⵔⴰ ⵏ ⵉⵎⵙⵎⵓⵙⵙⵓⵜⵏ - ⵙⴳⵉⵙⵏ ⴽⵔⴰ ⵏ ⵉⵎⵙⵡⵓⵔⵉⵢⵏ ⵏ ⵉⵣⵓⵖⴰⵣ ⵏ ⵜⵔⴳⵉⵏ 

- ⴰⵙⵏⵎⴰⵍⴰ ⵏ ⵓⵖⵊⴷⵉⵎ ⵉⵕⵥⵎⵏ ⴳ ⵓⴳⵏⵙ ⵏ ⵢⴰⵏ ⵙⴳ “ⵡⵓⵏⴰ ⵏ ⵓⵙⵓⴼⵖ ⵏ ⵜⵔⴳⵉⵏ ⵉⵍⵍⴰⵏ ⴳ ⵜⴰⴳⴰⵏⵜ ⵜⴰⵎⴰ ⵏ 

ⵓⴷⵖⴰⵔ ⵉⵜⵜⵡⴰⵙⵙⵏ ⵙ : F14 ⴳ ⵓⴱⵔⵉⴷ ⵏ ⵙⵉⴷⵉ ⵃⵎⴰⴷ ⴱⵏ ⵛⵛⵉⵅ” 

14 ⵎⴰⵕⵚ 2018: ⴰⵏⵖⴰⵍ ⵏ ⵓⵏⵖⵎⵉⵙ ⵏ ⵜⴹⵓⵕⵉ ⵏ ⴽⴽⵓⵥ ⵏ ⵉⵎⵙⵡⵓⵔⵉⵢⵏ ⴳ ⵓⴳⵏⵙ ⵏ ⵡⴰⵏⵓ ⵉⵜⵜⵡⴰⵏⵏⴰⵏ 

ⴳ ⵡⴰⵙⵉⵜⵏ ⵏ ⵓⵎⵢⴰⵡⴰⴹ ⴰⵏⴰⵎⵓⵏ ⴷ ⵍⵡⴰⵜⵙⴰⴱ, ⴷ ⵉⴳⵣⵣⵓⵎⵏ ⵏ ⵍⴼⵉⴷⵢⵓ ⵏⵏⴰ ⵉⵎⵎⴰⵍⵏ ⵜⵉⵣⵉ ⵍⵍⵉ ⵏ 

ⵜⴹⵓⵕⵉ ⵏ ⵉⵎⵏⵜⴰⵢⵏ ⴳ ⵡⴰⵏⵓ, ⴷ ⵜⴰⵜⵜⵓⵢⵜ ⵏ ⵜⵖⵓⵢⵢⴰ ⵏⵏⵙⵏ ⴷ ⵜⵓⵜⵜⵔⴰ ⵏ ⵜⵙⵉⵜⵉⵜ. 

ⴰⴽⵛⵛⵓⵎ ⵏ ⵉⵔⴳⵣⵏ ⵏ ⵡⴰⵔⴰⵢ ⵓⵖⵔⵉⵎ ⵙ ⵓⵖⴰⵡⵍ ⴰⴼⴰⴷ ⴰⴷ ⵙⵙⵏⵊⵎⵏ ⵉⵎⵏⵜⴰⵢⵏ, ⴳ ⵓⵣⵎⵣ ⴰⵏⵏ ⵏⵉⵜ, 

ⴽⵛⵎⵏⵜ ⵏⵏ ⵜⴳⴳⴰⵍⵉⵏ ⵜⵉⴳⴷⵓⴷⴰⵏⵉⵏ ⴰⴼⴰⴷ ⴰⴷ ⴼⵜⵙⵏⵜ ⴰⵖⵊⴷⵉⵎ, ⴱⴹⵓⵏⵜ ⵉⵎⵙⴽⴰⵏⵏ ⵏⵏⴰ ⵉⵏⴽⵔⵏ ⵙⴳ 

ⵜⵙⴳⴰ ⵏⵏⵙⵏ ⴰⵔ ⴽⴽⴰⵜⵏ ⵜⵉⴳⴳⴰⵍⵉⵏ ⴰⴷ ⵙ ⵉⵥⵕⴰⵏ, ⵏⴽⵔⵏ ⵏⵉⵜ ⵉⵎⵏⴰⵍⴰⵜⵏ ⵉⵏⴳⵔ ⵜⴼⵓⵍⴰ ⵙ ⵙⵏⴰⵜ ⵍⵍⵉ 

ⵉⵙⵢⴰⴼⴰⵏ ⵙ ⴽⵔⴰ ⵏ ⵉⵎⵜⵡⴰⵖⵏ  ⴳ ⵉⴷⵔⴰⵙⵏ ⵏ ⵜⴳⴳⴰⵍⵉⵏ ⵜⵉⴳⴷⵓⴷⴰⵏⵉⵏ ⴷ ⴽⵔⴰ ⵏ ⵉⵎⵙⵎⵓⵙⵙⵓⵜⵏ ⴷ 

ⵓⵊⴷⴰⵔ ⵏ ⴽⵔⴰ ⵏ ⵜⵀⵉⵔⵉⵜⵉⵏ ⵏ ⵜⴳⴳⴰⵍⵉⵏ ⵜⵉⴳⴷⵓⴷⴰⵏⵉⵏ ⴷ ⵡⴰⵎⵎⴰⵥ ⵏ ⴽⵔⴰ ⵉⵎⵙⴽⴰⵏⵏ ⴷ ⵓⵙⵡⴰⵍⴰ ⵏⵏⵙⵏ 

ⴹⴰⵕⴰⵜ ⵎⴰⵢⴰ ⵏⵏ ⵅⴼ ⵜⵙⵏⴱⴹⴰⵢⵜ ⵜⴰⵎⵏⵣⵓⵜ ⴷ ⵜⵙⵏⴱⴹⴰⵢⵜ ⵏ ⵡⴰⵍⴰⵙ ⴳ ⵡⵊⴷⴰ. 

ⵜⵜⵡⴰⵙⵙⵏⵏⵜ ⵜⵙⴽⴰⵏⵉⵏ ⴰⴷ ⵙ ⵜⴽⵕⴹⵉ ⵉⵏⴳⵔ ⵜⴳⴳⴰⵍⵉⵏ ⵜⵉⴳⴷⵓⴷⴰⵏⵉⵏ ⴷ ⵉⵎⵙⵎⵓⵙⵙⵓⵜⵏ, ⵙⵢⴰⴼⴰⵏⵜ 

ⵙ ⵉⵎⵜⵡⴰⵖⵏ ⴳ ⵉⴷⵔⴰⵙⵏ ⵏ ⵜⴳⴳⴰⵍⵉⵏ ⵜⵉⴳⴷⵓⴷⴰⵏⵉⵏ, ⵏⵏⴰ ⴳ ⵉⵍⵍⴰ ⴰⵡⴷ ⵡⴰⵣⵣⴰⵏ (ⵣ.ⵄ) ⵏⵏⴰ ⵜⵙⵙⴼⴰⵡ 

ⵜⵡⵊⴰ ⵏⵏⵙ ⵎⴰⵙ ⵉⵜⵜⵢⴰⴽⴰⵍ. ⵉⵜⵜⵓⵣⵎⵎⴻⵎ ⵓⵊⴷⴰⵔ ⵏ ⴽⵔⴰ ⵏ ⵜⵀⵉⵔⵉⵜⵉⵏ ⵏ ⵜⴳⴳⴰⵍⵉⵏ ⵜⵉⴳⴷⵓⴷⴰⵏⵉⵏ ⴷ 

ⵡⴰⵎⵎⴰⵥ ⵏ ⴽⵔⴰ ⵏ ⵉⵎⵙⴽⴰⵏⵏ. 

15 ⵎⴰⵕⵚ 2018: ⵓⴼⵓⵖ ⵏ ⵓⵙⵉⵡⴹ ⵏ ⵜⵎⴰⵡⴰⵙⵜ ⵏ ⵓⴳⵏⵙⵓ ⵏⵏⴰ ⵖ ⵜⴻⵜⵜⵍⴰⵖⴰ ⵎⴰⵙ ⵜⵜⵓⵏⵖⵎⵙⵏⵜ 

ⵜⴳⴳⴰⵍⵉⵏ ⵜⵉⴳⴷⵓⴷⴰⵏⵉⵏ ⵜⵉⵎⵥⵍⴰⵢⵉⵏ ⵅⴼ ⵓⵕⵥⵥⵓⵎ ⵏ ⵢⴰⵏ ⵓⵙⴰⴳⴳⵯ ⵅⴼ ⵓⵏⵢⵓⴷⴷⵓ ⵏ ⴽⵔⴰ ⵏ ⵜⵡⵍⴰⴼⵉⵏ 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

ⵏ ⵉⵎⵜⵡⴰⵖⵏ ⵙ ⵡⴰⴳⴳⴰⵙⵏ ⴳ ⵜⵎⵙⴰⵔⵉⵏ ⵏⵏⴰ ⵉⵊⵕⴰⵏ ⴳ ⵓⴳⵎⵎⵓⴹ ⴰⵏⴰⵎⵎⴰⵙ ⴷ ⵓⴱⵔⵔⵉⵡ ⵎⴰⵙ ⴳⴰⵏⵜ ⵜⵉⵏ 

ⵜⵡⵓⵔⵉⵡⵉⵏ ⵏ ⵜⴽⵕⴹⵉ ⵏⵏⴰ ⵙⴽⵔⵏⵜ ⵜⴳⴳⴰⵍⵉⵏ ⵜⵉⴳⴷⵓⴷⴰⵏⵉⵏ ⴳ ⵜⵖⵔⵎⵜ ⵏ ⵡⵊⴷⴰ. 

08 ⵉⴱⵔⵉⵔ 2018: ⵜⴰⵖⵓⵔⵉ ⵙ ⵉⵖⵉⵎⵉ ⴳ ⵓⴳⵏⵙⵓ ⵏ ⵜⴳⵯⵎⵎⴰ ⴷ ⵓⵙⵙⵅⵡⵓ ⵏ ⵉⵙⵓⴽⴰ ⴷ ⵓⵙⵙⵉⴳⵍ 

ⵏ ⴽⵔⴰ ⵏ ⵜⵙⴽⴽⴰⵏⵉⵏ ⵅⴼ ⵜⴳⵯⵎⵎⴰ, ⵉⵜⵜⵢⴰⵔⴰ ⴳⵉⵙⵏⵜ “ ⵖⵉⵔ ⴰⵎⵥⴰⵜ ⴰⵖ ⵇⴰⵃ” ⴳ ⵢⴰⵏ ⵓⵙⵎⵍ ⵅⴼ 

ⵜⴱⴷⴰⴷⵜ ⴰⴽⴷ ⵉⵏⴰⵎⵓⵥⵏ. 

09 ⵉⴱⵔⵉⵔ 2018: ⵉⴳⵉ ⵏ ⵓⵙⵍⴰⴳ ⴰⵎⴰⵜⴰⵢ ⴳ ⵜⵖⵔⵎⵜ ⵏ ⵊⵕⴰⴷⴰ, ⵙ ⵓⵎⵙⴰⴷⴰⵖ ⴰⴽⴷ ⵓⵙⵏⴽⴷ ⵏ 

ⴽⵉⴳⴰⵏ ⵏ ⵉⵏⴹⴼⴰⵕⵏ ⴷⴰⵜ ⵜⵙⵏⴱⴹⴰⵢⵜ ⵜⴰⵎⵏⵣⵓⵜ ⴳ ⵡⵊⴷⴰ. 

19 ⵉⴱⵔⵉⵔ 2018: ⵜⴰⵖⵓⵔⵉ ⵙ ⵓⵥⵓⵎ ⴷ ⵡⵓⵜⵛⵉ ⴰⴳⵔⴰⵡⴰⵏ ⴳ ⵉⴷⵖⴰⵔⵏ ⵏ ⵓⴳⵔⴰⵡ ⵏ 

ⵉⵎⵙⵎⵓⵙⵙⵓⵜⵏ, ⴷ ⵓⵙⵏⵎⴰⵍⴰ ⵏ ⵜⵡⴰⴷⵉⵡⵉⵏ ⵙⴳ ⵜⵓⴷⴷⵓⵔⵉⵏ ⵜⵉⴳⴷⵓⴷⴰⵏⵉⵏ ⵙ ⵜⵙⴳⴰ ⵏ ⵓⵙⵔⵙ 

ⴰⴱⵔⴷⴰⵏ ⴷ ⵓⵔⴱⵓ ⵏ ⵉⵇⵔⴰⴱⵏ ⵃⵎⴰ ⴰⴷ ⴼⵜⵓⵏ ⵙⴳ ⵜⵖⵔⵎⵜ. 

10 ⵎⴰⵢⵢⵓ 2018: ⴰⵙⵏⵎⴰⵍⴰ ⵏ ⵓⵎⵣⵉⵣⵣⵍ ⵏ ⵓⵙⴳⵎⴹ ⵏ ⵉⵏⵎⵓⵔⴰⵏ ⴳ ⵊⵕⴰⴷⴰ ⵅⴼ  ⴽⵔⴰ ⵏ ⵜⵓⵍⴽⵉⵎⵉⵏ 

ⵉⴱⴰⵡⵏ ⴰⵙⵉⵎⵎⵕ ⵏ ⵉⵎⵙⴽⴰⵏⵏ ⵅⴼ ⵜⵙⴽⴰⵏⵜ (ⵜⴹⴼⵕ ⵜⵙⵇⵇⵉⵎⵜ ⵜⵉⴽⴽⵉ ⵏ ⵓⵎⵣⴰⵖ ⵏ ⵉⵏⴹⴼⵕⵏ ⵜⵓⵏⵖⵉⵍⵉⵏ 

ⵙⴳ ⵜⵓⵍⴽⵉⵎⵉⵏ ⴰⴷ ⵉ ⵓⵏⵙⵙⵉⵅⴼ ⵏ ⵓⵏⴳⵎⴰⵎ ⴳ ⵢⴰⵜ ⵜⴳⵉⵡⵔⵜ ⵏ ⵜⵙⵏⴱⴹⴰⵢⵜ ⵜⴰⵎⵏⵣⵓⵜ). 

13 ⵎⴰⵢⵢⵓ 2018: ⴰⵙⵏⵎⴰⵍⴰ ⵏ ⵢⴰⵜ ⵜⵡⴰⴷⴰ ⴰⵎⵎⴰⵙ ⵏ ⵜⵖⵔⵎⵜ ⵏ ⵊⵕⴰⴷⴰ ⴷ ⵜⴳⵉⵡⵉⵔⵉⵏ ⵏ ⵜⵙⴽⴰⵏⵜ 

ⴳ ⴽⵉⴳⴰⵏ ⵏ ⵜⵓⴷⴷⵓⵔⵉⵏ ⵏ ⵜⵖⵔⵎⵜ, ⵙ ⵜⴱⴷⴰⴷⵜ ⴷ ⵉⵏⴰⵎⵓⵥⵏ ⴷ ⵓⵙⵓⵜⵔ ⵏ ⵓⵏⵏⵓⵕⵥⵎ ⵏⵏⵙⵏ. 

13 ⵉⵏⵏⴰⵢⵔ 2019: ⴰⵙⵏⵎⴰⵍⴰ ⵏ ⵜⴱⴷⴷⵉ ⵏ ⵜⵙⴽⴰⵏⵜ ⴷⴰⵜ ⵏ ⵜⴳⴳⵓⵔⵜ ⵏ ⵓⵖⵣⵓ  ⴰⴷⵖⵔⴰⵏ ⴳ ⵡⵊⴷⴰ ⵙ 

ⵜⵏⴱⴷⴰⴷⵜ ⴰⴽⴷ ⵉⵏⴰⵎⵓⵥⵏ ⵏ ⵜⵙⴽⴰⵏⵉⵏ ⵏ ⵊⵕⴰⴷⴰ. ⴹⴰⵕⴰⵜ ⵎⴰⴷ ⵙⴽⵔⵏ ⴽⵔⴰ ⵏ ⵉⵏⴰⵎⵓⵥⵏ ⵉⵙⵍⴰⴳⵏ ⵅⴼ 

ⵡⵓⵜⵛⵉ ⴷ ⵓⴳⴷⴷⵓⵍ ⵏ ⵉⵜⵙⵏ ⴳⵉⵙⵏ ⵙⴳ ⵓⵣⵣⵔⴰⵢ ⵏ ⵉⵔⵉⵎⵏ ⵏ ⵜⴳⵉⵔⴰ ⵏ ⵓⵎⵚⴹⵉⵚ ⴰⵎⵣⵡⴰⵔⵓ ⵏ 

ⵓⵙⴳⴳⵯⴰⵙ ⴰⵙⴷⴰⵡⴰⵏ 2018-2019. ⵜⵜⵢⴰⵜⵜⴰⵢⵏⵜ ⴳ ⵜⴱⴷⴷⵉ ⴰⴷ ⵜⵎⴰⵜⴰⵔⵉⵏ ⵉⵜⵜⴻⵜⵜⵔⵏ ⵉⴳⵉ 

ⵏ ⵓⵡⵜⵜⵓ ⵉ ⵉⵙⵏⵓⴽⵎⵓⵜⵏ ⵏⵏⴰ ⵉⵜⵜⵓⴳⴰⵏ ⵉ ⵉⵏⴰⵎⵓⵥⵏ ⵉⵎⵏⵜⴰⵢⵏ ⴷ ⵓⵏⵏⵓⵕⵥⵎ ⵏⵏⵙⵏ ⴰⴷⵖⵢⴰⵏ. 

12 ⵉⴱⵔⵉⵔ 2019: ⴰⴱⵔⵔⵃ ⵏ ⵜⵏⵙⵙⵉⵅⴼⵜ ⵏ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ, ⵙ ⵜⵎⵍⴷⴰ 

ⵏ ⵢⴰⵏ ⵓⵏⵎⵓⵇⵇⴰⵔ ⴰⵎⵢⴰⵡⴰⴹ ⵅⴼ ⵓⵙⵔⵓⵙ ⵏ ⵉⵎⵉⵙ ⴰⵏⴰⵎⵓⵔ ⵏ ⵡⴰⵔⴰⵢ ⵙⴳ ⵓⵙⵔⴼⵓⴼⵏ, ⴰⵙⵙⵓⵊⴷ ⵏ 

ⵓⵙⵇⵇⵉⵎ ⵉ ⵓⵙⵙⴼⵍⴷ ⴷ ⵓⵎⵢⴰⵖ ⴰⴽⴷ ⵜⵡⵊⵉⵡⵉⵏ ⵏ ⵉⵏⴰⵎⵓⵥⵏ ⵏ ⵊⵕⴰⴷⴰ ⴷ ⵍⵃⵓⵙⵉⵎⴰ. 

05 ⵢⵓⵏⵢⵓ 2019: ⴰⵙⵙⴱⵖⵔ ⵏ 47 ⵏ ⵓⵏⴰⵎⵓⵥ ⵏ ⵜⵙⴽⴰⵏⵉⵏ ⵏ ⵊⵕⴰⴷⴰ ⵏⵏⴰ ⵉⴽⴽⴰⵏ ⴷⴰ ⵣⵣⵔⴰⵢⵏ 

ⵜⴰⵎⵔⵔⵓⵜ ⵏⵏⵙⵏ ⵙ ⵓⵙⴰⵔⵓⴼ ⴰⴳⵍⴷⴰⵏ ⵙ ⵜⵎⵍⴷⴰ ⵏ ⵡⴰⵎⵓⴷ ⵏ ⵡⵓⵜⵛⵉ. 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

  ⵉⵎⵙⴳⵔⴰ ⵉⵎⴰⵜⴰⵢⵏ 

ⴳ ⵎⴰⴷ ⵉⵥⵍⵉⵏ ⵙ ⵜⵙⴽⴰⵏⵉⵏ ⴷ ⵓⵖⵓⵍⵏ ⵏⵏⵙⵏⵜ 

1- ⴰⵣⵣⵉⴳⵣ ⵏ ⵜⵙⴽⴰⵏⵉⵏ ⵅⴼ ⵙⵉⵏ ⵉⵙⴳⴳⵯⴰⵙⵏ ⵙ ⵢⴰⵜ ⵜⵡⵉⵍⴰ ⵉⴱⴹⴰⵏ ⵓⵔ ⵣⴷⵉⵏⵉⵏ; 

2- ⴽⴽⴰⵏ ⴳⴰⵏ ⵉⵙⵓⵜⵔⵏ ⵏ ⵜⵙⴽⴰⵏⵉⵏ ⵉⵎⵔⵙⵉ ⵏ ⵓⵙⵖⵉⵡⵙ ⵏⵉⵖ ⵜⵉⵎⵔⵉⵙⵉⵏ ⵜⵉⵎⵣⵡⵓⵔⴰ, ⵏⵏⴰ ⴳ 

ⴰⵎⵓⵏⵜ ⴰⵡⴷ ⵜⵉⴷⴰ ⵣⴷⵉⵏⵉⵏ ⵙ ⵜⵎⵢⴰⵇⵇⴰⵏⵉⵏ ⵜⵉⴳⵔⴰⵡⴰⵏⵉⵏ ⵉⵏⴳⵔ ⵉⵣⵓⵖⴰⵣ ⵏ ⵊⵕⴰⴷⴰ ⴷ 

ⵜⵏⴱⴰⴹⵉⵏ ⴷ ⵉⵏⵎⴰⵍⵍⵓⵜⵏ; 

3- ⵡⴰⵔ ⴰⵙⵎⵀⵍ ⵏ ⵉⵙⴱⴷⴰⴷⵏ ⵏ ⵜⵎⵢⴰⵇⵇⴰⵏⵉⵏ ⵜⵉⴳⵔⴰⵡⴰⵏⵉⵏ ⴹⴰⵕⴰⵜ ⵜⴰⵖⵜⴰⵙⵜ ⵏ ⵜⵔⴳⵍⴰ ⵏ 

ⵉⵣⵓⵖⴰⵣ ⵏ ⵜⵔⴳⵉⵏ; 

4- ⴰⵎⵍⵉⵡⵍ ⵏ ⵓⵣⵣⴳⵉⵔ ⵏ ⵉⵖⴰⵡⴰⵙⵏ ⵏ ⵓⵏⴳⵎⵓ ⴳ ⵜⵙⴳⴰ ⴷ ⵜⵉⵏⵏⵓⴱⴹⴰ ⴳ ⵓⵙⵡⵓⴷⴷⵓ ⵏⵏⵙ ⴷ 

ⵓⵎⵍⵉⵡⵍ ⵏ ⵜⵏⴳⵔⵜ ⴷⴰⵜ ⴷ ⵉⵡⵏⴰⵏ ⴷ ⴹⴰⵕⴰⵜ ⵏ ⵜⵙⴽⴰⵏⵉⵏ...; 

5- ⴰⵣⵎⵎⴻⵎ ⵏ ⵜⵙⵏⵜⴰⵢⵉⵏ ⵣⴷⵉⵏⵉⵏ ⵙ ⵜⵏⴱⴰⴹⵜ ⴷ ⵓⵏⴱⴰⴹ ⵓⵣⵔⵉⴼ ⴷ ⵜⵏⴱⴰⴹⵉⵏ ⵜⵉⴷⵖⵔⴰⵏⵉⵏ ⴷ 

ⵜⵎⵙⵜⴰⵢⵉⵏ ⴳ ⵓⵎⵢⴰⵖ ⵏⵏⵙⵏⵜ ⴰⴽⴷ ⵉⵙⵓⵜⵔⵏ ⵏ ⵉⵎⵙⴽⴰⵏⵏ; 

6- ⴰⵍⵍⴰⵍ ⵏ ⵜⵎⵉⵜⴰⵔ, ⴳ ⵜⵓⴳⵜ ⵏ ⵜⵙⴽⴰⵏⵉⵏ,  ⵣⴷⵉⵏⵉⵏ ⴷ ⵉⵙⵓⵜⵔⵏ ⵉⴷⵖⵔⴰⵏⵏ ⵉⵟⵟⴰⴼⵏ ⴰⵏⴰⵡ 

ⴰⴷⵎⵙⴰⵏ ⴷ ⵓⵏⴰⵎⵓⵏ ⴷ ⵓⵏⴳⵎⵓ, ⴷ ⵓⵙⵔⵙ ⵏ ⵉⵖⴰⵡⴰⵙⵏ ⵉⵎⴽⴽⴰⵙⴰⵏ ⵉ ⵜⴳⵎⵉ. 

7- ⴰⵔ ⵙⵎⵔⴰⵙⵏ ⵉⵎⵙⵎⵓⵙⵙⵜⵏ ⴰⵏⴰⵡⵏ ⵉⵎⴰⵢⵏⵓⵜⵏ ⵏ ⵜⵙⴽⴰⵏⵜ ⴷ ⵉⵥⵟⵟⴰⵏ ⵏ ⵓⵎⵢⴰⵡⴰⴹ ⴰⵏⴰⵎⵓⵏ ⴳ 

ⵓⵙⵎⵓⵙⵙⵓ ⴷ ⵜⵥⵕⵉⴳⵜ ⵏ ⵉⵣⵎⴰⵣ ⵏ ⵜⵙⴽⴰⵏⵜ. 

8- ⴰⵣⵎⵎⴻⵎ ⵏ ⵜⵏⴳⵔⴰⵢⵜ ⵏ ⵜⵙⴽⴰⵏⵉⵏ ⵣⵖ ⵓⵙⵙⵏⵜⵉ ⵏⵏⵙⵏⵜ, ⴰⵍⵍⵉⵖ ⵉⵜⵜⵓⵙⵏⴼⵍ ⵓⵙⴰⵜⵉ ⵏⵏⵙⵏⵜ ⵙ 

ⵡⴰⵔ ⴰⵏⴳⵔⴰⵢ ⴳ ⵜⵎⵙⴰⵔⵉⵏ ⵏ ⵜⴽⵕⴹⵉ ⵏⵏⴰ ⵉⵊⵕⴰⵏ ⴰⵙⵙ ⵏ 14 ⵎⴰⵕⵚ 2018, ⴷ ⵓⵙⵎⵔⵙ ⵏ 

ⵜⴳⴳⴰⵍⵜ ⴳ ⵓⴱⵟⵟⵓ ⵏ ⵜⵙⴽⴰⵏⵉⵏ; 

9- ⴰⵣⵎⵎⴻⵎ ⵏ ⵜⵡⵓⵔⵉⵡⵉⵏ ⵏ ⵜⴽⵕⴹⵉ ⴷ ⵓⵙⵙⵉⵖ ⵏ ⵡⴰⴼⴰ ⵏⵏⴰ ⴷ ⵉⴼⵍⵏ ⵉⵎⵜⵡⴰⵖⵏ ⴷ ⵜⵕⵥⵉ ⵏ 

ⵓⵣⵔⴼ ⴳ ⵜⵙⴽⴰⵏⵜ ⵜⴰⵏⴳⵔⴰⵢⵜ, ⵏⵏⴰ ⵉⴳⴰⵏ ⴰⵣⵔⴼ ⴰⵎⵇⵇⵔⴰⵏ; 

10- ⵉⴳⴰ ⵓⴳⴷⴷⵓⵍ ⵏ ⵜⵏⴱⴰⴹⵉⵏ ⵜⵉⴳⴷⵓⴷⴰⵏⵉⵏ ⴽⵔⴰ ⵏ ⵜⵙⴽⴰⵏⵉⵏ ⵅⴼ ⵓⵔ ⵜⵜⵓⴳⴰ ⵜⵙⴳⵓⵔⵉ ⵏⵉⵖ ⵜⵉⴷⴰ 

ⵅⴼ ⵓⵔ ⴷ ⵜⴼⴼⵉⵖ ⵜⵓⵙⵎⵉⵔⵜ, ⵣⵖ ⴷⴰⵔ ⴽⵔⴰ ⵏ ⵜⵙⴳⴰ ⵏⵉⵖ ⴽⵔⴰ ⵏ ⵜⵎⴰⴷⴷⴰⵙⵜ, ⵜⵉⵕⵥⵉ ⵏ 

ⵓⵣⵔⴼ ⴳ ⵜⵙⴽⴰⵏⵜ ⵜⴰⵏⴳⵔⴰⵢⵜ. 

11- ⵜⴰⵡⴰⵍⴰ ⵏ ⵓⴷⵎⴰⵡⵏ ⵉⵎⵣⴰⵔⴰⵢⵏ ⵏ ⵉⵎⴷⵔⴰⵡⵏ ⴳ ⵜⵙⴽⴰⵏⵉⵏ ⴰⴷ ⵅⴼ ⵜⵙⵎⵉⴳⴰⵍ ⵏ ⵓⵙⵙⵓⴷⵙ ⴷ 

ⵜⴳⵓⵔⵉⵡⵉⵏ ⵜⵉⵏⵉⵍⴰⵏⵉⵏ ⴷ ⵉⵎⵙⴳⴷⴰⵍⵏ ⵏⵏⴰ ⵙⵙⵏⵏⵜ ⵜⵓⴳⵜ ⵏ ⵜⵓⴷⴷⵓⵔⵉⵏ ⵜⵉⴳⴷⵓⴷⴰⵏⵉⵏ ⵏ ⵜⵖⵔⵎⵜ; 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

12- ⵜⴰⵏⴰⴱⴱⴰⵢⵜ ⵏ ⵜⵙⵎⴷⵢⴰⵜ ⵉⵕⵚⴰⵏ ⵏ ⵉⵎⵙⵎⵓⵙⵙⵓⵜⵏ ⴳ ⵜⴰⵢⵎⵓⵏⵜ ⵏ ⵓⵎⵙⴰⵡⴰⵍ ⴰⴽⴷ ⵜⵏⴱⴰⴹⵉⵏ 

ⵜⵉⴳⴷⵓⴷⴰⵏⵉⵏ, ⵉⴷⴷⵖ ⴽⴽⴰⵏ ⴷⴰ ⵜⴷⵔⵓⵏ ⵓⴳⴳⵉⴷⵏ ⵉⵎⵣⴰⵔⴰⵢⵏ ⴽⵓ ⵜⵉⴽⴽⵍⵜ ⴳ ⵜⵙⵎⵓⵏⴰⵢ 

ⵉⵜⵜⵓⵙⵙⵓⴷⵙⵏ; 

13- ⵜⴰⴷⵔⴰⵡⵜ ⵏ ⵜⵡⵜⵎⵉⵏ ⴷ ⵉⵄⵔⵔⵉⵎⵏ ⴳ ⵉⵎⵙⴳⴷⴰⵍⵏ ⵏⵏⴰ ⵙⵙⵏⵏⵜ ⴽⵉⴳⴰⵏ ⵏ ⵜⵓⴷⴷⵓⵔⵉⵏ ⴷ ⵓⵜⵓⵢ 

ⵏ ⵉⵎⵙⵎⵓⵙⵙⵓⵜⵏ; 

14- ⴰⵙⵎⵀⵍ ⵏ ⵉⵎⴰⵙⵙⵏ ⵓⵏⴱⵉⴹⵏ  ⴷ ⵉⵣⵔⴼⴰⵏⵏ ⵣⴷⵉⵏⵉⵏ ⴰⴽⴷ ⵓⵙⵓⵖⵏ ⵙ ⵓⵣⵣⴳⵉⵔ ⵏ ⴽⵉⴳⴰⵏ ⵏ 

ⵜⵙⵓⵎⴰⵔ ⵣⴷⵉⵏⵉⵏ ⴷ ⵉⵙⵓⵜⵔⵏ ⵏ ⵜⵙⴽⴰⵏⵉⵏ; 

15- ⵓⵔ ⵜⵣⵎⵎⵉⵎ ⵜⵔⴰⴱⴱⵓⵜ ⵏ ⵜⵙⵇⵇⵉⵎⵜ ⵜⴰⵏⵎⵏⴰⴹⵜ ⵏⵏⴰ ⵉⴽⴽⴰⵏ ⵜⴳⴰ ⵉⵔⵣⴰⴼⵏ ⵉⴳⴳⵓⵜⵏ ⵉ 

ⵉⵏⴰⵎⵓⵥⵏ ⴳ ⵓⵣⵎⵣ ⵏ ⵜⵙⴽⴰⵏⵉⵏ ⵏ ⵊⵕⴰⴷⴰ ⵃⵜⵜⴰ ⴽⵔⴰ ⵏ ⵜⵙⴳⵓⵔⵉ ⵅⴼ ⵉⴱⵔⵔⵉⵡⵏ ⵏ ⵉⴳⵉ ⵏ ⵓⵙⵔⴼⵓⴼⵏ, 

ⵎⴰⵛ ⵜⵣⵎⵎⴻⵎ ⵜⵉⵙⴳⵓⵔⵉⵡⵉⵏ ⵅⴼ  ⵜⵎⵙⴽⴰⵔⵉⵏ ⵏ ⵓⴷⵔⵡⵙ ⴷ ⵡⴰⵔ ⵓⴷⵎ; 

16- ⴰⵎⵎⴳⵍⴰⵢ ⵏ ⵜⵎⵓⵛⴰ ⴷ ⵜⵡⵍⴰⴼⵉⵏ ⵜⴰⵔ ⵜⵉⵏⵉⵍⴰⵡⵉⵏ ⴳ ⵉⵥⵟⵟⴰⵜⵏ ⵏ ⵓⵎⵢⴰⵡⴰⴹ ⴰⵏⴰⵎⵓⵏ, ⴰⵔ 

ⵉⵇⵇⴰⵔ ⵓⵙⵇⵇⵉⵎ ⴳ ⵓⵎⵏⵉⴷ ⴰⴷ ⵙ ⵜⵥⵕⵉⴳⵜ ⵏ ⵜⵢⴰⴼⵓⵜⵉⵏ ⵏ ⵓⵙⴰⴳⴳⵯ ⵏⵏⴰ ⵙ ⵉⵜⵜⵓⴱⵔⵔⴰⵃ ⴳ ⵓⵎⵏⵉⴷ 

ⴰⴷ; 

17- ⵉⵣⵎⵎⴻⵎ ⵓⵙⵇⵇⵉⵎ ⴽⵔⴰ ⵏ ⵜⴱⴱⴰⵢⴹⴰⵕⵉⵏ ⵏⵏⴰ ⵢⵓⵎⵎⵏ ⵜⴰⵙⵇⵇⵉⵎⵜ ⵏⵏⵙⵏ ⵜⴰⵏⵎⵏⴰⴹⵜ ⴳ ⵓⴳⵎⵎⵓⴹ 

ⴳ ⵉⴳⵉ ⴷⴰⵜ ⴷ ⴹⴰⵕⴰⵜ ⵜⵉⵎⵙⴰⵔⵉⵏ ⵏ ⵜⴽⵕⴹⵉ ⵏⵏⴰ ⵜⵙⵙⵏ ⵜⵖⵔⵎⵜ ⵏ ⵊⵕⴰⴷⴰ, ⵍⵓⵎⴰⵕ ⵜⵉⵙⵎⵉⴳⴰⵍ 

ⵏ ⵓⵎⴷⴰⵢ ⵏ ⵜⵕⵥⵉⵢⵉⵏ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⴳ ⵜⵖⵎⵔⵉⵏ ⵏ ⵜⵙⴳⴰ ⴷ ⵓⴽⵛⵛⵓⵎ ⵙ ⵓⵖⴰⵡⵍ ⴽⵓⴷⵏⵏⴰ ⵉⵣⴷⵉ 

ⵓⵙⴽⴽⵉⵏ ⵙ ⵢⴰⵏ ⵡⴰⴷⴷⴰⴷ ⵙⴳ ⵡⴰⴷⴷⴰⴷⵏ ⵏ ⵜⴰⵇⵇⵓⵔⵜ ⵏⵏⵉ ⵉⵣⵎⵔⵏ ⴰⴷ ⵉⵊⵊⵕⵓ ⵜⵉⵕⵥⵉ ⵏ ⵢⴰⵏ ⵓⵣⵔⴼ 

ⵙⴳ ⵉⵣⵔⴼⴰⵏ ⵏ ⵓⴼⴳⴰⵏ ⵙ ⵜⴼⵔⵉⵙⵜ ⵜⵓⴼⵔⵉⴷⵜ ⵏⵉⵖ ⵜⴰⴳⵔⴰⵡⴰⵏⵜ, ⵙ ⵉⴳⵉ ⵏ ⵇⴰⵃ ⵜⵓⴳⴳⴰⵙ ⵏ ⵜⵏⴳⵔⵜ 

ⴷ ⵓⵙⴰⵔⵓⴼ ⵏⵏⴰ ⵉⵜⵜⴰⵏⵏⴰⵢ ⵓⵙⴰⵏⵜ ⴷ ⵙ ⵓⵙⵎⵣⴷⴰⵢ ⴰⴽⴷ ⵜⵏⴱⴰⴹⵉⵏ ⵜⵉⴳⴷⵓⴷⴰⵏⵉⵏ. 

ⵉⵎⵙⴳⵔⴰ ⵣⴷⵉⵏⵉⵏ ⴷ ⵉⵏⵥⵉ ⵏ ⵉⵎⵚⵉⵕⵉⴹⵏ ⵏ ⵉⵎⴹⴼⴰⵕⵏ ⴳ ⵓⵣⵎⵣ ⵏ ⵜⵙⴽⴰⵏⵉⵏ ⵏ ⵊⵕⴰⴷⴰ: 

18- ⵜⵜⵡⴰⴹⴼⴰⵕⵏ ⴽⵔⴰ ⵏ ⵉⵏⴰⵎⵓⵥⵏ ⵅⴼ ⵜⵎⵙⴰⵔⵉⵏ ⵏ ⵜⵉⵙⵙⵍⵉⵏ ⴱⴷⴷⵏ ⴼⵍⵍⴰⵙⵜ ⵎⵏⵉⴷ ⵏ 

ⵜⵙⵏⴱⴹⴰⵢⵜ ⵜⴰⵎⵏⵣⵓⵜ, ⴷ ⵜⵎⵙⴰⵔⵉⵏ ⵏ ⵉⵣⵏⵏⵉⵔⵏ ⴷ ⵜⵉⵙⵙⵍⵉⵏ  ⵙⵔⵙⵏⵜ ⵉⵣⴷⵉⵏ ⵜⵜⵓⴼⵙⵔⵏⵜ ⵅⴼ 

ⵜⵎⵚⵕⵉⵢⵜ ⵏ ⵉⵣⵏⵏⵉⵔⵏ ⵏ ⵜⵙⵏⴱⴹⴰⵢⵜ ⵏ ⵡⴰⵍⴰⵙ ⴳ ⵡⵊⴷⴰ; 

19- ⵜⴱⴹⴰ ⵢⴰⵜ ⵜⵙⵏⴱⴹⴰⵢⵜ ⵜⴰⵎⵥⵍⴰⵢⵜ ⵜⴰⵙⵉⵎⴰⵏⵜ ⵜⴰⵔⴰⵡⵙⴰⵏⵜ, ⵉⵜⵜⵓⵙⵔⵙⵏ ⵙ ⵓⵎⵙⴰⵙⴰ 

ⴰⴽⴷ ⵓⵙⵍⴳⵏ, ⴳ ⵉⵣⵏⵏⵉⵔⵏ ⵢⴰⵖⵓⵍⵏ ⵅⴼ ⵉⵏⴰⵎⵓⵥⵏ ⵙ ⵓⵙⵔⵙ ⵏ ⵉⵥⵕⵉ ⵅⴼ ⵓⴷⵖⴰⵔ ⵏ ⵉⵎⵊⵕⵉ ⵏ 

ⵜⵎⵙⴰⵔⵉⵏ,  ⵓⵔ ⴼⴽⵉⵏ ⵉⵎⵙⵜⴰⵏⵏ ⵏ ⵉⵏⴰⵎⵓⵥⵏ ⴰⵡⴷ ⵢⴰⵜ ⵜⴰⵏⵏⴰⵢⵜ ⵏ ⵓⵎⵣⴰⵖ ⵉⵣⴷⵉⵏ ⵙ ⵜⵙⵉⵎⴰⵏⵜ ⵏ 

ⵜⵙⵏⴱⴹⴰⵢⵜ ⴷ ⵜⵔⴰⵡⵙⴰⵏⵜ ⵏⵏⵙ ⵏⵉⵖ ⵜⴰⵥⵍⴰⵢⵜ ⵏⵏⵙ ⴰⴱⵍⴰ ⵎⴰⴷ ⴽⴰ ⵉⵣⴷⵉⵏ ⵙ ⵜⵓⵜⵜⵔⴰ ⵏ ⵡⴰⵍⴰⵙ ⵏ 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

ⵜⵓⵎⵙⵉⵙⵜ ⵏ ⵉⴳⴳⵉⵜⵏ ⵢⴰⵖⵓⵍⵏ ⵅⴼ ⵉⵏⴰⵎⵓⵥⵏ ⴳⴰⵏⵉⵏ ⵖⵉⵔ ⵜⵉⵙⵙⵍⵉⵏ ⴽⵛⵎⵏⵉⵏ ⴳ ⵜⵥⵍⴰⵢⵜ ⵏ 

ⵜⵙⵏⴱⴹⴰⵢⵜ ⵜⴰⵎⵏⵣⵓⵜ ⵓⵔ ⴷ ⵉⵣⵏⵏⵉⵔⵏ ⴽⵛⵎⵏⵉⵏ ⴳ ⵜⵥⵍⴰⵢⵜ ⵏ ⵜⵎⵚⵕⵉⵢⵜ ⵏ ⵉⵣⵏⵏⵉⵔⵏ ⴳ ⵜⵙⵏⴱⴹⴰⵢⵜ 

ⵏ ⵡⴰⵍⴰⵙ; 

20-  ⵜⵜⵡⴰⵙⵙⴰⵏⵜ ⵜⴳⵉⵡⵉⵔⵉⵏ ⵙ ⵜⵎⵓⵎⵎⴰⵏⵜ ⵉⴷⴷⵖ ⵉⵜⵜⵡⴰⴼⴽⴰ ⵓⵣⵔⴼ ⵉ ⵉⵏⵖⵎⴰⵙⵏ ⴷ 

ⵉⵎⴳⴳⴰⵢⵏ ⵏ ⵉⵣⵔⴼⴰⵏ ⴷ ⵓⴳⴷⵓⴷ ⴰⵎⵇⵇⵔⴰⵏ ⴰⴷ ⴹⴼⵕⵏ ⵉⵣⵎⴰⵣ ⵏⵏⵙⵏⵜ, ⵎⴽⴷⴰ ⵜⵜⵡⴰⵏⵏⴰⵏ ⵉⴱⴹⵉⵏ ⵙ 

ⵜⵎⵓⵎⵎⴰⵏⵜ, ⴰⴱⵍⴰ ⵜⵉⵎⵙⴰⵔⵉⵏ ⵏ ⵓⵎⵥⵉⵢⵏ ⵏⵏⴰ ⴳⴰⵏⵉⵏ ⵜⵓⵏⵜⵉⵍⵉⵏ ⵙ ⵓⵎⵙⴰⵙⴰ ⴰⴽⴷ ⵉⵙⴱⴷⴰⴷⵏ 

ⵉⴳⵔⴰⵖⵍⴰⵏⵏ ⵏⵏⴰ ⴷ ⴷⴰⵔ ⴰⵣⴷⴰⵢ ⴷ ⵓⵙⵍⴳⵏ ⵏ ⵜⴱⵔⵉⴷⵜ ⵜⴰⵏⴱⴽⴰⴹⵜ ⵏⵏⴰ ⵙ ⵓⵔ ⵉⵣⵎⵉⵔ ⵓⵙⵇⵇⵉⵎ 

ⴰⴷ ⵉⴹⴼⵓⵕ  ⵉⵎⵚⵉⵕⵉⴹⵏ ⵏⵏⵙⵏⵜ; 

21- ⵜⵉⵡⵣ ⵜⵙⵏⴱⴹⴰⵢⵜ ⴳ ⵓⵣⵎⵣ ⵏ ⵜⵎⴳⴳⵉⵜⵉⵏ ⵏ ⵉⵎⵚⵉⵕⵉⴹⵏ ⵅⴼ ⵓⵙⴷⴷⵉⴷ ⵅⴼ ⵓⵡⵇⵇⵔ ⵏ 

ⵜⵎⴰⵜⴰⵔⵜ ⵏ ⵜⵣⵣⵉⴷⴳⴰ, ⵜⵜⵡⴰⴹⴼⴰⵕⵏ ⴽⵔⴰ ⵏ ⵉⵏⴰⵎⵓⵥⵏ ⴳ ⵡⴰⴷⴷⴰⴷ ⵏ ⵜⴷⵔⴼⵉ, ⵎⴰⵛ ⵜⵜⵡⴰⴹⴼⴰⵕⵏ 

ⵡⵉⵢⵢⴰⴹ ⴳ ⵡⴰⴷⴷⴰⴷ ⵏ ⵡⴰⵎⵎⴰⵥ, ⵜⴼⴽ ⵜⵙⵏⵓⵔⴰⵢⵜ ⵜⴰⵎⴰⵜⴰⵢⵜ ⴷ ⵜⵣⵔⴼⵜ ⵏ ⵓⵙⴰⴳⴳⵯ 

ⵜⵉⵎⵛⵓⵛⵛⴰⴹ ⵅⴼ ⵜⵖⵜⴰⵙⵜ ⵏ ⵓⴹⴼⴼⵓⵕ ⴳ ⵡⴰⴷⴷⴰⴷ ⵏ ⵡⴰⵎⵎⴰⵥ, ⵙ ⵜⵎⵉⵣⵉ ⵏ ⵉⴳⴳⵉⵜⵏ ⴷ ⵓⵍⵓⵢⵖ 

(ⵜⴰⵏⴰⴱⴱⴰⵢⵜ) ⵏ ⵜⵏⴼⵔⵓⵜⵉⵏ ⵏ ⵜⵉⵍⵉⵜ;  

22- ⵜⵜⵓⴼⵊⵊⵉⵊⵏ ⵉⵏⴰⵎⵓⵥⵏ ⴳ ⵓⵙⴷⴰⵡ ⵏ ⵜⵙⴽⴰⵏⵉⵏ ⵏ ⵊⵕⴰⴷⴰ ⵙ ⵜⵏⴼⵔⵓⵜⵉⵏ ⵜⵉⵏⴹⴼⴰⵕⵉⵏ: 

▪ ⴰⵏⵏⵖⵎⵙ ⵉ ⴽⵓ ⴰⵎⵔⴷⴰⵢ ⵙ ⴷⵖⵢⴰ ⴷ ⵓⴼⵔⵓⵔⵉ, ⵙ ⵢⴰⵜ ⵜⵓⵜⵍⴰⵢⵜ ⵉⵜⵜⵡⴰⵔⵎⴰⵙⵏ, ⵙ ⵡⴰⵏⴰⵡ 

ⵏ ⵜⵓⵔⴷⴰⵢⵜ ⵏⵏⴰ ⴰⵙ ⵉⵜⵜⵓⵙⵡⴰⵍⴰⵏ ⴷ ⵉⵎⵏⵜⵉⵍⵏ ⵏⵏⵙ; 

▪ ⵜⵉⴽⴽⵉ ⵉ ⴽⵓ ⴰⵎⵔⴷⴰⵢ ⵜⵉⵣⵉ ⴷ ⵉⵙⵡⵀⵏⵏ ⵢⵓⴷⴰⵏ ⵉ ⵓⵙⵎⵓⵜⵜⴳ ⵏ ⵓⵎⵣⴰⵖ ⵏⵏⵙ ⴷ ⵓⵎⵢⴰⵡⴰⴹ 

ⴰⴽⴷ ⵓⵎⵙⵜⴰⵏ ⵏⵏⵉ ⵉⵙⵜⵉ ⵙ ⵉⵅⴼ ⵏⵏⵙ, ⵜⵙⴰⴷⵎⵔ ⵜⵙⵏⴱⴹⴰⵢⵜ ⵉ ⵉⵣⵎⴰⵣ ⵏⵏⴰ ⵉⵜⵜⵡⴰⵜⵜⵔⵏ 

ⴳ ⵓⵙⵎⵓⵜⵜⴳ ⵏ ⵓⵎⵣⴰⵖ, ⵙ ⵜⴷⵔⵙⵉ ⵢⴰⵜ ⵜⵡⴰⵍⵜ; 

▪ ⴰⵎⵚⵉⵕⵉⴹ ⵏ ⵉⵏⴰⵎⵓⵥⵏ ⴱⵍⴰ ⴰⵎⴰⵟⵍ ⴳ ⵓⴳⵏⵙⵓ ⵏ ⵢⴰⵏ ⵓⵣⵎⵣ ⴷ ⵢⵓⵙⴰⵏ ⵎⴽⵏⵏⴰ ⵉⵔⴰ ⵉⴳⵜ ⵓⵟⵟⵓⵏ 

ⵏ ⵉⵏⴰⵎⵓⵥⵏ, ⴷ ⵓⵟⵟⵓⵏ ⵏ ⵓⵏⴳⵉⵙⵏ ⵉⵜⵜⵡⴰⴷⵎⴰⵏ ⴷ ⵜⵙⴽⵯⴼⵍⵜ ⵏ ⵓⵎⵎⵔⴽⵙ ⵏ ⵜⵎⵙⴰⵔⵜ ⴷ 

ⵉⵣⵎⴰⵣ ⵏⵏⴰ ⵜⵜⵔⵏⵏⵜ ⵜⴼⵓⵍⵉⵏ; 

▪ ⴰⵎⵚⵉⵕⵉⴹ ⵏ ⵉⵏⴰⵎⵓⵥⵏ ⵙ ⵜⵉⵍⵉⵜ, ⵜⵙⵙⵓⵔⴼ ⵜⵙⵏⴱⴹⴰⵢⵜ ⵉ ⴽⵓ ⴰⵎⵔⴷⴰⵢ ⴰⴷ ⵉⵎⵣⵖ ⵅⴼ 

ⵉⵅⴼ ⵏⵏⵙ ⵙ ⵉⵅⴼ ⵏⵏⵙ ⵏⵉⵖ ⴼⵍⵍⴰⵙ ⵉⵎⵣⵖ ⴽⵔⴰ ⵏ ⵓⵎⵙⵜⴰⵏ ⵏⵏⴰ ⵉⵙⵜⵉ ⵏⵜⵜⴰⵏ; 

▪ ⵜⵙⵙⵓⵔⴼ ⵜⵙⵏⴱⴹⴰⵢⵜ ⵉ ⴽⵓ ⴰⵎⵔⴷⴰⵢ ⴷ ⵓⵎⵣⴰⵖ ⵏⵏⵙ ⴰⴷ ⵎⴹⴰⴽⴰⵕⵏ ⴰⴽⴷ ⵉⵏⴰⴳⴰⵏ ⵏ 

ⵜⵔⴷⴰⵢⵜ ⵍⵍⵉ ⵜⵏ ⵉⴳⴰⵏ ⴷ ⵓⵏⴳⵉⵙⵏ ⵉⵜⵜⵡⴰⴷⵎⴰⵏ ⴳ ⵓⵙⴷⴰⵡ ⵙⴳ ⵉⴼⵔⴷⵉⵢⵏ ⵏ ⵜⴳⴳⴰⵍⵉⵏ 

ⵜⵉⴳⴷⵓⴷⴰⵏⵉⵏ. ⴳ ⵓⵎⵏⵉⴷ ⵢⴰⴹⵏⵉⵏ, ⵜⵓⴳⵉ ⵜⴰⵖⵓⵔⵉ ⵉ ⵉⵏⴰⴳⴰⵏ ⵏ ⵜⵉⴱⴰⵡⵜ, ⵉⴷⴷⵖ ⵍⵍⴰⵏⵜ 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

ⵜⵓⵙⵏⴰⵙⵉⵏ ⴳ ⵜⴰⵏⴰⴹⵉⵏ ⵏ ⵍⴱⵓⵍⵉⵙ ⴷ ⵜⵡⵍⴰⴼⵉⵏ ⴷ ⵍⴼⵉⴷⵢⵓⵡⴰⵜ ⵏⵏⴰ ⵉⵜⵜⵙⴷⴷⵉⴷⵏ ⵡⴰⵔ 

ⴰⵜⵉⴳ ⵏ ⵓⵙⵙⴼⵍⴷ ⵉ ⵉⵏⴰⴳⴰⵏ ⵏ ⵜⵉⴱⴰⵡⵜ; 

▪ ⵓⵔ ⵉⵜⵜⵓⴱⵣⵣⴻⵣ ⴰⵡⴷ ⵢⴰⵏ ⵓⵎⵔⴷⴰⵢ ⵅⴼ ⵜⵉⴽⴽⵉ ⵏ ⵜⵓⴳⴳⴰ ⵎⴳⴰⵍ ⵉⵅⴼ ⵏⵏⵙ ⵏⵉⵖ ⵜⵓⵙⵏⴰⵙ 

ⵙ ⴽⵔⴰ ⵏ ⵓⴱⴽⴽⴰⴹ, ⵎⴽⴷⴰ ⵓⵔ ⵉⵏⵏⵉ ⴰⵡⴷ ⵢⴰⵏ ⵓⵎⵔⴷⴰⵢ ⵎⴰⵙ ⴼⵍⵍⴰⵙ ⵉⵜⵜⵓⴳⴰ ⵓⵙⵔⴼⵓⴼⵏ 

ⴳ ⵓⵣⵎⵣ ⵏ ⵓⵔⵣⵣⵓ ⴰⵎⵣⵡⴰⵔⵓ, ⵍⵍⵉⵖ ⵉⴱⴷⴷ ⴷⴰⵜ ⵜⵙⵏⵓⵔⴰⵢⵜ ⵜⴰⵎⴰⵜⴰⵢⵜ, ⵡⴰⵍⴰ ⵍⵍⵉⵖ 

ⵉⵜⵜⵡⴰⵙⵇⵙⴰ ⵎⵏⵉⴷ ⵉⵏⴱⴹⵉ ⵏ ⵓⵙⴰⴳⴳⵯ, ⵉⵏⵉⵏ ⵇⴰⵃ ⵉⵏⴰⵎⵓⵥⵏ ⵎⴰⵙ ⵖⵓⴷⴰⵏⵜ ⵜⴼⴰⴷⵉⵡⵉⵏ ⵏ 

ⵓⵙⵙⴼⵍⴷ ⵙⵔⵙⵏ ⵖ ⴷⴰⵔ ⵍⴱⵓⵍⵉⵙ, ⵜⵜⵢⴰⵔⴰⵏⵜ ⵜⵙⴳⵓⵔⵉⵡⵉⵏ ⵏⵏⵙⵏ ⴱⵍⴰ ⵃⵜⵜⴰ ⴽⵔⴰ ⵏ 

ⵓⴱⵣⵣⵉⵣ ⵡⴰⵍⴰ ⵉⵖⵏⴰⵏ; 

▪ ⵏⵏⴰⵏ ⴽⵔⴰ ⵏ ⵉⵏⴰⵎⵓⵥⵏ ⵎⴰⵙ ⵙⵙⴳⵎⴹⵏ ⵅⴼ ⵜⴰⵏⴰⴹⵉⵏ ⵏ ⵍⴱⵓⵍⵉⵙ ⴰⵏⵣⵔⴰⴼ ⴱⵍⴰ ⴰⴷ  ⵖⵔⵏ ⵜⵓⵎⴰⵢⵜ 

ⵏⵏⵙⵏⵜ, ⴽⵢⴹⵏ ⴽⵔⴰ  ⵏ ⵉⵏⴰⵎⵓⵥⵏ ⵅⴼ ⵜⵓⵙⵏⴰⵙⵉⵏ ⵏⵏⵙⵏ ⵏⵏⴰ ⴷ ⵉⴷⴷⴰⵏ ⴳ ⵜⴰⵏⴰⴹⵉⵏ ⵏ ⵜⵊⴹⵕⵎⵜ 

ⵜⴰⴳⵍⴷⴰⵏⵜ, ⵉⴷⴷⵖ ⵓⵔ ⵙⵙⴳⵎⴹⵏ ⵜⴰⵏⴰⴹⵉⵏ ⵏⵏⴰ ⵉⵜⵜⵓⵙⵏⴽⴰⴷⵏ ⵉ ⵜⵙⵏⴱⴹⴰⵢⵜ, ⵎⴰⵛ ⵙⵙⴳⵎⴹⵏ 

ⴷⴰⵢ ⵜⵉⵙⴳⵓⵔⵉⵡⵉⵏ ⵏⵏⴰ ⵉⵜⵜⵢⴰⵔⴰⵏ ⴳ ⵡⴰⵍⵓⴳ ⵏ ⵜⵙⴳⵓⵔⵉⵡⵉⵏ; 

▪ ⵜⵙⴰⴷⵎⵔ ⵜⵙⵏⵓⵔⴰⵢⵜ ⵉ ⵜⵓⵜⵜⵔⴰ ⵏ ⵓⵙⵢⵉⵍⵉ ⵏ ⵡⴰⵍⵓⴳ ⵏ ⵜⵙⴳⵓⵔⵉⵡⵉⵏ, ⵜⵙⵔⵙ ⵜ ⴳ ⵓⴼⵓⵙ 

ⵏ ⵜⵙⵏⴱⴹⴰⵢⵜ ⴷ ⵓⵎⵣⴰⵖ ⵏ ⵉⵏⴰⵎⵓⵥⵏ, ⵉⵜⵜⵡⴰⵃⵇⵇⴰ ⵓⵎⵙⴰⵙⴰ ⵏ ⵜⵙⴳⵓⵔⵉⵡⵉⵏ ⵏⵏⴰ ⴷ ⵉⴷⴷⴰⵏ 

ⴳ ⵜⴰⵏⴰⴹⵉⵏ ⵉⵜⵜⵓⵙⵏⴽⴰⴷⵏ ⵉ ⵜⵙⵏⴱⴹⴰⵢⵜ ⴰⴽⴷ ⵜⵙⴳⵓⵔⵉⵡⵉⵏ ⵉⵜⵜⵢⴰⵔⴰⵏ ⴳ ⵡⴰⵍⵓⴳ ⵏ 

ⵜⵙⴳⵓⵔⵉⵡⵉⵏ. 

23-ⵜⴱⴷⴷ ⵜⵙⵏⴱⴹⴰⵢⵜ ⴳ ⵓⵚⴽⵓ ⵏ ⵜⵓⵍⵍⵣⴰ ⵏⵏⵙ ⵜⴰⵎⵇⵇⵔⴰⵏⵜ ⵅⴼ ⵜⴰⵏⴰⴹⵉⵏ ⵏ ⵍⴱⵓⵍⵉⵙ 

ⴰⵏⴱⴽⴰⴹ, ⴷ ⵎⴰⴷ ⴳⵉⵙⵏⵜ ⵉⵍⵍⴰⵏ ⵏ ⵜⵙⴳⵓⵔⵉⵡⵉⵏ ⵏ ⵉⵎⵔⴷⴰⵢⵏ, ⴷ ⵜⴰⵏⴰⴹⵉⵏ ⵏ ⵉⵥⵕⵉ ⵏⵏⴰ ⵉⵙⴽⵔ 

ⵍⴱⵓⵍⵉⵙ ⴰⵏⵣⵔⴰⴼ  ⵏⵏⴰ ⵉⵜⵜⵉⵏⵉⵏ ⵎⴰⵙ ⴽⴽⴰⵏ ⵉⵏⴰⵎⵓⵥⵏ ⵍⵍⴰⵏ ⴳ ⵉⴷⵖⴰⵔⵏ ⵏⵏⴰ ⵖ ⵊⵕⴰⵏⵜ ⵜⵙⴽⴰⵏⵉⵏ 

ⴷ ⵜⴷⵔⴰⵡⵜ ⵏⵏⵙⵏ ⴳⵉⵙⵏⵜ ⵎⵇⵇⴰⵔ ⵜⵍⵍⴰ ⵜⵖⵜⴰⵙⵜ ⵏ ⵓⴳⴷⴷⵓⵍ ⵣⵖ ⴷⴰⵔ ⵜⵏⴱⴰⴹⵉⵏ, ⴷ 

ⵉⵙⵓⴼⵖⵏ ⵏ ⵜⵡⵍⴰⴼⵉⵏ ⴷ ⵍⴼⵉⴷⵢⵓⵡⴰⵜ ⵉⵙⵙⵏⵜⵎⵏ ⵜⵉⵙⴽⴰⵏⵉⵏ ⴷ ⵜⵙⴳⵓⵔⵉⵡⵉⵏ ⵏ ⴽⵉⴳⴰⵏ ⵏ 

ⵓⵏⴳⵉⵙⵏ; ⴷ ⴰⵡⴷ ⵉⵙⵍⴽⵉⵏⵏ ⵉⵎⵙⵏⵉⵊⵊⵉⵜⵏ ⵏⵏⴰ ⵙⵎⵏⵉⴷⵏ ⵓⵏⴳⵉⵙⵏ; 

24-ⵜⵙⵙⴼⵍⴷ ⵜⵙⵏⴱⴹⴰⵢⵜ ⵜⴰⵎⵏⵣⵓⵜ ⵙ ⵓⵏⴳⵉⵙⵏ, ⵜⵓⴳⵜ ⴳⵉⵙⵏ ⵙⴳ ⵜⴳⴳⴰⵍⵉⵏ 

ⵜⵉⴳⴷⵓⴷⴰⵏⵉⵏ,  ⵙⵏⵓⵎⵎⵍⵏ ⵉⵎⴰⵍⴰⴷⵏ ⵏ ⵜⴼⴳⴳⴰ ⴷ ⵡⵉⴷⴰ ⴳⴰⵏⵉⵏ ⵉⴽⵎⴰⵎⵏ ⵏⵏⴰ ⵜⵏ ⵢⴰⵖⵏ ⴳ ⵜⵙⴽⴰⵏⵉⵏ 

ⵏ ⵊⵕⴰⴷⴰ ⴷ ⵜⵡⵓⵔⵉⵡⵉⵏ ⵏⵏⴰ ⴳⵉⵙⵏⵜ ⵉⵊⵕⴰⵏ , ⵉⵙⴷⴷⵉⴷ ⵓⵎⵏⵣⴰⵖ ⵏⵏⵙⵏ ⵎⴰⵙ ⵉⵜⵜⵔ ⴷⴰⵢ ⴳ 

ⵜⵓⵜⵜⵔⴰ ⵏ ⵡⴰⵔⵔⴰⵣ ⵢⴰⵏ ⴷⵔⵀⵎ ⵏ ⵜⵎⴰⵜⴰⵔⵜ ⵙ ⵓⵙⵔⵙ ⵏ ⵉⵥⵕⵉ ⵅⴼ ⵜⵎⵙⵓⵜⴰⵍ ⵜⵉⵏⴰⵎⵓⵏⵉⵏ 

ⵀⵔⵛⵏⵉⵏ ⵏ ⵉⵎⵔⴷⴰⵢⵏ, ⴷ ⵡⴰⵔ ⵜⵥⴹⴰⵕⵜ ⵏⵏⵙⵏ ⴰⴼⵔⵔⵓ ⵏ ⴰⵡⴷ ⵃⵜⵜⴰ ⴽⵔⴰ ⵏ ⵡⴰⵜⵉⴳ ⵏ 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

ⵡⴰⵔⵔⴰⵣ, ⵉⵙⴷⴷⵉⴷ ⵎⴰⵙ ⵉⴳⴰ ⵓⵎⵚⵉⵕⵉⴹ ⵓⵖⴷⵉⵎ ⴰⵙⵢⵉⵍⵉ ⵏ ⵓⵣⵔⴼ ⵏ ⵓⵏⴳⵉⵙⵏ ⴳ 

ⵓⵙⵙⵓⵎⵓ;  

25- ⵉⵜⵜⵡⴰⴼⴽⴰ ⵉ ⴽⵓ ⴰⵎⵔⴷⴰⵢ, ⵉⵜⵜⵡⴰⵏⴽⴰⴹⵏ ⵙ ⵜⵔⴷⴰⵢⵉⵏ ⵏⵏⴰ ⴼⵍⵍⴰⵙ ⵉⵍⵍⴰⵏ, ⴰⵣⵔⴼ ⴳ 

ⵜⵓⵖⵓⵍⵜ ⵙ ⵜⵙⵏⴱⴹⴰⵢⵜ ⵢⴰⵜⵜⵓⵢⵏ ⴳ ⵜⵙⴽⵯⴼⵍⵜ ⴰⴼⴰⴷ ⴰⴷ ⵉⵜⵜⵡⴰⵍⴰⵙ  ⵉⵥⵕⵉ ⴳ ⵜⵖⵜⴰⵙⵜ ⵏ 

ⵓⵏⴽⴹ ⵏⵏⵙ ⴷ ⵜⵎⵔⵔⵓⵜ ⵏⵏⴰ ⵙ ⵉⵜⵜⵓⵏⴱⴹ ⵙ ⵓⵎⵙⴰⵙⴰ ⴰⴽⴷ ⵜⴱⵔⵉⴷⵜ ⵜⴰⵏⴱⴽⴰⴹⵜ ⵏⵏⴰ ⵢⴰⴽⴽⴰⵏ 

ⴰⵣⵔⴼ ⴳ ⵓⵎⵚⵉⵕⵉⴹ ⵅⴼ ⵙⵏⴰⵜ ⵜⵙⴽⵯⴼⴰⵍ; 

26-ⵜⵜⵡⴰⵏⵏⴰⵏ ⵉⴱⴹⵉⵢⵏ ⴷ ⵜⵖⵜⴰⵙⵉⵏ ⵜⵉⵏⴱⴽⴰⴹⵉⵏ ⵎⴳⴰⵍ ⵉⵏⴰⵎⵓⵥⵏ ⵉⵎⵜⵔⴰⴳ ⴳ ⵓⵙⴷⴰⵡ ⵏ 

ⵜⵙⴽⴰⵏⵉⵏ ⵏ ⵊⵕⴰⴷⴰ ⴳ ⵢⴰⵜ ⵜⴳⵉⵡⵔⵜ ⵜⴰⵎⵓⵎⵎⴰⵏⵜ, ⵜⵜⵓⵙⵔⴰⵙⵏ ⵉⴱⴹⵉⵢⵏ ⴷ ⵜⵖⵜⴰⵙⵉⵏ ⴳ 

ⵓⴼⵓⵙ ⵏ ⵜⴼⵓⵍⵉⵏ ⴳ ⵉⵣⵎⴰⵣ ⴷ ⵢⵓⵙⴰⵏ, ⵉⵍⵉⵏⵜ ⵜⵉⵎⵛⵓⵛⵛⴰⴹ, ⴷ ⵓⵔ ⴽⴰⵃ ⴳⵉⵏⵜ ⵜⵉⵎⵓⵟⵟⵓⵏⵉⵏ, 

ⵍⵓⵎⴰⵕ ⵜⵉⵖⵜⴰⵙⵉⵏ ⵏⵏⴰ ⴷ ⵜⵙⵙⴰⴼⵖ ⵜⵎⵚⵕⵉⵢⵜ ⵏ ⵉⵣⵏⵏⵉⵔⵏ ⵜⴰⵎⵏⵣⵓⵜ ⵍⵍⵉ ⵖ ⵉⵜⵜⵢⴰⵔⴰ 

ⵓⴳⵣⵣⵓⵎ ⵉⵣⴷⵉⵏ ⵙ ⵡⴰⵏⵥⴰ ⵙ ⵜⵉⵔⵔⴰ ⵏ ⵓⴼⵓⵙ; 

27- ⴼⴼⵖⵏ ⴷ ⵉⴱⴹⵉⵢⵏ ⵎⴳⴰⵍ ⵉⵏⴹⴼⵕⵏ ⵙ ⵜⵣⵣⵉⴷⴳⴰ ⵏⵏⵙⵏ ⵙⴳ ⴽⵔⴰ ⵏ ⵜⵔⴷⴰⵢⵉⵏ ⵏⵏⴰ ⴰⵙⵏ 

ⵉⵜⵜⵓⵙⵡⴰⵍⴰⵏ, ⵏⵉⵖ ⵙ ⵓⵙⴼⵙⵉⵙ ⵏⵉⵖ ⴰⵙⴷⴷⵉⴷ ⵏ ⵉⴱⴹⵉⵢⵏ ⵏⵏⴰ ⵢⴰⴷ ⵉⵜⵜⵓⵖⵜⵙⵏ ⴳ ⵜⴼⵔⴽⵜ 

ⵜⴰⵎⵏⵣⵓⵜ; 

28- ⵜⵜⵓⵙⴱⵖⵔⵏ 47 ⵏ ⵓⵎⵖⵣⵓ ⵙⴳ ⵉⵏⴰⵎⵓⵥⵏ ⵏ ⵜⵙⴽⴰⵏⵉⵏ ⵏ ⵊⵕⴰⴷⴰ ⵙ ⵓⵙⴰⵔⵓⴼ ⴰⴳⵍⴷⴰⵏ ⴳ 

ⵓⵙⴰⴽⵓⴷ ⵏ 05 ⵢⵓⵏⵢⵓ 2019 ⵙ ⵜⵎⵍⴷⴰ ⵏ ⵡⴰⵎⵓⴷ ⵏ ⵜⵉⵙⵙⵉ. 

  



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

ⵉⵙⵖⵍⴰⴼ ⵉⵎⴰⵜⴰⵢⵏ 

ⴳ ⵓⵣⵎⵣ ⵍⵍⵉ ⵖ ⴷⴰ ⵉⵙⴱⵔⵔⴰⴽ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵙ ⵓⵙⴰⵔⵓⴼ ⴰⴳⵍⴷⴰⵏ 

ⴰⵎⴰⵜⵜⴰⵢ ⵉ ⵉⵏⴰⵎⵓⵥⵏ ⵏ ⵜⵙⴽⴰⵏⵉⵏ ⵏ ⵊⵕⴰⴷⴰ3; ⴰⵔ ⵉⵙⵎⵏⵉⴷ ⵉⵙⵖⵍⴰⴼ ⵉⵏⴹⴼⴰⵕⵏ (ⵉⵥⵉⵕ ⵓⵜⵓⵢ 

ⵏ ⵉⵙⵖⵍⴰⴼ ⴷ ⵉⴼⵔⵓⵔⵉⵜⵏ ⵏⵏⵙⵏ ⴳ ⵜⴰⵏⴰⴹⵜ): 

1- ⴰⵡⵇⵇⵔ ⵏ ⵓⵣⵔⴼ ⴳ ⵜⵙⴽⴰⵏⵜ ⵜⴰⵏⴳⵔⴰⵢⵜ ⴷ ⵓⵙⵎⵀⵍ ⵏ ⵓⴼⴰⵙⵔ ⴰⵣⵔⴼⴰⵏ ⴱⵍⴰ ⴰⵙⵔⵙ ⵏ 

ⵉⵥⵕⵉ ⵅⴼ ⵜⵙⴳⵓⵔⵉ ⵏⵉⵖ ⵜⵓⵙⵎⵉⵔⵜ ⴷ ⵓⵙⵡⵓⵔⵉ ⵅⴼ ⵓⵙⴱⵓⵖⵍⵓ ⵏ ⵉⵎⵏⵣⴰⵢⵏ ⵉⵏⵉⵍⴰⵏⵏ 

ⵉⵏⴰⵎⵓⵔⵏ ⵏⵏⴰ ⵉⵙⵙⵓⵜⵉⵢⵏ ⵉ ⵓⴽⵛⵛⵓⵎ ⵏ ⵜⴳⴳⴰⵍⵉⵏ ⵜⵉⴳⴷⵓⴷⴰⵏⵉⵏ; 

2- ⴰⵣⴷⴰⵢ ⵏ ⵓⵎⵢⴰⵖ ⵓⵎⵏⵉⴳ ⵏ ⵜⴳⴳⴰⵍⵉⵏ ⵜⵉⴳⴷⵓⴷⴰⵏⵉⵏ ⵜⵉⵎⵣⵣⴳⴰⵔⵉⵏ ⴷ ⵜⵓⵣⵔⵉⴼⵉⵏ ⴷ 

ⵉⵙⵇⵇⵉⵎⵏ ⵉⵎⵙⵜⴰⵢⵏ ⴰⴽⴷ ⵉⵙⵓⵜⵔⵏ ⵉⵎⵙⵜⵖⵢⴰⵏⵏ ⵉⵍⴰⵏ ⴰⵏⴰⵡ ⴰⴷⵎⵙⴰⵏ ⴷ ⵓⵏⴰⵎⵓⵏ ⴷ ⵓⵏⴳⵎⵓ 

ⵉ ⵉⵎⵣⴷⴰⵖⵏ ⵏ ⵊⵕⴰⴷⴰ ⴷ ⵜⵙⴳⴰ ⵏⵏⵙ; 

3- ⴰⵙⵓⵜⴳ ⵏ ⵉⵍⵉⵢ ⵉⵜⵜⵡⴰⵍⴽⴰⵎⵏ ⴷ ⵜⵉⵡⴳⴳⴹⵜ ⵏ “ⵓⵙⵖⵉⵡⵙ ⵏ ⵜⵡⵓⵔⵉ ⵜⴰⵎⵙⵜⵖⵢⴰⵜ”  ⵏⵏⴰ 

ⵕⵥⵎⵏⵜ ⵜⵏⴱⴰⴹⵉⵏ ⵜⵉⵏⵎⵏⴰⴹⵉⵏ, ⴳ 14 ⴱⵕⴰⵢⵕ 2018, ⵙ ⵓⵙⴰⴷⵎⵔ ⵉ ⵉⵙⵓⵜⵔⵏ ⵏ 

ⵉⵎⵙⴽⴰⵏⵏ ⵏ ⵊⵕⴰⴷⴰ; ⴷ ⴰⵡⴷ ⵉⵙⵖⵏⵓⵜⵏ ⵏⵏⴰ ⵉⵜⵜⵓⵣⵣⴳⴰⵔⵏ ⴰⵔ ⵖⵉⵍⴰ ⵏⵏⴰ ⵉⴳⴰⵏ ⴰⴳⵣⵣⵓⵎ ⵏ 

ⵓⵎⵢⴰⵖ ⵏ ⵜⵏⴱⴰⴹⵉⵏ ⵜⵉⴳⴷⵓⴷⴰⵏⵉⵏ ⴰⴽⴷ ⵉⵙⵓⵜⵔⵏ ⵏ ⵉⵎⵙⴽⴰⵏⵏ; 

4- ⵜⴰⵏⴼⵔⵓⵜ ⵏ ⵓⵣⵔⴼ ⴳ ⵜⵙⴽⴰⵏⵜ ⵜⴰⵏⴳⵔⴰⵢⵜ, ⵎⵇⵇⴰⵔ ⵓⵔ ⵜⵜⵓⵡⵇⵇⵉⵔⵏⵜ ⵜⴼⴰⴷⵉⵡⵉⵏ 

ⵜⵓⵍⴳⵉⵏⵉⵏ ⵉⵜⵜⵓⵙⴹⵕⵚⵏ; 

5- ⴰⵡⵇⵇⵔ ⴰⵎⵜⵜⴰⵖⴰⵍ ⵏ ⵡⵓⴷⵎ ⵏ ⵉⵏⴰⵎⵓⵥⵏ ⴳ ⵓⵣⵎⵣ ⵏ ⵜⵙⴽⴰⵏⵉⵏ ⴷ ⵓⵙⵓⵖⵏ ⵙ ⵉⵍⴳⴰⵎⵏ ⵏⵏⴰ ⴷ 

ⴷⴰⵔ ⴰⵣⴷⴰⵢ; 

6- ⴰⵣⵣⴳⵉⵔ ⵏ ⵉⵙⴱⴷⴰⴷⵏ ⵏ ⵜⵎⵢⴰⵇⵇⴰⵏⵜ ⵜⴰⴳⵔⴰⵡⴰⵏⵜ ⵏⵏⴰ ⵉⵜⵜⵓⵙⴳⵎⴹⵏ ⵉⵏⴳⵔ “ⵜⵎⵙⵙⵓⵔⵜ 

ⵎⴰⴼⴰⵃⵉⵎ ⵍⵎⵖⵔⵉⴱ” ⴷ ⴽⵉⴳⴰⵏ ⵏ ⵉⵏⵎⵓⵍⵍⵉⵜⵏ ⵉⴳⵏⵙⴻⵙⵏ ⵉⵎⵙⵡⵓⵔⵉⵢⵏ, ⵉⵖ ⴳⴰⵏ ⴰⵡⴷ 

ⴰⵙⵡⵀⵏ ⵏ ⵓⵙⵉⴷⴼ ⵏ ⵉⵎⵙⵡⵓⵔⵉⵢⵏ ⵏ ⵉⵣⵓⵖⴰⵣ ⵙ ⵓⵙⵓⵊⵊⵉ; 

7- ⴰⵙⵇⵙⵉ ⵏ “ⵜⵎⵙⵙⵓⵔⵜ ⵎⴰⴼⴰⵃⵉⵎ ⵍⵎⵖⵔⵉⴱ” ⵅⴼ ⵓⵡⵇⵇⵔ ⵏⵏⵙ ⵉ ⵜⵎⴰⵙⴰⵢⵜ ⵏⵏⵙ 

ⵜⴰⵏⴰⵎⵓⵏⵜ ⵎⵏⵉⴷ ⵉⵎⵙⵡⵓⵔⵉⵢⵏ ⴷ ⵓⵙⵎⵀⵍ ⵏⵏⵙ ⵉ ⵉⵎⵏⵣⴰⵢⵏ ⵣⴷⵉⵏⵉⵏ ⴰⴽⴷ ⵜⵎⵙⵙⵏⵜⵉⵜ ⴷ 

ⵉⵣⵔⴼⴰⵏ ⵏ ⵓⴼⴳⴰⵏ; 

8- ⴰⵣⴷⴰⵢ ⵏ ⵓⵎⵙⴰⵡⴰⵍ ⴰⴽⴷ ⵇⴰⵃ ⵉⴼⵔⴷⵉⵙⵏ ⴷ ⵉⵎⴽⵛⴰⵎⵏ ⴳ ⵓⵣⵣⴳⵉⵔ ⵏ ⵜⵎⵔⵉⵙⵉⵏ ⵏⵏⴰ ⵅⴼ 

ⵉⵜⵜⵓⵙⵎⵙⴰⵙⴰ ⴳ ⵓⵣⵎⵣ ⵏ ⵓⵔⵣⴰⴼ ⵏ ⵓⵏⵙⵙⵉⵅⴼ ⵏ ⵜⵏⴱⴰⴹⵜ ⴷ ⵉⵎⴰⵡⴰⵙⴰⵏ; 

 
3 Tweet- ⴰⵙⵉⵡⴹ 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

9- ⴰⵣⵣⴰⵣ ⵏ ⵓⵙⵎⵓⵜⵜⴳ ⴷ ⵓⵣⵣⴳⵉⵔ ⵏ ⵉⵖⴰⵡⴰⵙⵏ ⵉⴷⵎⵙⴰⵏⵏ ⴷ ⵉⵏⴰⵎⵓⵏⵏ ⵉⵥⴹⴰⵕⵏ ⴰⴷ ⵕⴰⵃⵏ 

ⴰⵏⴰⵡ ⴰⵏⴳⵎⵓ ⵉⵎⵙⴰⵙⴰⵏ ⴷ ⵓⵎⵢⴰⵙⴰ ⵉⵙⵏⴰⵍⵏ ⵅⴼ ⵜⵎⵢⴰⴷⴰⵙⵜ ⵜⴰⵣⵔⴼⴰⵏⵜ, ⵉⵙⴰⴷⵔⵎⵏ ⵉ 

ⵉⵙⵓⵜⵔⵏ ⴷ ⵡⴰⵙⵙⴰⵔⵏ ⵏ ⵜⵙⴳⴰ ⴷ ⵉⵎⵣⴷⴰⵖⵏ ⵏⵏⵙ, ⵍⵓⵎⴰⵕ ⵎⴰⴷ ⵉⵣⴷⵉⵏ ⵙ ⵓⵙⴱⴷⴷⵉ ⵏ 

ⵥⵥⵍⴹ ⴷ ⵓⵍⵎⴰⴹ ⴷ ⵓⵙⵉⵜⵜⵉ ⴰⵏⴰⵎⵓⵏ ⴷ ⵓⵙⵡⵓⵔⵉ ⵅⴼ ⵓⵙⵎⵥⵉ ⵏ ⵓⵎⵣⴰⵔⴰⵢ ⴰⴼⵔⴽⴰⵏ; 

10- ⵜⴰⵙⵖⵣⵏⵜ ⵏ ⵢⴰⵜ ⵜⵎⵢⴰⴷⴰⵙⵜ ⵉⴱⴷⴷⵏ ⵅⴼ ⵡⴰⵏⴰⵡ ⴰⵏⴰⵎⵓⵏ ⴷ ⵜⵎⵢⴰⴷⴰⵙⵜ ⵜⴰⵏⵊⵎⵓⵜ ⵏ 

ⵓⵙⵙⴼⵍⴷ ⴷ ⵓⵎⵛⴰⵡⴰⵕ ⴰⴽⴷ ⵉⵙⵎⴷⵢⴰⵜⵏ ⵏ ⵉⵎⵣⴷⴰⵖⵏ ⵉⴷⵖⵔⴰⵏⵏ ⴷ ⵓⵙⵉⴷⴼ ⵏⵏⵙⵏⵜ ⴳ 

ⵓⵙⵎⵓⵜⵜⴳ ⵏ ⵜⵓⴳⵜ ⵏ ⵉⵙⵖⵏⵓⵜⵏ ⵏ ⵜⴳⵎⵉ ⵜⴰⴷⵎⵙⴰⵏⵜ ⴷ ⵜⵏⴰⵎⵓⵏⵜ ⴷ ⵜⴷⵍⵙⴰⵏⵜ ⵉ ⵜⵖⵔⵎⵜ ⵏ 

ⵊⵕⴰⴷⴰ ⴷ ⵜⵙⴳⴰ ⵏⵏⵙ; 

11- ⴰⵙⵖⵓⴷⵓ ⵏ ⵜⵉⵏⵏⵓⴱⴹⴰ ⵏ ⵓⵙⵡⵓⴷⴷⵓ ⵏ ⵜⵖⴰⵡⵙⵉⵡⵉⵏ ⵏ ⵜⵖⵔⵎⵜ ⵉⴷⴷⵖ ⴳⴰⵏⵜ ⵢⴰⵏ 

ⵓⴳⵣⵣⵓⵎ ⵓⵔ ⵉⵜⵜⵡⴰⵥⵍⴰⵢⵏ ⵙⴳ ⵜⴳⵎⵉ ⴷ ⵓⵕⵥⵥⵓⵎ ⵏ ⵢⵉⴳⵔ ⵉ ⵉⵄⵔⵔⵉⵎⵏ, ⵜⵉⵡⵜⵎⵉⵏ 

ⴷ ⵉⵔⴳⵣⵏ ⵏ ⵜⵙⴳⴰ ⴰⴼⴰⴷ ⴰⴷ ⵜⵉⵍⵉ ⵜⵏⴽⵔⴰ ⵙ ⵜⴷⵔⴰⵡⵜ ⴳ ⵓⵙⴽⴽⵉⵏ ⴰⵎⴰⵜⴰⵢ. 

ⴰⵔ ⵉⵇⵇⴰⵔ ⵓⵙⵇⵇⵉⵎ ⵙⴳ ⵜⵏⴱⴰⴹⵉⵏ ⵜⵉⴳⴷⵓⴷⴰⵏⵉⵏ ⵜⵉⵎⵥⵍⴰⵢⵉⵏ: 

12-  ⴰⵣⵣⵉⴳⵣ ⵏ ⵜⵎⵀⵍⵜ ⵏ ⵜⵔⴳⵍⴰ ⵏ ⵡⵓⵏⴰ ⵉⵅⵍⴰⵏ ⵏⵏⴰ ⵉⵜⵜⵓⵙⵖⵍⵍⴰⵏ ⵙ ⵢⴰⵜ ⵜⴱⵔⵉⴷⵜ 

ⵜⴰⵎⵜⵔⵓⵢⵜ ⵅⴼ ⵜⵏⴼⵔⵓⵜ ⵏ ⵓⴼⵔⴰⴳ ⵏ ⵜⵓⴷⵔⵜ ⴷ ⵓⴼⵔⴰ ⵏ ⵉⵏⵎⵓⵔⴰⵏ; 

13- ⴰⵙⵡⵓⵜⵜⵓ ⵏ ⵜⵙⴳⴳⵯⵉⵏ ⵏⵏⵉ ⵔⴰⴷ ⵉⵜⵜⵓⵙⵖⵍⵍⴰ ⴳ ⵓⵙⵙⵓⴼⵖ ⵏ ⵜⵔⴳⵉⵏ ⵃⵎⴰ ⴰⴷ ⵓⵔ ⴰⴷⴼⵏ 

ⵓⴳⴳⵉⴷⵏ ⵙ ⵜⵙⴳⴳⵯⵉⵏ ⵏ ⵜⵎⵉⵣⵉ; 

14- ⴰⵙⵉⵣⴷⴳ ⵏ ⵜⵖⵔⵎⵜ ⵙⴳ ⵓⴷⵊⴷⵓⵊ ⵏ ⵓⵣⴰⵖⵓⵔ ⴷ ⵓⴳⵓⴷⵉⵢ ⵏ ⵜⵔⴳⵉⵏ ⴷ ⵜⵖⵔⵉ ⵏ 

ⵜⵣⵎⵎⴰⵔ ⵏ ⵡⴰⵍⴰⵙ ⵏ ⵓⵙⵙⵓⵜⵍ ⵏ ⵎⴰⴷ ⵉⵇⴰⵎⴰⵏ ⴳ ⵉⵣⵓⵖⴰⵣ ⵏ ⵜⵖⵔⵎⵜ ⴷ ⵓⵙⴽⴰⵔ ⵏ 

ⵉⵙⴰⵢⵔⴰⵔⵏ ⵉⵣⴳⵣⴰⵡⵏ ⴷ ⵉⴷⵖⴰⵔⵏ ⵏ ⵓⵡⵔⴰⵔ ⵉ ⵉⵎⵣⴷⴰⵖⵏ; 

15- ⴰⵣⵣⴰⵣ ⴳ ⵓⵣⵣⴳⵉⵔ ⵏ ⵓⵙⵖⵏⵓ ⵏ ⵓⵙⵔⵓⵙ ⵏ ⵓⵙⴰⵍⴰⵢ ⴰⵎⵣⴰⵖⵓⵣ ⴳ ⵊⵕⴰⴷⴰ ⴷ ⵓⵙⵎⴷⵉ 

ⴷ ⵓⴼⵔⴰⴳ ⵏ ⵡⴰⵏⵙⴰ ⵏ ⵓⵣⵖⵣⵓ ⴰⴼⴰⴷ ⴰⴷ ⵉⴳ ⴰⵙⵖⵏⵓ ⴰⴷⵍⵙⴰⵏ ⴰⵎⵙⴰⴷⴰⴼ, ⵉⵣⵎⵔⵏ ⴰⴷ ⴷ 

ⵉⵔⴰⵔ ⴰⵎⵓⵙⵙⵓ ⵏ ⵜⵖⵔⵎⵜ, ⵃⵎⴰ ⴰⴷ ⵜⵜⵡⴰⵃⴹⴰⵡ ⵜⵎⴽⵜⵉⵜ ⵜⴰⵎⵣⵖⵣⵓⵜ ⴷ ⵓⴱⵓⵖⵍⵓ ⵏ 

ⵜⵉⵍⴰⵍ ⵜⵉⴷⵍⵙⴰⵏⵉⵏ ⴷ ⵜⴷⵎⵙⴰⵏⵉⵏ ⵏⵏⴰ ⵉⴽⵛⵎⵏ ⴳ ⵓⵙⴰⵜⵉ ⵏ ⵜⴳⵎⵉ ⵜⴰⵙⵓⵍⴰⵏⵜ; 

16- ⴰⵕⵥⵥⵓⵎ ⵏ ⵜⵙⵏⵜⴰⵢⵉⵏ ⵜⵉⵖⵔⵎⴰⵏⵉⵏ ⴷ ⵜⵎⵔⵙⴰⵍⵉⵏ ⵅⴼ ⵓⵙⵙⵓⵜⴳ ⵏ “ⵜⵔⴳⵉⵏ ⵏ ⵊⵕⴰⴷⴰ” 

ⵙ ⵓⵙⵡⵓⵔⵉ ⵏ ⵜⴰⵜⵉⴽⵏⵓⵍⵓⵊⵉⵜ ⵏ ⵓⵙⵎⵔⵙ ⵏⵏⵙ ⴰⵎ ⴰⴼⵏⵉⵇ ⵏ ⵜⵥⴹⴰⵕⵜ, ⵏⵏⴰ ⵉⵖⵉⵢⵏ ⴰⴷ ⵉⴳ 

ⵢⴰⵏ ⵙⴳ ⵉⴼⵔⴷⵉⵙⵏ ⵏ ⵓⵙⵏⴼⵍ ⴰⴷⵎⵙⴰⵏ ⵉ ⵜⵖⵔⵎⵜ; 

17- ⴰⵔ ⵉⵇⵇⴰⵔ ⵉ ⵇⴰⵃ ⵜⵏⴱⴰⴹⵉⵏ ⵜⵉⴳⴷⵓⴷⴰⵏⵉⵏ ⵜⵉⵏⵎⵏⴰⴹⵉⵏ ⴷ ⵜⵙⴳⴰⵡⴰⵏⵉⵏ ⴷ ⵜⴷⵖⵔⴰⵏⵉⵏ 

ⵙ ⵓⵎⵢⴰⵖ ⵓⵎⵏⵉⴳ ⴰⴽⴷ ⵜⵙⵏⵜⴰⵢⵉⵏ ⵏ ⵜⵙⵇⵇⵉⵎⵜ ⵏⵏⵙ ⵜⴰⵏⵎⵏⴰⴹⵜ ⴷ ⵓⵙⵡⵀⵏ ⵏ ⵉⴳⵉ ⵏ ⵇⴰⵃ 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

ⵜⵙⵎⵉⴳⴰⵍ ⵏⵏⴰ ⴰⵙ ⵉⵜⵜⵡⴰⵜⵜⵔⵏ, ⵙ ⵓⵎⵙⴰⵙⴰ ⴰⴽⴷ ⵓⵙⵍⴳⵏ, ⴳ ⵉⴳⵔⴰⵏ ⵏ ⵓⴼⵔⴰⴳ ⴷ ⵡⴰⵔⴰⵢ 

ⴷ ⵜⵏⴽⵔⴰ ⵙ ⵉⵣⵔⴼⴰⵏ ⵏ ⵓⴼⴳⴰⵏ. 

ⴰⵔ ⴷⴰⵖ ⵉⵇⵇⴰⵔ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵉ ⵓⴱⵕⵍⴰⵎⴰⵏ ⵙ: 

18- ⴰⵣⵣⵔⴰⵢ ⵅⴼ ⵓⵙⵍⴳⵏ ⵓⵟⵟⵓⵏ 22.80 ⵅⴼ ⵓⵃⵟⵟⵓ ⵏ ⵉⴷⵔⵉⵣⵏ ⴷ ⵡⴰⵏⵙⴰⵜⵏ ⵉⵎⵣⵔⴰⵢⵏ 

ⴷ ⵉⴳⵣⵣⴰⵢⵏ ⴷ ⵜⵡⵓⵔⵉⵡⵉⵏ ⵜⵉⵏⴰⵥⵓⵕⵉⵏ ⴷ ⵉⴳⵯⵣⵎⴰⵏ ⵓⴷⵔⵉⵣⵏ ⴰⴼⴰⴷ ⴰⴷ ⴳⵉⵙⵏ ⴰⵎⵓⵏⵜ 

ⵜⵥⵍⴰⵢⵉⵏ ⵏ ⵜⴰⵢⵙⵉ ⵜⴰⵎⵣⴰⵖⵓⵣⵜ; 

19- ⴰⵙⵎⴰⵢⵏⵓ ⵏ ⵜⵓⵔⴰⴳⵜ ⵏ ⵜⵙⵇⵇⵉⵎⵜ ⵜⴰⴳⵯⵏⵙⴰⵏⵜ ⴷ ⵜⴳⵔⴰⵡⵉⵏ ⵜⵉⵎⵓⵔⴰⵏⵉⵏ ⴷ ⵜⵚⴽⴰⵡⵜ 

ⴷ ⵜⵙⵔⵜⵉⵜ ⵏ ⵜⵖⵔⵎⵜ ⴰⴼⴰⴷ ⴰⴷ ⵜⵣⴷⵉ ⵜⴰⵙⵎⵉⴳⵍⵜ ⵏⵏⵙ ⵏ ⵓⵙⴰⴳⴳⵯ ⵏⵏⴰ ⵜⴳⴰ ⵉ 

ⵉⵣⴰⵖⵣⵓⵜⵏ ⵏ ⵊⵕⴰⴷⴰ ⴷ ⵜⵡⵉⵙⵉⵜ ⵙ ⵓⵎⵙⴰⵙⴰ ⴰⴽⴷ ⵜⵓⵔⴰⴳⵜ ⵏ 29 ⵢⵓⵏⵢⵓ 2015 ⴷ 

ⵓⵙⵎⵓⵜⵜⴳ ⵏ ⵜⴰⵏⴰⴹⵜ ⵅⴼ ⵜⵙⵎⵉⴳⵍⵜ ⴰⵏⵏ; 

ⴰⵔ ⵉⵜⵜⴻⵜⵜⵔ ⵓⵙⵇⵇⵉⵎ ⵙⴳ ⵜⵎⵏⴰⴹⵜ ⵏ ⵓⴳⵎⵎⵓⴹ ⴰⴷ: 

20- ⴰⵙⴷⵓⵙ ⴷ ⵓⵏⵖⴰⵍ ⵏ ⵜⴷⵔⴰⵡⵜ ⵏ ⵉⵏⵎⵓⵔⴰⵏ ⴳ ⵜⵙⴳⴰ ⵏ ⵊⵕⴰⴷⴰ ⴷ ⵡⴰⵎⵓⵏ ⵓⵖⵔⵉⵎ 

ⴰⴷⵖⵔⴰⵏ ⴳ ⵓⵙⵎⵓⵜⵜⴳ ⴷ ⵓⴹⴼⴼⵓⵕ ⴷ ⵓⵣⴳⴳⵉⵔ ⵏ ⵉⵖⴰⵡⴰⵙⵏ ⵏ ⵜⴳⵎⵉ ⵜⴰⴷⵖⵔⴰⵏⵜ ⴳ 

ⵜⵙⴳⴰ; 

21- ⴰⵙⵎⵀⵍ ⵏ ⵉⵍⴳⴰⵎⵏ ⵏ ⵜⵉⵏⵏⵓⴱⴹⴰ ⵙ ⵎⴰⴷ ⵉⵜⵜⴰⴷⵊⴰⵏ ⵜⴰⵎⵏⴰⴹⵜ ⴰⴷ ⵜⴳ ⴰⵙⴰⵢⵔⴰⵔ ⵏ 

ⵓⵙⴷⵓⵙ ⵏ ⵜⴷⵉⵎⵓⵇⵕⴰⵟⵉⵜ ⵜⴰⵏⵊⵎⵓⵜ ⴷ ⵓⵡⵇⵇⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵙ ⵓⵎⵙⴰⵙⴰ ⴰⴽⴷ 

ⵉⵎⵏⵣⴰⵢⵏ ⴷ ⵉⵙⴱⴷⴰⴷⵏ ⵏ ⵓⵙⵍⴳⵏ ⵓⴷⴷⵉⵙ ⵓⵟⵟⵓⵏ 111.14 ⵉⵣⴷⵉⵏ ⵙ ⵜⵎⵏⴰⴹⵉⵏ; 

22- ⴰⵙⴷⵓⵙ ⵏ ⵜⵣⵎⵎⴰⵔ ⵏ ⵉⵎⵙⵜⴰⵢⵏ ⴳ ⵜⵎⵏⴰⴹⵜ ⴷ ⵜⵙⴳⴰ ⵃⵎⴰ ⴰⴷ ⵢⵉⵍⵉ ⵓⵙⵉⴷⴼ ⵏ 

ⵜⵎⵢⴰⴷⴰⵙⵜ ⵏ ⵜⴳⵎⵉ ⵙ ⵢⴰⵜ ⵜⵡⵉⵍⴰ ⴳⵔⵉⴳⵔⵜ ⴳ ⵇⴰⵃ ⵉⵙⵖⵏⵓⵜⵏ ⴷ ⵉⵖⴰⵡⴰⵙⵏ ⵏ 

ⵜⴳⵔⴰⵡⵉⵏ ⵜⵉⵎⵓⵔⴰⵏⵉⵏ ⵉⵍⵍⴰⵏ ⴳ ⵜⵙⴳⴰ ⵏ ⵊⵕⴰⴷⴰ (ⵜⴰⵎⵢⴰⴷⴰⵙⵜ ⵏ ⵉⵣⵔⴼⴰⵏ ⵏ ⵓⴼⴳⴰⵏ, 

ⵜⴰⵎⵢⴰⴷⴰⵙⵜ ⵏ ⵡⴰⵏⴰⵡ ⴷ ⵜⵎⵢⴰⴷⴰⵙⵜ ⵜⴰⵡⵏⴹⴰⵏⵜ...); 

23- ⴰⵙⵏⵎⴰⵍⴰ ⵏ ⵢⴰⵜ ⵜⵉⵏⴰⵡⵜ ⵅⴼ ⵓⵙⵎⴷⵉ ⴰⴷⵎⵙⴰⵏ ⵏ ⵜⵖⵔⵎⵉⵏ ⵜⵉⵎⵣⵓⵖⴰⵣⵉⵏ: ⵜⵉⵖⵔⵎⵜ 

ⵏ ⵊⵕⴰⴷⴰ ⵙ ⵓⵎⴷⵢⴰ. 

 

 

 

 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

ⵉⵙⵖⵍⴰⴼ ⵉⵣⴷⵉⵏ ⵙ ⵉⵏⵥⵉ ⵏ ⵉⵎⵚⵉⵕⵉⴹⵏ ⵏ ⵉⵎⴹⴼⵕⵏ ⴳ ⵓⵣⵎⵣ 

ⵏ ⵜⵙⴽⴰⵏⵉⵏ ⵏ ⵊⵕⴰⴷⴰ:  

 

24- ⴰⵔ ⵉⵜⵜⴰⵍⵙ ⵓⵙⵇⵇⵉⵎ ⵜⴰⵖⵓⵔⵉ ⵏⵏⵙ ⵙ ⵓⵙⵓⵖⵏ ⵏ ⵓⵣⵣⵔⴰⵢ ⵏ ⵓⵙⵍⴳⵏ ⵏ ⵜⴱⵔⵉⴷⵜ 

ⵜⴰⵏⴱⴽⴰⴹⵜ ⴷ ⵉⴹⵕⵉⵚⵏ ⵏⵏⴰ ⴷⵉⴷⵙ ⵉⵣⴷⵉⵏ, ⵃⵎⴰ ⴰⴷ ⵎⵙⴰⵙⴰⵏ ⴰⴽⴷ ⵜⵎⵔⵉⵙⵉⵏ 

ⵜⵉⴳⵔⴰⵖⵍⴰⵏⵉⵏ, ⵍⵓⵎⵎⵏ ⴳ ⵓⵙⵡⵉⵔ:  

25- ⴰⵙⴷⵓⵙ ⵏ ⵜⵎⵍⵉⵍⵜ ⵏ ⵓⵎⵣⴰⵖ ⴳ ⵜⴼⵔⴽⵜ ⵏ ⴷⴰⵜ ⴰⵎⵚⵉⵕⵉⴹ, ⵙ ⵜⵉⵍⵉⵜ ⵏⵏⵙ ⴳ ⵓⵣⵎⵣ 

ⵏ ⵓⵔⵣⵣⵓ ⴰⵎⵣⵡⴰⵔⵓ; 

26- ⴰⵙⵉⴷⴼ ⵏ ⵓⵣⵔⴼ ⴳ ⵜⵓⵖⵓⵍⵜ ⴳ ⵇⴰⵃ ⵜⵖⵜⴰⵙⵉⵏ ⵉⵣⴷⵉⵏ ⵙ ⵜⴼⴰⵜⵉⵜ ⵙⴳ ⵜⴷⵔⴼⵉ, 

ⵍⵓⵎⴰⵕ ⵜⴰⵖⵜⴰⵙⵜ ⵏ ⵓⵙⵔⵙ ⴳ ⵜⵏⵎⴰⵜⴰⵔⵜ ⵜⵉⵎⵉⵥⵉⵕⵜ; 

27- ⵎⴽⴷⴰ ⵉⵜⵜⴰⵍⵙ ⵓⵙⵇⵇⵉⵎ ⵜⴰⵖⵓⵔⵉ ⵏⵏⵙ ⵙ ⵓⵣⵣⵔⴰⵢ ⵏ ⵓⵙⵍⴳⵏ ⴰⵏⴱⴽⴰⴹ ⴰⴼⴰⴷ ⴰⴷ 

ⵉⵎⵙⴰⵙⴰ ⴰⴽⴷ ⵉⵙⴱⴷⴰⴷⵏ ⵉⴳⵔⴰⵖⵍⴰⵏⵏ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵍⵓⵎⴰⵕ ⵎⴰⴷ ⵉⵣⴷⵉⵏ ⵙ 

ⵓⵏⵀⵍⵍⴰ ⵏ ⵓⵎⵏⵣⴰⵢ ⵏ ⵜⵓⵍⴳⵉⵏⵜ ⴷ ⵓⵙⵓⵖⵏ ⴷ ⵓⵎⵙⴰⵙⴰ, ⴳ ⵓⵎⵏⴰⴹ ⴰⴷ ⴰⵔ ⵉⵇⵇⴰⵔ ⵓⵙⵇⵇⵉⵎ 

ⵙ: 

▪ ⴰⵙⵏⴼⵍ ⵏ ⵜⵓⵏⵖⵉⵍⵜ ⵏ ⵉⵎⴰⴳⵔⴰⴷⵏ 263 ⴷ ⵎⴰⴷ ⵜ ⵉⴷ ⵉⴹⴼⴰⵕⵏ, 300 ⴷ ⵎⴰⴷ ⵜ 

ⵉⴷ ⵉⴹⴼⴰⵕⵏ ⴷ 308 ⵙⴳ ⵓⵙⵍⴳⵏ ⴰⵏⴱⴽⴰⴹ ⴳ ⵓⵎⵏⴰⵍⴰ ⵏ ⵓⵃⵇⵇⴰ ⵏ ⵉⴼⵔⴷⵉⵙⵏ 

ⵉⵙⵎⵓⵜⵜⴳⵏ ⵉ ⵉⴱⴽⴽⵉⴹⵏ ⵏ ⵓⵎⵔⵎⴷ ⵏ ⵓⵎⵙⵡⵓⵔⵉ ⴰⴳⴷⵓⴷⴰⵏ ⴷ ⵜⴰⴷⵓⵜ ⴼⵍⵍⴰⵙ4 

ⴷ ⵓⵖⵡⵡⵖ ⴷ ⵜⵏⵣⴱⴰⵢⵜ ⵏ ⵜⵡⵓⵔⵉⵡⵉⵏ ⵏⵏⴰ ⵙ ⵏⴰⴹⵏⵜ ⵜⵏⴱⴰⴹⵉⵏ ⵜⵉⴳⴷⵓⴷⴰⵏⵉⵏ5, ⵅⴼ 

ⵓⵡⵇⵇⵔ ⵏ ⵓⵎⵏⵣⴰⵢ ⵏ ⵜⵓⵍⴳⵉⵏⵜ ⵜⴰⵏⴱⴽⴰⴹⵜ ⴷ ⵓⴼⵔⵔⵣ ⵏⵏⴰ ⵙ ⵉⵙⵖⴰⵡⵙⴰ ⴳ 

ⵓⴹⵕⵉⵚ ⴰⵏⴱⴽⴰⴹ ⴷ ⵓⴼⴰⵙⵔ ⵏⵏⵙ ⵉⵏⵢⴰⵎⴰⵏ6. 

▪ ⵜⴰⵔⵏⴰⵡⵜ ⵏ ⵢⴰⵏ ⵓⵙⴱⴷⴰⴷ ⴰⵎⴰⵢⵏⵓ ⵉⵣⴷⵉⵏ ⵙ ⵜⴽⵕⴹⵉ ⴳ ⵓⵙⴰⵢⵔⴰⵔ ⴰⴳⴷⵓⴷⴰⵏ 

ⴷ ⵓⵙⵉⵎⵎⵕ ⵅⵉⴼⵙ ⴳ ⵓⵎⵏⴰⴹ ⵏ ⵜⵙⴽⴰⵏⵜ. 

 
4 ⴰⵢⵢⴰⵡ ⴰⵎⵣⵡⴰⵔⵓ ⵙⴳ ⵜⴰⴳⴳⵓⵔⵜ ⵜⵉⵙⵙ ⴽⴽⵓⵥⵜ ⵙⴳ ⵓⴷⵍⵉⵙ ⵡⵉⵙⵙ ⴽⵕⴰⴹ ⵙⴳ ⵓⵙⵍⴳⵏ ⴰⵏⴱⴽⴰⴹ 
5 ⵎⴰⵢⴰ ⵏⵏ ⵏⵉⵜ ⴰⵙ ⵜⵙⵢⴰⴼⴰ ⵜⵖⵓⵔⵉ ⵏⵏⴰ ⵉⴳⴰ ⵉ ⵓⵙⵇⵇⵉⵎ ⴷⴷⵓⴽⵜⵓⵕ ⵎⵓⵃⵎⵎⴰⴷ ⵍⵉⴷⵔⵉⵙⵉ ⵍⵄⴰⵍⴰⵎⵉ ⵍⵎⵛⵉⵛⵉ ⵅⴼ ⵜⵓⵎⵙⵉⵙⵜ ⵏ ⵓⵙⵍⴳⵏ 

ⴰⵏⴱⴽⴰⴹ ⴰⴽⴷ ⵉⵎⵏⵣⴰⵢⵏ ⴷ ⵉⵍⴳⴰⵎⵏ ⵉⵜⵜⵓⵙⵖⵣⵏⵏ ⴳ ⵓⵏⴰⴳⵔⴰⵡ ⵏ ⵉⵣⵔⴼⴰⵏ ⵏ ⵓⴼⴳⴰⵏ. 
6 ⵉⵙⵖⵍⴰⴼ ⵏ ⵜⵎⵙⵙⴽⵜⵉⵜ ⵏ ⵓⵙⵇⵇⵉⵎ ⵅⴼ ⵓⵙⵏⴼⵍ ⵏ ⵓⵙⵍⴳⵏ ⴰⵏⴱⴽⴰⴹ : ⵅⴼ ⵢⴰⵏ ⵓⵙⵍⴳⵏ ⴰⵏⴱⴽⴰⴹ ⵉⴼⵔⴳⵏ ⵉ ⵜⴷⵔⴼⵉⵏ, ⴰⵎⵓⵏ ⴳⵉⵙ ⵉⵎⵏⵣⴰⵢⵏ ⵏ 

ⵜⵓⵍⴳⵉⵏⵜ ⴷ ⵓⵙⵓⵖⵏ ⴷ ⵓⵎⵙⴰⵙⴰ, 2019. 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

▪ ⴰⵔ ⵉⵇⵇⴰⵔ ⵓⵙⵇⵇⵉⵎ ⵙ ⵓⵣⴷⴰⵢ ⵏ ⵓⵙⵎⴰⵜⴰ ⵏ ⵓⵙⴰⵡⵔ ⵏ ⵜⵎⵓⵟⵟⵓⵏⵜ ⵏ ⵜⵙⵏⴱⴹⴰⵢⵉⵏ 

ⵜⵉⵎⵥⵍⵉⵢⵉⵏ ⴳ ⵓⵙⵡⵉⵔ ⵏ ⵜⵎⵓⵟⵟⵓⵏⵜ ⵏ ⵉⴱⴹⵉⵢⵏ ⵉⵏⵣⵔⴰⴼⵏ7 ⵙ ⵎⴰⴷ ⵉⴳⴰⵏ 

ⵜⴰⵏⴼⵔⵓⵜ ⵏ ⵓⵙⵎⴰⵢⵏⵓ ⵏ ⵉⵎⴰⵙⵙⵏ ⵏ ⵓⵙⵡⵓⵔⵉ ⴷ ⵓⵍⴽⴰⵎ ⵏ ⵜⵕⵡⵉ ⵜⴰⵏⵣⵔⴰⴼⵜ. 

 

28- ⴰⵙⵓⵔⴼ ⵉ ⵉⵎⵏⵥⴰ ⵏ ⵉⵎⵚⵉⵕⵉⴹⵏ ⵏⵏⴰ ⵉⵙⵎⴰⴳⴰⵍ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ 

ⴰⴷ ⵉⵍⵉⵏ ⴳ ⵜⴳⵉⵡⵉⵔⵉⵏ ⵏⵜⵍⵏⵉⵏ; ⵜⵉⴳⵉⵡⵉⵔⵉⵏ ⵏ ⵓⵙⴰⴳⴳⵯ ⴰⵙⵎⴰⵜⵜⴰⴳ ⴷ ⵜⴳⵉⵡⵉⵔⵉⵏ ⵏ 

ⵜⵎⵙⴰⵔⵉⵏ ⵏ ⵓⵎⵥⵉⵢⵏ ⴷ ⵜⴳⵉⵡⵉⵔⵉⵏ ⵏⵏⴰ ⵜⵖⵜⵙ ⵜⵙⵏⴱⴹⴰⵢⵜ ⴰⴷ ⵏⵜⵍⵏⵜ; 

29- ⴰⵙⵕⵚⵚⴰ ⵏ ⵓⵙⵎⵔⵙ ⵏ ⵉⵎⴰⵙⵙⵏ ⵏ ⵓⵣⵎⵎⴻⵎ ⵏ ⵓⵙⵍⵉⵥⵕ ⴳ ⵓⵣⵎⵣ ⵏ ⵜⵉⵔⵔⴰ ⵏ ⵜⴰⵏⴰⴹⵉⵏ 

ⵏ ⵍⴱⵓⵍⵉⵙ ⴰⵏⵣⵔⴰⴼ; 

30- ⵜⴰⵖⵓⵔⵉ ⵙ ⵓⵙⵢⵉⵡⵏ ⵏ ⵜⴱⵔⵉⴷⵉⵏ ⵜⵓⵍⴳⵉⵏⵉⵏ ⵉⵙⵙⵓⴷⵙⵏ ⵉⵔⵣⵣⵓⵜⵏ ⴷ ⵉⵙⴰⴳⴳⵯⵏ ⵏⵏⴰ 

ⵉⵜⵜⴳⴳⴰ ⵍⴱⵓⵍⵉⵙ ⴰⵏⵣⵔⴰⴼ8, ⴷ ⵓⵙⵎⴰⵢⵏⵓ ⵏ ⵓⵙⵍⴳⵏ ⵉⵙⵙⵓⴷⵙⵏ ⵜⵉⵊⴹⵕⵎⵜ ⵜⴰⴳⵍⴷⴰⵏⵜ9 

ⴰⴽⴷ ⵉⵙⴱⴷⴰⴷⵏ ⵏ ⵓⵙⵍⴳⵏ ⵏ ⵜⴱⵔⵉⴷⵜ ⵜⴰⵏⴱⴽⴰⴹⵜ, ⵍⵓⵎⴰⵕ ⴳ ⵓⴳⵣⵣⵓⵎ ⵉⵥⵍⵉⵏ ⵙ 

ⵓⵙⴳⵎⴹ ⵏ ⵓⴳⴳⵉⴷⵏ ⵉⵜⵜⵡⴰⵙⵔⵙⵏ ⴳ ⵜⵏⵎⴰⵜⴰⵔⵜ ⵜⵉⵎⵉⵥⵉⵕⵜ ⴳ ⵜⴰⵏⴰⴹⵉⵏ ⵓⵔ ⴷ ⴳ ⵡⴰⵍⵓⴳ 

ⵏ ⵜⵙⴳⵓⵔⵉⵡⵉⵏ10, ⴷ ⴳ ⵉⵙⴱⴷⴰⴷⵏ ⵢⴰⴹⵏⵉⵏ ⵏⵏⴰ ⵉⵜⵜⵡⴰⵣⵔⴰⵢⵏ ⵉⴷⴷⵖ ⴰⵖⵓⵍⵏⵜ ⵍⵍⴰⵏⵜ 

ⵜⵎⴰⵢⵏⵓⵜⵉⵏ ⵜⵉⴷⵙⵜⴰⵔⵉⵏ ⴷ ⵜⵓⵍⴳⵉⵏⵉⵏ...; 

31- ⴰⵔ ⵉⵜⵜⴰⵍⵙ ⵓⵙⵇⵇⵉⵎ ⵉ ⵜⵖⵓⵔⵉ ⵏⵏⵙ ⵅⴼ ⵓⵣⵣⵔⴰⵢ ⵅⴼ ⵉⵙⴱⴷⴰⴷⵏ ⵓⵍⴳⵉⵏⵏ ⵉⵣⴷⵉⵏ 

ⴰⴽⴷ ⵉⴳⵔⴰⵡⵏ ⵉⴳⴷⵓⴷⴰⵏⵏ ⴷ ⵜⵙⴽⴰⵏⵜ ⵜⴰⵏⴳⵔⴰⵢⵜ ⴰⴼⴰⴷ ⴰⴷ ⵜⵉⵍⵉ ⵜⵓⵎⵙⵉⵙⵜ ⵏⵏⵙⵏ ⴰⴽⴷ 

ⵉⵙⴱⴷⴰⴷⵏ ⵉⴳⵔⴰⵖⵍⴰⵏⵏ ⵏ ⵉⵣⵔⴼⴰⵏ ⵏ ⵓⴼⴳⴰⵏ, ⵙ ⵎⴰⴷ ⵉⵙⵙⵓⴳⵔⵏ ⴰⵏⵖⴰⵍ ⵏ ⵓⵙⵎⵔⵙ ⵏ 

ⵓⵙⴰⵢⵔⴰⵔ ⴰⵖⵔⵎⴰⵏ ⴷ ⵜⵏⴼⵔⵓⵜ ⵏ ⵜⵡⵏⵏⴰⴹⵜ ⵉⵎⵙⴰⵙⴰⵏ ⴰⴽⴷ ⵜⵡⵓⵔⵉ ⵏ ⵉⵎⵏⵣⴰⵖⵏ ⵏ ⵉⵣⵔⴼⴰⵏ 

ⵏ ⵓⴼⴳⴰⵏ, ⵙ ⵓⵎⵙⴰⵙⴰ ⴰⴽⴷ ⵎⴰⴷ ⴷ ⵉⴷⴷⴰⵏ ⴳ ⵜⵎⵙⵙⴽⵜⵉⵜ ⵏⵏⵙ ⵅⴼ ⵓⴹⴰⵀⵉⵔ 

ⵉⵙⵙⵓⴷⵙⵏ ⵉⴳⵔⴰⵡⵏ ⵉⴳⴷⵓⴷⴰⵏⵏ11 ⵙⴳⵉⵙⵏ:  

▪ ⴰⵙⵏⴼⵍ ⵏ ⵜⵎⵔⵔⵓⵜⵉⵏ ⵏ ⵜⴼⴰⵜⵉⵜ ⵙⴳ ⵜⴷⵔⴼⵉ ⴷ ⵉⵖⵉⵎⵉ ⵏ ⵜⴼⴳⵓⵔⵉⵏ 

ⵉⵜⵜⵓⵙⴹⵕⵚⵏ ⴳ ⵉⵎⴰⴳⵔⴰⴷⵏ 09 ⴷ 14 ⵏ ⵓⴹⴰⵀⵉⵔ ⵏ ⵉⴳⵔⴰⵡⵏ ⵉⴳⴷⵓⴷⴰⵏⵏ; 

 
7 ⵎⵇⵇⴰⵔ ⵓⵔ ⴷ ⵉⴷⴷⵉ ⴳ ⵓⵙⵍⴳⵏ ⵏ ⵜⴱⵔⵉⴷⵜ ⵜⴰⵏⴱⴽⴰⴹⵜ ⴷ ⵜⵖⵔⵎⴰⵏⵜ ⴰⵡⴷ ⵢⴰⵏ ⵓⵙⴱⴷⴰⴷ ⵉⵙⵙⵓⵖⵏⵏ ⵙⴳ ⵉⵏⴱⴹⵉ ⴰⴷ ⵉⴳ ⵜⴰⵎⵓⵟⵟⵓⵏⵜ 

ⵉ ⵉⵏⴱⴹⴰⵡⵏ ⵉⵏⴱⴽⴰⴹⵏ, ⵜⴳⴰ ⵜⵣⵎⵔⵜ ⵏ “ⵓⵙⵎⵔⵙ ⵏ ⵉⵎⴰⵙⵙⵏ ⵉⵎⴰⵢⵏⵓⵜⵏ ⵏ ⵜⴰⵜⵉⴽⵏⵓⵍⵓⵊⵉⵜ” ⵜⴳⴰ ⵙⴳ ⵉⵙⴱⴷⴰⴷⵏ ⵏⵏⴰ ⵅⴼ ⵉⴱⴷⴷ ⵓⵙⵇⵇⵉⵎ 

ⴰⵏⴰⴼⵍⵍⴰ ⵏ ⵜⵏⴱⴰⴹⵜ ⵜⴰⵏⵣⵔⴰⴼⵜ ⴳ ⵓⵙⵉⵍⵉⵢ ⵏ ⵉⵏⴱⴹⴰⵡⵏ, ⵙ ⵓⵎⵙⴰⵙⴰ ⴰⴽⴷ ⵜⵎⵜⵜⴰⵏⵜ 75 ⵏ ⵓⵙⵍⴳⵏ ⵏ ⵓⵙⵇⵇⵉⵎ. 
8 ⴰⵎⴰⴳⵔⴰⴷ 128 ⵙⴳ ⵓⴷⵓⵙⵜⵓⵔ 
9 ⴰⴹⴰⵀⵉⵕ ⴰⴳⵯⵔⵔⴰⵎ ⵓⵟⵟⵓⵏ 1.57.280 ⵅⴼ ⵜⵏⴰⴼⵓⵜ ⵏ ⵜⵊⴹⵕⵎⵜ ⵜⴰⴳⵍⴷⴰⵏⵜ ⵜⴰⵎⵖⵔⵉⴱⵉⵜ, ⵉⴼⴼⵖ ⴷ ⴳ ⵓⵖⵎⵉⵙ ⵓⵏⵚⵉⴱ, ⵓⵟⵟⵓⵏ 

2366, ⴰⵙⴰⴽⵓⴷ 28 ⴱⵕⴰⵢⵕ 1958. 
10 ⴰⵎⴰⴳⵔⴰⴷ 73 ⵏ ⵓⴹⴰⵀⵉⵔ ⴰⴳⵯⵔⵔⴰⵎ ⵓⵟⵟⵓⵏ 1.57.280 ⵅⴼ ⵜⵏⴰⴼⵓⵜ ⵏ ⵜⵊⴹⵕⵎⵜ ⵜⴰⴳⵍⴷⴰⵏⵜ ⵜⴰⵎⵖⵔⵉⴱⵉⵜ. 
11 ⵜⴰⵎⵙⵙⴽⵜⵉⵜ ⵏ ⵓⵙⵇⵇⵉⵎ ⴰⵏⴰⵎⵓⵔ ⵏ ⵉⵣⵔⴼⴰⵏ ⵏ ⵓⴼⴳⴰⵏ ⵅⴼ “ⵉⴳⵔⴰⵡⵏ ⵉⴳⴷⵓⴷⴰⵏⵏ : ⵜⴰⵏⴼⵔⵓⵜ ⵏ ⵜⴷⵔⴼⵉ ⵏ ⵜⵙⵎⵓⵏⵉ ⴷ ⵓⴳⵔⴰⵡ ⴷ 

ⵓⴱⴱⵓⵊⵊⵉ ⴷ ⵜⵙⴽⴰⵏⵜ ⵜⴰⵏⴳⵔⴰⵢⵜ”, ⵜⴻⵜⵜⵓⵙⵡⴰⵍⴰ ⵉ ⵓⵏⵙⵙⵉⵅⴼ ⵏ ⵜⵏⴱⴰⴹⵜ ⴳ ⵏⵓⵡⴰⵏⴱⵉⵔ 2015. 



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

▪ ⵜⴰⵔⵏⴰⵡⵜ ⵏ ⵢⴰⵏ ⵓⵙⴱⴷⴰⴷ ⴰⵎⴰⵢⵏⵓ ⵢⴰⴽⴽⴰⵏ ⵉ ⵓⵎⵙⵜⴳⴳⴰⵔ ⵏ ⵜⴳⴳⴰⵍⵉⵏ 

ⵜⵉⴳⴷⵓⴷⴰⵏⵉⵏ ⵏⵉⵖ ⴽⵔⴰⵢⴳⴰⵜ ⵓⴳⴳⵉⴷ ⴰⵎⵖⵔⴰⵜ ⵏⵏⴰ ⵉⵙⵎⴰⴳⵍ ⴰⴷ ⵉⴳ ⵉⵔⵉⵎ ⵏ 

ⵓⵎⵀⴰⵡⴰⴹ - ⵜⴰⵏⴳⵔⵜ ⴷⴰⵜ ⴰⴷ ⵉⴼⴽ ⴽⵔⴰ ⵏ ⵓⵙⵎⵉⴳⵍ; 

▪ ⵜⴰⵔⵏⴰⵡⵜ ⵏ ⴽⵔⴰ ⵏ ⵓⵙⴱⴷⴰⴷ ⴰⵎⴰⵢⵏⵓ ⵏⵏⴰ ⵉⵙⵕⵚⵚⴰⵏ ⵙ ⵓⵎⵓⵣⵣⵓ ⵙⵉⵏ ⵉⵎⵏⵣⴰⵢⵏ  

ⵉⴱⴰⴹⵏ ⴳ ⵓⵙⵎⵔⵙ ⵏ ⵜⴳⴳⴰⵍⵜ ⵜⵏ ⵉⴳⴰⵏ ⴷ ⵓⵙⵓⵖⵏ ⴷ ⵓⵎⵙⴰⵙⴰ, ⴷ ⵓⵙⵡⵓⵜⵜⵓ ⵏ 

ⵜⵡⵉⵍⴰⵡⵉⵏ ⵏ ⵜⵎⵀⴰⵍ ⵉⵣⴷⵉⵏ ⵙ ⵓⵙⵎⵔⵙ ⵏ ⵜⴳⴳⴰⵍⵜ ⵅⴼ ⵜⴷⴰⵙⵉⵍⵜ ⵏ ⵉⵎⵏⵣⴰⵢⵏ 

ⴰⴷ ⵙ ⵙⵉⵏ ⵙ ⵓⵎⵙⴰⵙⴰ ⴰⴽⴷ ⵉⴹⵕⵉⵚⵏ ⵉⵎⵙⵙⵓⴷⵙⵏ; 

▪ ⴰⵙⵙⴹⵕⵚ ⵅⴼ ⵎⴰⵙ ⴷ ⵉⵇⵇⴰⵏ ⴰⴷ ⵜⵉⵍⵉ ⴽⵓ ⵜⵎⵀⵍⵜ ⵏ ⵓⵙⵎⵔⵙ ⵏ ⵜⴳⴳⴰⵍⵜ 

ⴷⴷⴰⵡ ⵜⵏⵎⴰⵜⴰⵔⵜ ⵏ ⵓⴳⵏⵙⴰⵙ ⵏ ⵓⴳⵍⵍⵉⴷ ⴳ ⵜⵙⵏⴱⴹⴰⵢⵜ ⵜⴰⵎⵏⵣⵓⵜ. 

  



ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ 
ـــــــــــــــــــــــــــــــــــــــــــــــــــــــــــــــــــ      ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ        ـــــــــــــــــــــــــــــــــــــــــــــــــــــــــــــــــــــ 

 

 

 

  

 

 

 

 

ⵜⴰⵏⴰⴹⵜ ⵜⴰⵙⴳⵓⵎⴰⵏⵜ ⵅⴼ ⵜⵙⴽⴰⵏⵉⵏ ⵏ ⵊⵕⴰⴷⴰ  
 

 

ⵜⴰⴳⴹⵡⵉⵜ ⵜⴰⵎⵣⵣⴳⴰⵔⵜ 

